
        
            
                
            
        

    
	Дашдоржийн Нацагдорж

	 

	ЖҮЖГИЙН ЗОХИОЛ

	 

	“Цагаан бамбарууш хэвлэлийн газар” Улаанбаатар хотноо 2006 онд эрхлэн хэвлүүлсэн "Дашдоржийн Нацагдорж Бүрэн зохиол - дэд дэвтэр" номоос

	 

	Төв аймгийн Д. Нацагдоржийн нэрэмжит Төв номын сангийн захиалгаар

	 

	“Цагаан бамбарууш” хэвлэлийн газар 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УЧИРТАЙ ГУРВАН ТОЛГОЙ

	Наадагчид нь:

	1. Нансалмаа

	2. Юндэн

	3. Балгүн (Балган)

	4. Хоролмаа

	 

	ТАЙЗНЫ ЗАСЛАЛ

	(ямагт үл өөрчлөгдөнө)

	Хөдөө газраа зүүн, баруун хоёр хажуу дор нэжгээд уул, зүүн талынх нь (ногоон гэрэл туссан) хадтай огцом, баруун талынх нь (цэнхэр гэрэл туссан) модтой бэрх, баруун талын уулын бэл дор нэгэн хайлаас мод, түүний хажуу дор бараг тайзны гол чиг дор нэгэн том чулуу, тайзны ар тал дор нэгэн урт уул, түүний доор нэгэн бяцхан нуур ба нуур дор нэгэн булаг орсон байна.

	 

	ХӨГЖИМ нь

	Хуур, лимбэ, хуучир, шанз энэ дөрөв ээлжилнэ. Хөгжимч уулын хөндий дотор нуугдан суух бөгөөд ая нь Алим гэдэг нь амттай, Арга үгүй амраг, Гунан хар, Торой банди, Юндэн Гээгээ (Гөөгөө) Хаврын сар зэрэг хуучны ая болно.

	 

	ДУУН нь

	Шүлэг бүгдийг дуулах тул наадагчид сайнаар зэрэг дэвийг алдах үгүй цээжилсэн байваас зохино. Хэрэв цээжилж чадах үгүй дор хүрвээс өөр дууч хүмүүс нуун сууж уншин зүгээр буюу радиогоор дуулсугай. Яарал үгүй бөгөөд тод дуулбаас зохино. Дуулах шүлэг бүр дор хөдөлгөөн янзыг зөөлнөөр гаргах хэрэгтэй.

	 

	 

	 

	НЭГДҮГЭЭР ҮЗЭГДЭЛ

	 

	Жүжиг эхлэхүй дор хуурын уянгат дуун (Алиа саарлын ая) гарч байх ба хөшиг нээмэгц дуун эхлэх бөгөөд Юндэн мөнөөх чулууг түшин сууж, Нансалмаа Юндэнг налан хажуулж, Юндэн баруун гараар Нансалмаагийн зүүн гарыг барьж, харилцан их амраг байдалтай байна.

	Юндэн, Нансалмаагийн толгойг илэн байж дээгүүр уул усыг ажигласан янзтайгаар дуу эхлэхүй дор Нансалмаа хажуулдсан хэвээр түүний нүүр рүү ширтэн ажиглана.

	 

	Юндэн (зүүн уул руу харж):

	Ногоорон харагдах уул нь

	Номин эрдэнийн уул аа

	Ноён сайхан нуруунд нь

	Хүүтэйгээ зугаалмаар уул аа

	Хадтай өндөр уул нь

	Хангай дэлхийн үзэсгэлэн, 

	Хажуу дор суусан хүү минь

	Гагцхүү миний баясгалан

	 

	хэмээн дуулж төгсгөхдөө Нансалмаа руу харахуй дор

	 

	Нансалмаа (цээжээ өндийж, ийш тийшээ бяцхан харж байгаад баруун уулыг ширтэж):

	Цэнхэрлэн харагдах уул нь

	Чандмань эрдэнийн уул аа

	Цэцэрлэг сайхан ойд нь

	Чамтайгаа цэнгэмээр уул аа

	Модтой сайхан уул нь

	Монгол газрын чимэг ээ

	Ерөөлтэй учирсан хүү минь

	Ёстой миний амраг аа

	 

	хэмээн дуулж барахуй дор

	 

	Юндэн 

	(бяцхан инээмсэглэж Нансалмааг хөдөлгөн мөрөн дээр нь гараа тавьж ганц модыг харан):

	Хайлаас модны мөчир дээр

	Харцгай шувуун жиргэж байна

	Ханилсан бид хоёр

	Хамтрахын үгээ ярих уу даа

	Уул ус нь тэгш бол

	Жигүүртэн донгодох нь яруу

	Уг сэтгэл нэг болбоос

	Үг хэл найрамдуу

	 

	хэмээн дуулж Нансалмаа руу харахуй дор

	 

	Нансалмаа 

	(нэлээд ичсэн байдал гарган):

	Зөөлөн салхин найгахуй дор

	Цэцэг навчин ганхана

	Цээжин дэх үгээ хэлээч ээ

	Чихэн дор аятайхан болов уу даа

	Усан дор живэх загасан нь

	Урсгалыг даган давхина

	Урамтай үгээ хэлээч ээ

	Угтаж хүлээн авна (гэтэл)

	 

	Юндэн 

	(суниаж, Нансалмааг тэврэх шиг болоод):

	Сэтгэлийн амраг хэмээгч нь

	Шижир алтнаас үнэтэй юм

	Шилж түүнийг авах нь

	Хямд үгүй хэрэг дээ (хэмээн дуулмагц)

	 

	Нансалмаа 

	(Юндэнгийн толгойг илж):

	Үнэн сэтгэл хэмээгч нь

	Энэхүү ертөнц дор ховор юм

	Учирч түүнийг олох нь

	Орчлонгийн дээр чухаг юм

	 

	Юндэн 

	(хааяа уул ус руу, хааяа Нансалмаа руу харж):

	Хоёр талын уул нь

	Гоёмсог сайхан хосолжээ

	Саруул сайхан дэнж дээр нь

	Цагаан гэрээ барих юм асан

	Намрын шар наран нь

	Над дээр чам дээр тусна

	Насан бага бид хоёр

	Нийлж суухаа төхөөр юу?

	 

	Нансалмаа 

	(Юндэн ба уул усыг харж), 

	Эргэн тойрон уулууд

	Үзэсгэлэнтэй сайхан газар аа

	Өөрийн гэрээ бариач ээ

	Өрхний оосрыг чинь татъя аа!

	Ижил хоёр шувуу нь

	Эелдэг дуугаа таньдаг юм

	Эртхэн нийлж суугаад, 

	Ангир шувуу шиг явъя аа

	 

	хэмээн дуулж барсны хойно, хоёул бие бие уруугаа харалцан их л бахтай янаг байдлыг гарган байх бөгөөд

	 

	Юндэн

	(Нансалмаагийн гарыг барьж):

	Аав ээжид чинь хэлэх үү дээ

	Ах дүү чинь юу гэх бол?

	Аян жин дор явж, 

	Авах юмаа төхөөрьюү.

	 

	Нансалмаа 

	(баяртай царай гарган)

	Төрөл садан ч яах вэ дээ

	Дуртай дур үгүй ч ялгал үгүй, 

	Чиглэсэн санаа чам дээр юм

	Тэртэй тэр үгүй дагана даа.

	 

	Юндэн

	(Нансалмаагийн зүг ширтэж), 

	Эцэг эхдээ хэлье дээ

	Өмч хөрөнгөө авъя даа

	Хот газар очъё доо

	Хуримын юмыг бэлтгэе дээ.

	 

	Нансалмаа 

	(Юндэнг таалж)

	Гэр орноо төхөөр дөө

	Гэргий авахаа бодол доо, 

	Хэтийн газар яв л даа

	Хэрэглэх юмаа авчир даа

	 

	Юндэн 

	(Нансалмаа руу харж)

	Янагийн сэтгэл үнэнээр бол

	Яагаад ч болсон нийлнэ дээ

	Явж хурдан ирвэл дээ

	Ямар ч юм саад үгүй дээ.

	 

	Нансалмаа 

	(уярсан байдалтай)

	Амраг сэтгэл хэмээгч нь

	Алж болдог үгүй юм

	Аяндаа түргэн явахыг

	Өдөр шөнө үгүй хүлээе

	 

	хэмээн дуулсны дараа дуу бяцхан завсарлан, бие биесийг таалан янаглалцсан байдалтай байх бөгөөд 

	 

	Юндэн 

	(Нансалмаагийн гарыг өвөр дээрээ тавьж):

	Хайртай сэтгэл чиний тул

	Хариад бушуухан ирье, 

	Хамаг яриа тогтов

	Гарахаас өмнө уулзъя (хэмээн дуулж босохуй дор)

	 

	Нансалмаа 

	(Юндэн рүү харж), 

	Миний сэтгэл чамайг хэмээсэн юм

	Маргааш энд хүлээе

	Морио унаж гараад

	Намайг дайрч уулзана уу?

	 

	хэмээн дуулж, мөн босох бөгөөд Юндэн баруун тийш, Нансалмаа зүүн тийш одно (Гэрэл унтарна. Бяцхан завсарлана)

	Гэрэл дахин ноцохуй дор Нансалмаа (мөнхүү чулууг түшин сууж, Юндэнг хүлээсэн янзтай байх бөгөөд) Юндэн нөгөө талаас гарч ирмэгц, ирэхдээ богц юмыг барьж аян дор явахыг шийдсэн байдалтай гарч ирнэ.

	 

	Нансалмаа 

	(Юндэнг харж):

	Амраг хүү минь ирэв үү дээ

	Аяндаа явах нь энэ үү дээ?

	Аяарлан үдэж гаргах дор

	Алаг нүд минь мэлмэрнэ

	 

	Юндэн 

	(ирэх замдаа):

	Хонгор хүү минь хүлээж байна уу?

	Хул морио сойгоод ирлээ

	Хэдэн үгээ солиод

	Хэтийн газар явъя даа

	хэмээн дуулж, Нансалмаагийн дэргэд сууна. Гэтэл

	 

	Нансалмаа 

	(Юндэнгийн богцыг түшиж):

	Хуримын юмыг төхөөрөх дор чинь

	Хувьдаа баярлан яарна

	Хот газар очих дор чинь

	Хоцрох дор хэцүү (л) байна шүү дээ

	 

	Юндэн 

	(Нансалмаагийн ханцуйнаас татаж):

	Нийлж суухаа бодъё доо, 

	Нэг хоёр сар шүү дээ!

	Намайгаа бодоод хүлээ дээ

	Чамайгаа бодоод явъя даа!

	 

	хэмээн дуулсны дараагаар

	 

	Нансалмаа 

	(нэгэн аяганы алчуурыг гаргаж Юндэн дор өгөн):

	Аяндаа мэнд яваарай

	Алсаас хурдан ирээрэй, 

	Алаглаж оёсон алчуур дор, 

	Аягаа хийгээд зүүгээрэй!

	Зүйгээд нийлүүлж оёхдоо

	Зүрх сэтгэлээ барсан юм

	Зүү хатгах бүртээ

	Зөвхөн чамайг бодсон юм

	 

	Юндэн 

	(алчуурыг авч):

	Мөшгөөд чимсэн алчуурт чинь

	Мөнгөн аягаа хийе

	Мөрөөдөж хүсэх сэтгэлдээ

	Мөнх чамайгаа агуулъя

	Хөх торгон алчуурыг чинь

	Хондлой дээрээ зүүе

	Холхи замын урт дор

	Хонгор хүүгээ бодъё

	 

	Нансалмаа 

	(бас дахин Юндэнг ширтэж):

	Угалзлаад эсгэж хийхдээ

	Ур гараа гаргасан юм

	Утас татах бүртээ

	Учирсан чамайг санасан юм

	Эрээлээд оёсон алчуурыг

	Эндэж битгий гээгээрэй!

	Эргүүлж үзэх бүртээ

	Энэхэн намайгаа бодоорой!

	 

	ЮНДЭН 

	(мөнөөх алчуур дор аягаа хийж):

	Урлаад оёсон алчуурыг чинь

	Ууцан дээрээ зүүе

	Үзэх харах бүртээ

	Энхрий чамайг дурсана

	Шаглаад оёсон алчуурыг чинь

	Сайхан авч явъя аа

	Санаа сэтгэл хоёрыг

	Түүний дотор хадгалъя аа

	 

	хэмээн дуулж, аяганы алчуурыг бүсэндээ хавчуулах бөгөөд босохуй дор

	 

	Нансалмаа 

	(мөн босож)

	Замдаа сайн яваарай

	Зүдэрч ядрах болов уу даа

	Жирийлгэн хүрч ирэхийг чинь

	Зүүд нойртоо хүлээе

	 

	Юндэн: 

	(Нансалмааг түшиж):

	Мэнд явалгүй яах вэ дээ, 

	Идэр залуу байна шүү дээ

	Миний захих үг нь

	Янагаа сахиж суугаарай!

	 

	Нансалмаа 

	(Юндэнгийн богцыг авч өгөн)

	Өөрөө сайн яваарай

	Өлсөж даарах бол уу даа

	Үтэр түргэн ирэхийг чинь

	Өглөө үдэш үгүй харуулдъя

	 

	ЮНДЭН 

	(Нансалмааг тэвэрч)

	Уул өндөр боловч, 

	Үүл нүүхийг хорих үгүй

	Газар хол боловч, 

	Хоёр сэтгэлийг халхлах үгүй

	 

	НАНСАЛМАА 

	(бяцхан нулимс унагаан, алчуураа гарган нүдээ арчиж)

	Хойшоо зовох хэрэг үгүй, 

	Хурдан ирэх хэрэгтэй!

	Хүрч ирсний дараа чинь

	Хоёулаа нийлэн сууя

	 

	Юндэн 

	(Нансалмаагийн алчуурыг авч аргадан):

	Алсын замдаа зүглэе дээ

	Аль вэ? хүүгээ үнсье дээ

	Амраг гэдэг нь хэцүү юм

	Алчуур дүүрэн нулимстай

	 

	хэмээн дуулж Нансалмааг үнсээд богцыг аван одно. 

	 

	Нансалмаа 

	хойноос нь харуулдан зогсох бөгөөд Юндэнг далд орохуй дор мөнхүү чулуун дээр суун нулимсаа арчин:

	 

	Хайртай сэтгэл зай үгүй юм

	Хагацах гэдэг нь хэцүү юм

	Ханилсан хүү минь далд оров

	Харуулдаад хоцрохоос яах вэ даа

	Дассан сэтгэл гэгч нь

	Тасдаж болдог үгүй гинж юм

	Дахиж хэзээ уулзнам, 

	Дагаад явах ч юм сан уу

	Хос алаг нүдэн дор минь

	Хонгор хүү минь үзэгдэх үгүй, 

	Хонгороосоо салсан зүрх минь

	Хойноос тэмүүлэн гарах нь

	 

	хэмээн дуулж байгаад муужран унасан мэт болон толгойгоо тэврэн мөнхүү чулууг дэрлэж, доош харан чимээ үгүй сууна.

	Энэ үе дундад уулын дээгүүр Балган гарч ирэх бөгөөд буугаа барьж гөрөөс эрсэн байдлаар ийш тийш ажиглан явж ийн дуулна.

	 

	Балган

	Арын өндөр уул нь

	Асар сайхан уул аа!

	Араатан гөрөөс сүрэглэж, 

	Агнах дор бахтай уул аа!

	Өсөх бага наснаасаа

	Өөрийн дураар явлаа даа

	Хурдан морийг унаж, 

	Хурц зэвсгийг барилаа даа

	Бага залуу нас минь

	Бадарч байгаа цаг л даа

	Баатар эрэлхэг чадал минь

	Барс чононоос ч буцах үгүй

	 

	гэж ийш тийш ажиглан байгаад дахин ийн дуулна.

	 

	Балган

	Үнэг чоно олон сон

	Өдөр бүгд антай сан

	Өглөө эрт гарсан сан

	Өнөө яасан өдөр буй?

	Гөрөөс мөрөөс ч үзэгдэх үгүй

	Хүрнэ зурам ч дайралдах үгүй, 

	Хөлийн гарз болсон

	Хаашаа уйтгартай өдөр буй?

	Бүхэл өдөр яваад

	Буу дуугаргал үгүй буц юу

	Булай ёр байгаа даа

	Бургаас мургаасыг буудаад харьяа даа

	 

	хэмээн дуулж, баруун уулын бэл дэх хайлаас руу буудахуй дор чулуу түшин хэвтсэн Нансалмаа сочин өндийхүй дор Балган харж (дахин буудахыг завдсанаа байж):

	 

	Араатан гөрөөс босов уу!

	Аль буй хүн юм уу даа

	Эзгүй хээр газар

	Элэнцэг нь энд байдаг юм буй?

	 

	хэмээн дуулан Нансалмаагийн зүг очихуй дор Нансалмаа айсан байдалтай зогсон хүлээж байх бөгөөд Балган Нансалмааг ширтэн инээж ийн дуулна:

	 

	Хүн явдаг үгүй газар

	Хаанаас байгаа хүүхэн буй?

	Гуа үзэсгэлэнг үзвэл, 

	Хурмаст тэнгэрийн дагина уу?

	Урьд үзээ үгүй бүсгүй

	Огторгуй тэнгэрээс заяав уу?

	Өвтэгш сайхныг чинь үзвэл

	Уул усны хувилгаан уу, 

	Уулын гөрөөс олдох үгүй дор

	Урам үгүй явсан юм сан

	Зол заяа ирэхүй дор

	Лус охиноо хайрлав уу?

	 

	Нансалмаа 

	(Балганы өмнөөс их харж):

	Эрхэм залуу баатар

	Эндэж ташаарч байна уу даа

	Энгийн нэгэн бүсгүй

	Энд явахад яадаг юм буй?

	Гөрөөчин анчин эрхэм минь

	Хөндөлдөж зогсоод хэрэг үгүй

	Хөдөөгийн нэгэн хүүхэн байна

	Гөрөөс ангаа эр л дээ

	Яасан егөөтэй хар хүн буй?

	Ядуу бүсгүйг үзээ үгүй юу!

	Ямар учир тоглоном

	Явдаг замаараа яв л даа

	 

	гэж дуулж шууд явах хэмээхүй дор (Балган замыг хөндөлдөж зогсон)

	 

	Балган

	Нар шиг гэрэлтэй охин оо

	Намайг юунд тэнснэм?

	Эртний хувь зохиолоор

	Энд учрах ерөөл байжээ

	Тэнгэр бурхан илгээсэн биз.

	Дээд орны дагина биз

	Өчүүхэн намайг тоох үгүй нь үү?

	Орхиод хаашаа явнам

	Сар шиг гэрэлд чинь гялбаж байна

	Сайхан өнгөн дор чинь дурлаж байна

	Саатаж энд сууж, 

	Санаа сэтгэлийг хангана уу!

	 

	хэмээн дуулж Нансалмаагийн тохой дээрээс татахуй дор

	 

	Нансалмаа 

	(уурласан байдал гарган):

	Эрэлхэг баатрыг чинь үзвээс

	Эрхэм дээд хүн шиг

	Ичгүүр үгүй аашийг чинь үзвэл

	Эргүү мунхаг адгуус шиг

	Айл аймгийн ах дүү бол

	Ааш зангаа татна уу даа!

	Агула (уул) талын оргодол бол

	Алс замаа хөөнө үү дээ

	Харах царайг чинь үзвэл

	Хад уулын хулгайч шиг

	Чамаас би айж байна

	Тавьж хурдан явуул

	 

	хэмээн дуулж бармагц, гарыг алдуулан гэнэт зугтаахуй дор

	 

	Балган 

	(ухасхийн, Нансалмааг барьж аваад, ихэд чанга инээж):

	Ахынхаа гарын доор чи

	Оготно хулганатай адилхан шүү

	Ан үгүй өнөө явсан биш

	Аваад чамайг явна даа

	Бага жаахан охин чи

	Балганы гараас гарах үгүй, 

	Гэртээ чамайг аваачаад

	Гэргий болгож сууна даа

	Эд хөрөнгө ч элбэг бий

	Эхнэр авахыг эрсэн юм

	Эеэр эс болбоос

	Эзний зарлиг дор хүргэнэ!

	 

	гэж (Нансалмааг чирч зүүн уул руу явна)

	 

	Нансалмаа 

	(уйлах бөгөөд зүүн уулын хажууд Балганы гараас мултарч чадах үгүй байх бөгөөд):

	Хүний арьсыг нөмөрсөн

	Хээрийн галзуу чоно чи

	Хүзүү толгой үргэлж байхад

	Чи намайг боолчлох үгүй

	Омог зан чинь хэцүү ч

	Ойртуулж намайг чадах үгүй

	Хэлэлцээ сүйтэй нөхөр буй

	Хэчнээн оролдовч тус үгүй

	Зэвхий царайг чинь харахад

	Зэрлэг араатан шиг үзэгдэнэ

	Чиний чадал их ч

	Миний зориг хатуу!

	 

	хэмээн дуулж Нансалмаа зүтгэн зайлсугай гэвч Балган тавих үгүй зууралдан байх үес зүүн уулын дээгүүр Хоролмаа гарч ирэх бөгөөд тэр хоёрыг хармагц, сэмээр гэтэн ойртоод “Балган яаж байгаа юм буй?” хэмээн чанга дуугарахуй дор Балган сочин харж айсан мэт болон Нансалмааг орхиж уулын чанад руу орж нуугдана. Нансалмаа, Хоролмаа руу нэг хараад доош харан дуугүй сууна.

	 

	Хоролмаа 

	(Нансалмаагийн дэргэд хүрч ирээд ийн дуулна):

	Хар хүнээ гаргаж өгөв үү?

	Харих замдаа завхарч байна уу чи!

	Амраг гэсэн чинь аль буй?

	Амны хоосон үг үү дээ?

	Өөрийн эрээ явуулаад

	Хүний эрийг эргүүлнэ үү?

	Ичгүүр сонжуураа алдсан

	Яасан муухай амьтан буй?

	Хоёр нийлсэн амраг хэмээсэн

	Худал юм байж л даа

	Юндэнгээ хүрч ирэхэд нь

	Нүүрийг нь яаж харах буй?

	 

	хэмээн дуулаад (ичиж байна уу чи нүүртээ илэг наалгана уу) хэмээн Нансалмаагийн толгойг өргөх дор

	 

	Нансалмаа 

	(уурлан нударч аваад) ийн дуулна:

	Зэрлэг чонотой таарсан

	Золбин гичий ирэв үү чи?

	Зальхай Балганаа аваад, 

	Зайлж хурдан өгөөч

	Баавгай гөрөөс шиг Балган

	Балмад хүүхэн та хоёр

	Ариун нэрийг минь бузарлаж, 

	Алд биеийг минь зовооно уу

	Үхэвч журамтай үхнэ

	Өшөөлөөд та нар чадах үгүй

	Өлөгчин муусайн нохойнууд

	Үтэр түргэн тонил!

	 

	хэмээн Хоролмааг түлхэхүй дор Хоролмаа “Айсан хүн айл эвдэнэ, ичсэн хүн хүн ална” гэж чи бас над дор хүрнэ гэнэ ээ хэмээн давшилж Нансалмааг татаж унагаахуй дор Нансалмаа түүний хүчин дор дийлэгдэн дуу алдан унахуй дор Балган цаанаас гарч ирэн “Чи надад хамаа үгүй, миний эхнэр дор чи юунд халднам” хэмээн Хоролмааг уулын хажуу руу түлхэн унагах бөгөөд энэ завсар Нансалмаа босон харайн явах гэтэл, Балган Нансалмаагийн гар дээрээс барьж аван “Чи одоо миний болсон” хэмээн чанга хэлж хөтлөн уулнаас буух үест хөшиг хаана.

	 

	 

	 

	ХОЁРДУГААР ҮЗЭГДЭЛ

	 

	Хөшиг нээмэгц зүүн уулын энгэр дээр

	 

	Нансалмаа 

	(нэг чулуу сандайлан сууж баруун ба хойд уулын тийш байн байн ширтэж холын бараа харсан янзтай болоод уярсан байдлаар гиюүрч, ийш ийш харан ийн дуулна):

	Өндөр уулан дээрээс ширтэвч

	Холын бараа харагдах үгүй

	Нулимстай нүд минь мэлмэрч

	Янагийн зүрх минь тэмүүлнэ

	Өдөр шөнө үгүй хүлээвч

	Сэтгэлийн хүү минь ирэх үгүй

	Учирч уулзахыг яарах дор

	Уушги элэг минь догдолно

	Болжмор шувуу ч болоосой

	Хоёр жигүүр ч ургаасай

	Хойноос (нь) нисэж очоод

	Хамаг зовлонгоо тоочих юм сан, 

	Хоёр сар ч шахлаа даа!

	Хонгор хүү ч яав даа!

	Хүний гар дор орлоо шүү

	Хурдан ирж аваасай

	 

	хэмээн дуулж, алчуур гаргаж нулимсаа арчин, бас өндийн ширтэж ийн дуулна.

	 

	Хүссэн хүү минь харагдах үгүй

	Хэзээ ирэх нь сураг үгүй

	Хойноос (нь) явах чадал үгүй, 

	Хөөрхий би чинь яах билээ?

	Мангас махчин шиг хүн

	Намайг авах гэж байна шүү!

	Санамсар үгүй зовлонг

	Санаанд үгүй явна уу чи?

	Зальхай жигшүүртэй Балган

	Цаг ямагт эргүүлдэнэ

	Зовниж хүссэн Юндэн минь

	Зүүдэнд эс үзэгдэнэ

	Балмад араатан шиг Балган

	Бас хүрээд ирэх болов уу?

	Оготно мэт би чинь

	Одоо хайчих билээ дээ?

	 

	хэмээн дуулаад нэгэн зэрэг санаа алдаж уруу харан:

	 

	Чонын аманд орсноос

	Зуурдын замыг хөөмөөр

	Чамтайгаа уулзал үгүй үхэхэд

	Даанч түвдэж чадах үгүй

	Уул ой дахь хэрэм нь

	Анчин учрахаар бүлтэлзэнэ

	Гачигдсан бүсгүй намайг

	Хэн нулимс (унаган) хөөрхийлнөм

	(Дээш харж)

	Намрын хонгор салхи нь

	Найган ганхан салхилна

	Насан бага би чинь

	Түүний дотор гасална

	Галуу шувуу хүртэл

	Ганганаж гунганаад буцаж байна

	Хайртай амраг Юндэн минь

	Харьж ирэх үгүй яав

	 

	хэмээн дуулан гуниглан ийш тийш ажиглан байтал баруун ба хойд уулын завсраар Дамдин алгуур сүүмэлзэн гарч ирэх холын барааг Нансалмаа хараад нэлээд сэргэсэн байдалтай болж дээш босон:

	 

	Хоёр уулын хоорондох

	Холын бараа юу буй даа?

	Юндэн минь үгүй болов уу?

	Яасан аяархан явдаг юм буй?

	Алтан замын дундах

	Алсын бараа юу буй даа?

	Амраг хүү (минь) ирнэ үү?

	Адилхан ч юм шиг харагдана!

	 

	хэмээн дуулаад малгай дээлээ засан хөдөлж:

	 

	Малгайн орой нь адилхан байна

	Магад хүү минь ирлээ шүү

	Миний нар ч гарлаа шүү

	Мэнд уулзахын ерөөл байжээ

	 

	хэмээн дуулан урагш алхалж даллан:

	 

	Наашаа хурдан яваач ээ!

	Нансалмаа чинь хүлээж байна

	Намайг бушуухан аваач ээ!

	Чамтайгаа түргэн харих юм сан

	 

	хэмээн дуулан тосож ойртохуй дор Дамдин чанадаас бас ойртож ирэхийг Нансалмаа үзээд хараахан Юндэн бус мэт болохоор сочих мэт болон урам үгүйгээр ухран зогсохуй дор Дамдин дэргэд нь ирж: “Эр хүний заяа эзгүй хээр гэгчээр энэ бүсгүй чинь юу буй? Чи юунд дуудав? Яаж яваа хүн буй?” хэмээхүй дор

	 

	Нансалмаа 

	(айсан байдалтайгаар зогсож):

	Би хүн андууран дуудав

	Хүрээнээс ирэх хүнийг хүлээсэн юм

	 

	хэмээхүй дор

	 

	Дамдин 

	(ихэд гайхсан байдалтайгаар ширвэн харж):

	Тэгвэл би хүрээнээс явна

	Чи ямар хүнийг хүлээсэн юм буй?

	Тэр хүн чинь хаа яваа юм буй?

	 

	Нансалмаа 

	(хулган):

	Хаа явааг мэдэх үгүй

	Манай нөхөр юм

	Хүрээ ороод хоёр сар болж байна

	Өнөө маргааш үгүй ирэх болсон юм

	Юндэн гэж нэг залуу хар хүн буй

	Харин та тохиолдсон үгүй биз дээ!

	 

	хэмээхүй дор Дамдин толгой дохиж: “Юндэн гэнэ ээ! Цэнд дархны Юндэн үү!” хэмээхүй дор Нансалмаа сураг дуулах нь гэж санаж, баярласан янзтайгаар “Тийм тийм, уулзсан уу? Хаана явнам?” гэсэнд Дамдин муухай харж “Чи чинь Надмидын хүүхэн биз дээ? Балганы эхнэр болсон гэж дуулдах ч билээ. Юндэнгээр яах гэсэн юм буй? Тэр хаанаас мөд ирэх юм буй?” хэмээн ширэв татан өөр үг үгүй шууд зүүн уулын араар орон одно.

	 

	Нансалмаа 

	(хирдхийн хоцорч, даруй мөнөөх чулууг түшин сууж, уйлан ийн дуулна):

	Холын барааг хараад

	Хөл үгүй баярлан гүйсэн минь

	Харийн хүн болоод

	Харин жигтэй яриатай

	Сэжигтэй үг дуулбал

	Сэр сэр бодогдоно

	Саад тотгор тохиолдов уу?

	Санаа сэтгэл нь хувирав уу?

	Байсаар байсаар байгаад

	Балганы эхнэр гэгднэм

	Богтолж хэлэлцсэн хүү минь

	Буцаж ирэхгүй болов уу?

	Талд хоцорсон янзага шиг

	Тарчилж үхэх нь энэ дээ

	Залуу бага насны минь

	Заяа ерөөл яав?

	Гэртээ хариад яах вэ дээ?

	Хэнийг гэж очих буй даа?

	Харгис Балган дор баригдсанаас

	Хээр үхсэн нь дээр дээ

	Амраг хүүтэйгээ нийлэх хэмээсэн

	Агула (уул) жалга дор тэнүүчилнэ

	Авлигач этгээд дор учирснаас

	Араатан гөрөөсөн дор идүүлье!

	 

	хэмээн дуулан явж зүүн уулын нэгэн жалга дор муужран унана. Гэтэл

	 

	Юндэн 

	(баруун уулын дээгүүр ирэх бөгөөд Нансалмааг эрсэн байдалтай ийн дуулна):

	Аянаас ирэхүй дор

	Амраг хүү минь үгүй шүү

	Ах дүүгээс сурвал

	Алга болсон гэнэ шүү

	Үхэж үрэгдсэн бол

	Өөрийн (нь) хүүрийг үзэх юм сан!

	Хүнд дарлагдсан болбол

	Хүч чадлаараа тэмцэх юм сан!

	Алаг нүдний нулимсаа

	Арчин байж салсан юм сан!

	Ааш зан нь хувирсан бол !

	Арав таван үгийг солих юм сан

	Холын газар явахад

	Хүйтэн халуунд зүдэрсэн ч

	Хурим найрыг хийгээд

	Хүүтэйгээ жаргахыг бодсон сон

	Хосгүй хоёр амраг

	Холдож салах учир үгүй сэн

	Хувь заяа дутах дор

	Ийм хэрэг болдог уу!

	 

	хэмээн дуулан, уулын дээгүүр буюу урьд Нансалмаагаас салсан газраараа явж байгаад зүүн уулын ёроол дор орж, хойд уулын зүүн талаар явчихна.

	Энэ завсар Нансалмаа мөн жалгандаа унасан хэвээр байх бөгөөд гэтэл зүүн уулын модон дотроос нэгэн зэрлэг гахай ирэн Нансалмаа дээр очиж эргэн тойрон шиншин, таван минут хэртэй болоод идэхийг завдахуй дор Нансалмаа сэргэн сочин сандран өндийж, айн байх ба нэлээд зайтай хэрээд (?) байх үест Юндэн хойд уулын баруун дээгүүр гарч ирээд юуны урьд тэрхүү гахайг хармагц буугаа аван буудна. Гахай унамагц Юндэн буугаа барин хүрч ирэхүй дор Нансалмаа нэгд айсандаа, хоёрт Балганыг ирэв гэж бодсондоо зугтана. Юндэн таниад “Нансалмаа, Нансалмаа” хэмээн дуудахуй дор сая эргэж гэдрэг харан Юндэнг таниад гараа сарвайхуй дор Юндэн яаран очиж тэврэн авна. Нансалмаа бас муужран унана. Түүнээс Юндэн газар сууж, Нансалмаагийн цээжийг өвөр дээрээ түшүүлэн тавьж толгойг нь илэн үлээж Юндэн ийн дуулна.

	 

	Юндэн

	Алга болоод олдох үгүйд чинь

	Амь тэмцэн явна шүү!

	Аглаг хээр газар

	Яагаад хүрч ирэв!

	Гэр орондоо байх үгүй

	Хэл мэдээ орхих үгүй

	Хээр тал ирээд

	Хэвтэж байх чинь юу буй?

	 

	хэмээн дуулж Нансалмаагийн гарыг барихаар

	 

	Нансалмаа 

	(уйлан):

	Эргэж ирэх үгүйд чинь

	Элдвийн юм бодлоо

	Энэлж шаналж гачигдахдаа

	Ингэж хээр хэвтнэм

	Хурдан нийлж суух хэмээсэн

	Хоосон болохоос айв

	Хавчигдаж цухалдахдаа

	Хатуу зориглохыг шийдэв

	 

	хэмээн дуулахуй дор

	 

	Юндэн 

	(гайхсан байдал гарган):

	Эцэг эх чинь зовоов уу?

	Эбдчин (өвчин) гамшиг тохиолдов уу?

	Энэ тэр эргүүлдэв үү?

	Эрээ үгүй надад хэлээч

	Харь этгээд зовоосон бол, 

	Хариу өшөөг авъя аа

	Хайртай хэвээрээ бол

	Хад чулууг хагална хэмээхүй дор

	Нансалмаа:

	Амраг чамайг явснаас

	Айхавтар зовлонд учирлаа

	Арга ядаж хүлээхдээ

	Уулын дээр ширтэн сууна

	Гаргаж өгсөн өдрөөс чинь

	Харгис хүн тохиолдлоо

	Гартаа оруулж авах гэхэд нь

	Ганцхан чамайг харуулдлаа

	 

	хэмээсний (дараа) харилцан тэврэлдэж нэлээд тайтгарсан байдалтай байх бөгөөд

	 

	Юндэн 

	(ийн дуулна):

	Хоёр бие учирлаа даа!

	Хойчийн зовлон гайгүй биз дээ

	Элдэв дарлах гэвэл дээ

	Эр чадлаар тэмцэнэ

	Амраг сэтгэл байвал даа

	Агушиги (уушги) зүрх нэг шүү дээ

	Уужим тавиун байгаад

	Ургийн хэргээ гүйцэтгэе (хэмээсэнд)

	Нансалмаа (баярын байдал гарган):

	Учирсныг тоочвол

	Ухаж авч үзээрэй

	Чонын аманд хавьтуулах үгүйг

	Чи мэдэх хэрэгтэй шүү

	Хүсэл сэтгэл чам дээр

	Хүйтэн халуун дор дагана

	Өөрийн гэртээ аваачна уу.

	Одоо чамаас хагацах үгүй

	 

	хэмээн Юндэн, Нансалмааг өвөр дээрээ суулган толгойг илэн хоёул, 

	 

	Нийлсэн хоёр сэтгэл нь

	Мянган лан алт шүү

	Зай үгүй хатуу нягтад нь

	Зүүний үзүүр орох үгүй

	Алтан наран мандах нь

	Агаар тэнгэрийн дэнлүү

	Амраг хонгор хүү минь

	Ёстой миний дэнлүү

	 

	хэмээн тэврэн суух бөгөөд

	 

	Нансалмаа:

	Агшин зуур хагацахуй дор

	Мянган жил шиг санагдана

	Өлссөн хөөрхий сэтгэл минь

	Чамайг үзэхээр цадна

	Хас чулууны өнгийг

	Харлуулж юу ч чадах үгүй

	Хайртай амраг хүнийг

	Хагацуулж хэн ч дийлэх үгүй

	 

	хэмээн дуулж байх үест тэр хоёрын хажуугаас Балган гэнэт гарч ирэн догшин байдлаар эсрэг хандан, муухай харан Нансалмаа руу давшилж ийн дуулна.

	 

	Балган

	Эрээд эрээд олдох үгүй

	Ингэж харин байна уу чи?

	Орчлон ертөнцийн дээр

	Миний гараас гарах үгүй чи

	Энэ муу эрээ дагаж

	Эзгүй хээр үхнэ үү чи!

	Худалдаад чамайг авсан ч

	Хурдан бушуу явтугай

	 

	хэмээн загнахуй дор Юндэн бяцхан өндийн муухай харж тэмцэлдэхийг бодсон янзтай байх бөгөөд

	 

	Нансалмаа 

	(уурлан ийн дуулна)

	Хүний арьсыг нөмөрсөн

	Чонын толгой дуугүйгээр

	Энэ хүнийг харж байна уу!

	Чамд дарлагдахыг өнгөрсөн

	Бушуу түргэн далд ор!

	Хүний хажуугаас зайлж, 

	Чонын сүрэгтээ нийл!

	 

	Харанхуй дор Балган ухасхийн Нансалмаа руу дайрмагц Нансалмаа Юндэнгийн ар тийш бултана. Юндэн Балган руу хөдлөхийг завдтал Балган хажууд байсан нэг модыг авч Юндэнгийн толгойг цохихуйяа Юндэн унаж уулын хажуу руу ойчно. Гэтэл Балган Нансалмааг барин авч, уйлуулан чирч одно. Түүнээс Юндэн уулын бэлд унаад ухаан үгүй хэвтэж байх бөгөөд энэ үед зүүн уулын араас Хоролмаа хоёр хувин барьж алгуурхнаар булаг дээр очиж ус аваад буцах замдаа Юндэнг үзэж сочин зайлмаар болсноо байж хувинтай усаа тавин түүний дэргэд очин “Юндэн, Юндэн! Яасан? Мориноос ойчсон юм уу?” хэмээн 

	 

	Хоролмаа 

	(даруй сууж толгойн шархыг нь өврөөсөө цагаан дурдан алчуур гарган боож толгойг нь өөрийн өвөр дээрээ тавьж ийн дуулна)

	Эртнээс чамайг хүссэн сэн

	Эдүгээ учрахаа явсан сан

	Ингэж уулзахыг үзвэл

	Ерөөл заяатай юм санж

	Жавхлантай сайхан эр л гэж

	Засаг хошуугаар хэлэлцсэн

	Царай зүсийг үзвэл

	Дамжиг үгүй үнэн юм л даа

	Давхраатай хар нүдтэй

	Тас цагаан шүдтэй

	Дархан Цэндийн Юндэн чи

	Давуу цэвэрхэн төржээ

	Өслөг гоолиг нуруутай

	Өргөн хар хөмсөгтэй

	Өөрийн нутгийн Юндэн чи

	Үлэмж сайхан төржээ

	Барааг чинь хараад

	Бахадсан юм

	Царайг чинь үзээд баярлаж байна

	Ухаан орж сэргээч!

	Уг санаагаа илтгэе

	Тавилан ерөөл байснаас

	Тавтай сайхан уулзлаа

	Дээшээ сэргэж босооч

	Дурласан сэтгэлээ сонсгоё

	 

	гэж дуулаад Юндэнг хөдөлгөн ядах бөгөөд даруй аятайхан хэвтүүлэн босож нэг хувинтай ус авчран түүний товчийг тайлж энгэрийг яран ус шүрших бөгөөд бас хажуугаар нь үнсэж байна. Гэтэл Юндэн алгуур аан уун хэмээн ярагласаар сэргэж, нүд аниатайгаар дэрлэж хэвтсэн Хоролмаагийн гарыг барьж илэн “миний Нансалмаа” хэмээн дахин дахин тэмтрэх бөгөөд үүн дор Хоролмаа их сочсон янзтайгаар дэмий л “Зүгээр зүгээр” гэнэ. Гэтэл Юндэн бүрмөсөн сэргэн өндийж Хоролмааг ширтэн “Та юун хүн бэ? Нансалмаа яасан буй?” гэхэд

	 

	Хоролмаа

	Нансалмааг би мэдэх үгүй

	Харин таныг энд ухаан үгүй

	Хэвтэж байхад нь

	Би тэнхрүүлэн сэрүүлэв

	Хэрэв жигших үгүй бол

	Өчүүхэн надтай танилцах болов уу?

	Би таныг хэдийнээс таних боловч, 

	Ийнхүү нүүр учирч явсан үгүй

	Та мориноос ойчсон буюу яасан буй? 

	 

	хэмээхүй дор

	 

	Юндэн 

	(талархан):

	Та яасан сайн хүн буй, хэрэв

	Та намайг авран сэргээсэн үгүй болбол, 

	Би эзгүй хээр газар

	Ая үгүй бол үхэж үрэгдэнэ

	Өөрийн сүйтэй хүүхэнтэй

	Хамтран сууж байх дор

	Нэг үл таних хүн дор

	Санамсар үгүй жанчигдав

	Эрхэм бүсгүйн нэр хэн буй? Гэр хаана буй?

	Хожим ачийг хариулсугай

	 

	хэмээхүй дор

	 

	Хоролмаа 

	(ихэд баярлан инээмсэглэх царай гарган ийн дуулна):

	Учрал ерөөл байснаас

	Уулзаж тохиолдсон нь энэ биз

	Муужирсан таныг сэргээх нь

	Мөхөс миний сэтгэл ээ

	Эрхэм хүн тантай

	Ингэж танилцах хишиг байжээ.

	Доорд гэрт саатаж, 

	Тэнхээ тамираа сувилмуу? (хэмээхүй дор)

	 

	Юндэн 

	(өндийж):

	Эелдэг сэтгэлт охин таны

	Энэрч үзсэн дор баярлана

	Гэр нэрээ хэлж өгмүү?

	Хожим айлчлан очъё

	Зөөлөн хөнгөн гараараа

	Илж сувилсан дор талархана

	Эгч дүү мэт дотнолж

	Ач тусыг хариулъя аа (хэмээхүй дор)

	 

	Хоролмаа 

	(өмнө зогсон):

	Самуун улсын гар дор

	Шархтаж унасан дор түвдэх үгүй

	Сайхан өнгө чинь шарласанд

	Сувилж засахыг хүсэж байна

	Хас царайг чинь харахуй дор

	Хайрлах сэтгэл өрнөж байна

	Хамт манайд очиж, 

	Халуун цай зоогломуу? (хэмээхүй дор)

	 

	Юндэн 

	(маргаж):

	Учирч намайг сувилсан дор

	Ухаан санаа минь сэргэж байна

	Уран сайхан аашийг чинь

	Уяран бахдан сүсэлнэ

	Таныг дагаад явах юм сан

	Танилцаж мэдэлцэж авах юм сан.

	Эхнэрээ олоод очих юм сан

	Эгч минь та харсан уу (хэмээхүй дор)

	 

	Хоролмаа 

	(бяцхан царай хувирч ийн дуулна):

	Зальхай этгээдтэй нийлж, 

	Залуу чамайг мэхэлнэ

	Богтолж авах гэсэн хүүхэн чинь

	Балгантай нөхцөөд очсон шүү

	Ийм сайхан эр дор

	Эхнэр хаана мундах буй?

	Ганц нэгийн хойноос

	Гансарч зүтгээд яах буй? (хэмээхүй дор)

	 

	Юндэн 

	(сочсон мэт болж):

	Хоёр сэтгэл нийлсэн сэн

	Хувиралт үгүй шийдсэн сэн

	Хол газар явахдаа

	Хойш бодсон үгүй сэн

	Зальхай хүний хүч биз

	Зан авир хувираа үгүй биз

	Таны үгийг дуулахад

	Дотор харанхуйлан давчидна

	 

	хэмээн ихэд цухалдсан янз гаргахуй дор

	 

	Хоролмаа: 

	(түүний хормойноос барьж сөгдөн сууж ийн дуулна):

	Аян дор явсан өдрөөс чинь

	Амраг сэтгэл хувирсан шүү!

	Өнжиж хонох бүрд

	Өөр хүнд дассан шүү

	Балган гэдэг хүн

	Баян түшмэлийн хөвүүн шүү!

	Эр чадал ч ихтэй

	Эзэд ноёдод ч талтай!

	Санаагаа тайл л даа

	Сайн бодож үз л дээ

	Янаг амраг гэгч

	Янзаар байдаг үгүй юм.

	Үнэн сэтгэл ч ховор юм

	Өнгө мөнгөнд ч болдог юм

	Үйл заяа ч хэцүү юм

	Өөрийн санаагаар болдог үгүй юм

	Шинэхэн ханилахын үед

	Шимтэй сайхан амттай, 

	Санамсар үгүй агсаар

	Сүү шиг хурдан гашилдаг юм

	Янаг амраг хэмээгч

	Эмзэг нь яах арга үгүй

	Яльгүй бяцхан хөдөлгөвөөс

	Эмтэрч эвдрэх хялбархан

	Бадарч байгаа янаглал

	Зүрхний дотор халуун

	Бүүрч хувирах үедээ

	Нүдний үзүүрт хүйтэн

	Хатсан газрын хөрсөн дээр

	Цэцэг ариун ургадаг үгүй

	Харласан сэтгэлийн дотор

	Алт цутгаад цайдаг үгүй

	Орчлон гэдэг нь бөөрөнхий

	Эргэж хувирч байдаг юм

	Уяран гашуудах хэрэг үгүй

	Ондоо зам байдаг юм

	Залуу эр зоригтой

	Чанга бодож яв л даа

	Энэлж шаналж уйтгарлаваас

	Эгч чинь зугаацуулж үзье, 

	Эцэг эх минь хөгшин

	Эзлэх толгойлох хүн үгүй

	Энэ бие ганцаар

	Одоо манайд оч л доо!

	Гэр орон ч хол үгүй

	Хэтийн зам ч нарийн үгүй

	Хэзээний ерөөл байснаас

	Хоёулаа уулзах нь энэ үү!

	Хоёр уулын хооронд

	Хоёул амраглан янаглаж...

	 

	хэмээн босохуй дор Юндэнгийн ханцуйнаас татан хөтөлж одно. Юндэн бяцхан ухарсан мэт боловч эргэн түүнийг дагаж одтол хөшиг хаана.

	 

	ГУРАВДУГААР ҮЗЭГДЭЛ

	 

	Зүүн уулын өмнө талд Нансалмааг мордуулж байгаа үзэгдэнэ. Тэргүүн дор Балган буу үүрсэн явах ба дараагаар нь Нансалмаагийн толгойг улаан юмаар бүтээж хоёр талаас сугадан авч явна. Хойноос (нь) хоёр эр хүн явах бөгөөд Нансалмаа уйлан гэдрэг тэмүүлэн байна. Түүнээс тэд зүүн уулын хойгуур тойрон хойд уулын араар далд орж үгүй болно. Зам дор Нансалмаагийн хоёр тал дор яваа хүүхний нэг нь:

	 

	Хадамд очдог нас шүү!

	Хайлж уйлаад яах буй?

	Хан хүний хүү шүү!

	Хатан болох нь та шүү дээ

	Сайн хүний хүү юм шүү!

	Сайхан төрсөн эр юм шүү!

	Санаа сэтгэл хоёр чинь залган

	Нансалмаа дээр болсон юм шүү

	 

	хэмээн дуулж явна. Бас нөгөө нь:

	 

	Зөв харвал инээ л дээ

	Буруу харвал уйл л даа

	Эрд очих гэгч чинь

	Энэ насны жаргал шүү!

	Угсаат хүний хүү юм шүү

	Урьдаас чам дээр сорголсон юм

	Учирсан нөхөр хэн гэх буй?

	Ухаан санаандаа бодоорой.

	Ард нь яваа дагасан хоёр хар хүний нэг нь:

	Уйлаан майлаан болж байна

	Унд хоол нь болоогүй байна

	Эртхэн аваачиж өгөөд

	Идэж уух юм сан даа

	 

	хэмээн инээлдэн дуулж явна. Бас нөгөө нь:

	 

	Бэр хүргэх бэлэгтэй

	Бялхаж халгих хуримтай

	Байр нийлүүлэх жинтүүтэй

	Дээгүүр доогуур хүслэнтэй

	 

	хэмээн инээлдэн дуулж явна. Яарал үгүйгээр хойд уулыг даван ормогц олон хүний дуу гаран инээлдэж, баяр бололцон байх бөгөөд найрын чимээ сонстож, нэгэн хэсэг болохуй дор Юндэн зүүн талаас гарч ирж Нансалмаагийн хойно явж байгаа мэт. Энэ үе тайзны гэрэл шөнийн байдал дор болохуй дор мөнөөх найрын дуу хөгжим намхран дан ганц зөөлөн хуурын дуу гарахуй дор

	 

	Юндэн 

	(ийн дуулна):

	Хайрт залуу хоёр

	Халуун сэтгэлдээ татагдаж, 

	Хойно хойноосоо эрэлцэхийг

	Харсан хүн уярна

	Хос хос нүд нь

	Хоёр бие дээрээ тусч

	Хоёр амраг зүрх нь

	Бие биедээ тэмүүлнэ

	Амраг сэтгэл цавуу шиг

	Арга үгүй салах нь цахилгаан шиг

	Үүнийг нарийвчлан бодохуй дор

	Сэтгэл заавал эвдэрнэ

	Мөрөөдсөн хүмүүс учрахуй дор

	Мөс боловч хайлмаар

	Дурласан хүн салахуй дор нь

	Чулуу авч хэмхэрмээр

	Санасан хэрэг болзош үгүй

	Санаатай юм тохиолдоно

	Сайхан бүсгүй ирэв

	Санаа сэтгэлийг бусниулав

	Уран үгтэй хүүхэн ээ

	Уруул хацар нь хөөрхөн өө

	Ертөнц гэдэг бөөрөнхий

	Янаг сэтгэл хувирдаг.

	Хуурчийн шүлэг:

	Хоёр уулын үзэсгэлэн

	Хүн бүхнээ гоёмсог

	Хосолсон амрагийн үг

	Бие биедээ урамтай

	Сар шиг өнгө(тэй) охин

	Нар шиг гэрэлт эр, 

	Намрын тунгалаг өдөр

	Зэрэглэн суух нь гоёмсог

	Агуу сайхан нар

	Гэгээн гэрлээ тусгана

	Алтан сайхан дэлхий дээр

	Хоёр янаг баясна

	Намрын салхи зөөлөн, 

	Янагийн үг цэвэрхэн

	Ярьж хэлэлцэхийг нь сонсох дор

	Хэн ч сэтгэл хөдөлнө

	Үзэсгэлэнтэй төрсөн Нансалмаа

	Өөрийн хошуундаа хайрлагджээ

	Үнэхээр түүний сэтгэл

	Ганцхан хүн дээр шийдсэн сэн

	Хос амраг зай үгүй ч

	Гурвалжин болоход нь будилаантай

	Янагийн үлгэр гэгч

	Ингэж эхэлдэг ажээ.

	Холбож ёслохоор шийдсэн юм сан

	Хайртай амраг хүүгээ

	Харийн хүнд алдаад

	Хойд уулын энгэр дээр

	Ганцаар юунд гуниглана

	Хэлэлцсэн яриа яасан буй?

	Хэдэн үгээ солих юм сан

	Албадаж чамайг аваачив уу!

	Ааш зан чинь хувирав уу!

	Хатуу зориг чинь байна уу!

	Гараад ирж уулзана уу!

	Хоёр сэтгэл хэвээрээ бол

	Гал уснаас халшрах үгүй.

	 

	Уулын чанадаас:

	 

	Нансалмаа:

	Уулын оройгоос дуулж байна уу!

	Ухаан санаа сэргэж байна уу!

	Учирч уулзахыг хүсэж байна уу!

	Улсын нойрсохыг хүлээе

	 

	хэмээн дуулан байтал, мөн хойд уулын баруун талаас Хоролмаа гарч ирэн Юндэнгийн дэргэд очиж:

	 

	Хоролмаа

	Хэний хойноос хараа буй?

	Хүний хүнээс ичих үгүй юу?

	Гэр орондоо тогтох үгүй

	Хээр гүйх чинь юу буй?

	 

	Юндэн:

	Харийн хүн аваад явахуй дор

	Хар нүд минь халтирна

	Харамсах сэтгэл багтах үгүй

	Голт зүрх минь гарах нь

	Алтан нар далд орохуй дор

	Дахиж үзэх үгүй гэж мэдэрч

	Амраг янаг дор автаж

	Ертөнцөөс салахыг шийдэв

	Өндөр уулын дээр гарахуй дор

	Холын (бараа) харагддаг юм

	Өөрийн хэргээр сууж байна

	Өөр бусдад хэрэг үгүй.

	 

	Хоролмаа:

	Өнгөрсөн юмаар яах буй!

	Өөр замыг бод л доо!

	Ингэж суугаад хэрэг үгүй

	Үгэнд минь эрх үгүй ор л доо!

	 

	Юндэн:

	Ижил хоёр шувуу

	Дуу дуугаа таньдаг юм

	Замын хоёр хүн

	Зүг зүгтээ явдаг (юм).

	 

	Хоролмаа:

	Санаа сэтгэл нь хэвээрээ бол

	Салж хаанаас явах буй!

	Эргэж тойроод яах буй!

	Эртхэн замаа эр л дээ.

	 

	Уулын цаанаас Нансалмаа гарч ирнэ. Түүнийг Хоролмаа хармагц, уулын ард нуугдан орно.

	 

	Юндэн 

	(Нансалмаатай учирч ийн дуулна):

	Ижлээс салсан ангир

	Эргэлдэн тойролдон ганганана

	Энхрий чиний хойноос

	Элэг зүрх минь эмтэрч байна.

	 

	Нансалмаа:

	Хойноос ирэх үгүй болоход чинь

	Хорлогдсон хэмээн бачимдав.

	Хослон дуудах хоолойг чинь

	Холоос сонсоод баярлана.

	 

	Юндэн:

	Торонд орсон болжмор шиг

	Тогтож ядахыг чинь өрөвсөв

	Хадмын хар гинжнээс

	Хэрхэн мултарч ирэв.

	 

	Нансалмаа:

	Шөнийн харанхуй болоход

	Журмаар эцэслэхийг бэлтгэв

	Өнийн ерөөл байснаас

	Чамтайгаа бас учрав.

	 

	Юндэн:

	Уулын орой дээр гарч

	Амь тэмцэн харуулдав

	Амраг хүү минь хүрээд ирэхэд

	Арав таван үгээ солив

	 

	Нансалмаа:

	Бүрий баруй болж байна

	Бүдэг одон сүүмэлзэж байна

	Бүрмөсөн хагацах энэ үү

	Бодож санах юм үгүй юу.

	 

	Юндэн:

	Орчлон ертөнц харанхуйллаа

	Олны хөл нь татарч байна

	Олж бид хоёрыг чадахгүй биз

	Одоо хоёулаа явъя.

	 

	Нансалмаа:

	Алсын замаар явъя даа!

	Амраг хүүгээ дагая даа!

	Сэтгэлийн зовлон хэцүү юм

	Шийдсэн сэтгэл чам дээр шүү. (Оргон явна.)

	 

	Хоролмаа босон, уул даван одно. Удал үгүй Балганы хамт хэдэн хүнийг дагуулан Юндэнг барих хэмээн явна.

	 

	Нансалмаа;

	Төрсөн нутгаас ангижрахад

	Дотор балсдан (балардан) харанхуйлна

	Түмэн замын бэрхэд

	Чамтайгаа явъя аа.

	 

	Юндэн:

	Хангай орноо орхиод

	Харийн газар тэнүүчилье

	Амьдрах үхэх шороо

	Аль газар буй гэнэм.

	 

	Нансалмаа:

	Гэрэлтэй байсан уул

	Сүртэй аймшигтай үзэгдэнэ

	Гийж байсан сэтгэл

	Түг түг түгшинэ.

	 

	Юндэн:

	Саруул сайхан хөндий

	Хав харанхуй болов

	Сайхан бодсон хүсэлд

	Саад болох юмгүй дээ!

	 

	хэмээн дуулж явтал гурван хүн гүйн гарч ирээд хүч хавсран Юндэнг барьж жанчина. Нансалмаа, Юндэнд туслахыг бодовч Балган чирч, уул даван одно. Үлдсэн хоёр хүн Юндэнг жанчаад мөн явна. Мөнөөх модон дотор Юндэн хүлээтэй хэвээр хавчин байж ийн дуулна.

	 

	Юндэн:

	Хайлаас модны дээр

	Харцага шувуу жиргэхэд

	Хайртай амраг хүүтэйгээ

	Хамтрах үгээ ярьсан

	Хамаг бодис найралдахад

	Хоёр сэтгэл ч бахтай сан

	Харин эцсийн өдөр

	Хантайруулан хүлэгдэхийг санасан үгүй

	Эзгүй хээрийн газар

	Ингэж үхэх цаг байжээ

	Эр байж дээ

	Өшөө хариугаа авах сан

	 

	хэмээн дуулж толгой унжуулан байтал, уулын зүүн сугаас

	 

	Хоролмаа 

	(гарч Юндэнгийн дэргэд ирээд ажиглан ийн дуулна):

	Хасын чулууг хагалбал

	Хамаг үнээ алддаг юм

	Хайрласан үгэнд орох үгүй бол

	Хар толгойд чинь тохиолддог юм

	Эргүү мунхаг болж байна чи!

	Эр чадал чинь аль буй?

	Эмийн хойноос явсаар

	Ингэж байхдаа ичих үгүй юу!

	Энэрч хайрласан сэтгэлээс

	Эргэж чамайг ирсэн (юм)

	Нансалмааг авах чинь өнгөрсөн шүү!

	Надтай суувал дээр шүү дээ

	 

	хэмээн дуулан Юндэн шазуур (зуун) дур үгүй байдалтай байна.

	Хоролмаа уурласан байдалтай гэнэт ханцуйнаасаа хутга гаргаж Юндэнг дүрэх байдалтай очоод Юндэнгийн хүлээсийг таслаад Хоролмаа, Юндэнгийн гараас барьж одно.

	 

	Хуурчийн шүлэг

	Амраг янаг хэмээгч

	Аль ч хүнд байдаг юм

	Алт мөнгөөр цохиж

	Авах дор бэрхтэй нь үнэн ээ

	Хайртай амраг хэмээгч

	Хагацах нийлэх нь болзоо үгүй

	Харж суугчдын дотор

	Бас ч тийм биз

	Хоёулаа нийлээд явахуйд нь

	Хүсэл санаа хангалтай

	Хол газар одоход нь

	Хүний сэтгэл эвдэрмээр

	Халуун хүйтний зовлонг

	Хамтаар үзэх нь журамтай

	Хоёр биеийг холбож

	Хэзээ жаргах юм бол доо!

	Түмэн лангийн амраг дор

	Нэг цэнгийн тусламж үгүй

	Түүнийг зовоогч этгээд дор харин

	Хүн бялдуучилна

	Хоёр хүн нийлсэн сэн

	Дөрвөн хүн болов

	Хэн хэн дор зохицохыг

	Хэрхэн одоо мэднэ.

	 

	 

	ДӨРӨВДҮГЭЭР ҮЗЭГДЭЛ

	 

	Хөшиг нээмэгц, тайзны дотор тунгалаг сайхан өдрийн байдалтай байна.

	 

	Юндэн 

	(зүүн уулын дээр шанаагаа түшин сууж ийн дуулна):

	Алтан нарны гэрэл

	Арван зүгт цацарна

	Агуу сайхан туяанд нь

	Амраг хүү минь үзэгдэх үгүй

	Алс харахад уужим

	Амьсгал дотор цухал, 

	Амьд мэнд явбал

	Учрахын ерөөл бий болов уу

	 

	хэмээн дуулж байтал цаанаас

	 

	Хоролмаа 

	(сэмээр гарч ирэн Юндэнгийн өмнө очиж ийн дуулна):

	Үүлээр нисэн эрэвч

	Амраг чамд олдох үгүй

	Өдөр шөнө үгүй хүлээвч

	Сэтгэл санааны гарз

	Мянганы газар харуулдавч

	Янаг хүн чинь ирэх үгүй

	Мах яс чинь хайран үгүй юу!

	Ямар ч заяа байхгүй биз

	 

	хэмээн дуулахад

	 

	Юндэн:

	Алс харуулдахыг минь хориглоно биз

	Амраг сэтгэлийг минь хорих үгүй биз

	Эргүүлж саатуулж чадавч

	Үүрд хувируулж чадах үгүй

	 

	Хоролмаа:

	Мэргэн ухаан чинь самуурсан биз

	Мэдэл санаа чинь төөрсөн биз

	Үйл зовлонг эдэлсэн шүү!

	Өрөвдөж чамайг хайрлана

	 

	хэмээн дуулахуй дор

	 

	Юндэн:

	Олс дээсээр холбосон ч

	Хутга хайчаар тасалдаг юм

	Нийлсэн хоёр сэтгэлийг

	Илд жадаар салгах үгүй

	 

	хэмээн дуулахуй дор

	 

	Хоролмаа:

	Хутга мэсийг гаргасан үгүй

	Хар санааг агуулсан үгүй

	Хайрлах энэрэхдээ хэлсэн юм

	Харьж суувал дээр үгүй юу

	 

	хэмээн дуулж суухад

	 

	Нансалмаа 

	(хойд уулын дээр ирж ийн дуулна):

	Шөнө харанхуй үес

	Аялгуу дуу жихүүн

	Сэтгэлийн хүнээс салахад

	Зүрхэнд хутга орсон шиг

	Оргож бүгж гарав

	Ой модоор тэнэв

	Хөх тэнгэр гэгээрэв

	Хөөрхий хүү минь олдох үгүй

	 

	хэмээн дуулахуй дор

	 

	Юндэн 

	(тэр зүг ширтэн):

	Тунгалаг сайхан өдөр

	Түмэн бодис баясна

	Түүний сайхан цэнгэлийг

	Хэзээ бид амснам

	Огторгуйд байгаа одыг

	Унагаж буулгаж болох үгүй

	Онцолж зохицсон сэтгэлийг

	Огтолж бас чадах үгүй

	 

	хэмээн дуулахад Хоролмаа уурлан: “Яах гэж гиюүрсэн юм буй? Яв, эртхэн!” хэмээн Юндэнгийн гараас чангаахад Юндэн уурлан: “Яасан ч чамд хамаа үгүй!” хэмээн гарыг дэлэн хүчтэйгээр түлхэхэд Хоролмаа уулын ар руу өнхрөн унана. Юндэн даруй босож Нансалмаа руу очих хэмээтэл хойд уулын араас

	 

	Балган 

	(гарч ирэн Нансалмаагийн дэргэд сууж, ийн дуулна):

	Хүсэл сэтгэл дамжигтай ч

	Хөх хадгаар нийлүүлсэн шүү!

	Төрийн ёсыг дагавал

	Түмэн баяр гүйцэлдэнэ шүү!

	Цагаан гэрийн дотор

	Улаан энгэсгийг түрхэж, 

	Торго магнагийн дунд

	Дураар цэнгэхийг бодох үгүй юу?

	 

	хэмээн дуулах дор Юндэн, Нансалмаа руу очих хэмээснээ түр зогсон зүүн уулын баруун хойд хажуу дор гайхан байх бөгөөд Балганы хариу дор

	 

	Нансалмаа 

	(ийн дуулна):

	Тэн тэн үгүй ачаа нь

	Тэмээ малын зовлон

	Тэнцэхээр үгүй амраг

	Сэтгэл санааны зовлон

	Харлаг царайг чинь үзэхэд

	Хамаг бие минь жихүүцнэ

	Хэзээ ч намайг авах үгүй шүү!

	Хэтийн замаа бод л доо

	 

	хэмээн дуулахуй дор 

	 

	Балган:

	Тэнцээр үгүй ачааг

	Тэнчин олсоор тэнцүүлдэг юм

	Дэнсэлж донсолсон сэтгэл

	Тэгсээр байгаад тогтдог юм

	Эрх мэдлээ өгье

	Эцгийн хөрөнгийг тушаая

	Өвдөг дор чинь явъя аа

	Өчүүхэн надтай суугаач ээ

	 

	хэмээн дуулахуй дор

	 

	Нансалмаа:

	Уул шиг алт ч хэрэг үгүй

	Өчүүхэн амраг хэрэгтэй.

	Янагийн хооронд битгий ор

	Явдаг газраа тэнүүчил

	Алсын зоригоо бодно.

	Алтан амиа бодох үгүй

	Авлигач муухай аашилбал

	Алалцаж байгаад үхнэ

	 

	хэмээн Балганыг түлхсэнд, Балган хойд уулын ар руу өнхрөн унана. Түүн дор Юндэн сочих мэт болон бяцхан өндийхүй дор

	 

	Нансалмаа 

	(инээмсэглэн баяртайгаар ийн дуулна):

	Шөнийн сүрхий салхинд

	Шугуйн навч унав.

	Сэтгэл зүрх минь сэрчигнэж

	Чиний хойноос тэмүүлэв.

	Хүний гар дор орон алдлаа

	Хүзүү толгой салан алдлаа

	Хүүтэйгээ уулзахыг санасан үгүй

	Хурдан янагш ирмүү!

	 

	хэмээн дуулахуй дор Юндэн босож Нансалмаагийн дэргэд очин гараас нь барихуй дор Нансалмаа баярласан бахадсан янзтайгаар түүнийг түшнэ.

	 

	Юндэн 

	(ийн дуулна)

	Намрын хонгор салхи нь

	Найган ганхан салхилна

	Намайг чамайг зовоосон

	Яасан сүрхий орчлон буй?

	 

	Нансалмаа

	(хариу дор):

	Алтан наран мандаж

	Дэлхий дахиныг гийгүүлсээр

	Аяа бидэн хоёр

	Түүний доор зовсоор

	 

	хэмээн дуулахуй дор

	 

	Юндэн:

	Ингэж хааяа уулзахад

	Элэг зүрх минь эмтэрнэ

	Энхрий чамайгаа хүсэхэд

	Энэрэлт чам руу тэмүүлнэ

	 

	хэмээн дуулна.

	 

	Нансалмаа:

	Харгис хүн хэцүү ч

	Халуун сэтгэлийг халхлах үгүй

	Халдан түрэмгийлэх нь хортой ч

	Хайртай хүү минь хувираа үгүй

	 

	хэмээн дуулж Юндэнг тэврэхүй дор Юндэн түүнийг тэвэрч үнсэн тэр хэвээр нэлээд удаан болж салчихсан дараа Юндэн Нансалмаа хоёр хослуулан:

	 

	Нарны элч үгүйгээр

	Навч цэцэг ургах үгүй

	Алтан сайхан гэрэлд чинь

	Өчүүхэн бидэн хоёр амраглана

	Урьхан хонгор салхинд нь

	Уулын нуга ганхана

	Удаж уулзсан бидэн хоёр

	Уушги тэнийж баярлана

	Хөх тэнгэр цэлмийж

	Хөвөн үүл хөвсийхөд, 

	Хүсэж мөрөөдөлцсөн бид хоёр

	Хослон явалцах нь сайхан аа

	Уудам талд өссөн сөн

	Уужим газар дассан сан

	Огцом зовлонгоос гэтлэв үү дээ

	Одоо хоёул харья даа

	 

	хэмээн дуулж сугадалцан уулнаас бууж явтал гэнэт уулын баруун талаас Балган, зүүн талаас Хоролмаа (хоёр) хүнийг дагуулан Юндэн, Нансалмаа хоёрыг эрсэн янзтай гарч ирэх бөгөөд тал тал дор тархан одно. Гэтэл нэгэн хүн “Энд байна” хэмээхүй дор Юндэн барин авч ноцолдон дийлнэ. Удал үгүй тийнхүү Хоролмаа ирэхүй дор Юндэн уурласан байдалтайгаар өндийхүй дор Хоролмаа айн зайлж одно. Бас даруй нэгэн хүн ирж мөн үсдэлцэн дийлж байтал, Балган ирж доороо хийн жанчихуй дор Нансалмаа даруй Балганы ард байсан хутга сугалан авч дүрэх гэтэл Балган босуут хутгаа аваад Юндэнг дүрэн ална.

	Юндэн мөнөөх урьдын чулууны дэргэд унана. Хоёр хүн “Чи юунд амины хэрэг гаргав. Маныг хэрэг дор холбогдуулмуу. Чамайг албаны газар хүргэж, бид хэргээс гарна!” хэмээн туслахыг байж харин түүнийг барин хүлж авч одохуй дор Балган арга үгүй болж хөтлөгдөн явах зам дор “Нансалмаа над дор хэрэг үгүй” хэмээн чанга дуугаар хоёр гурав дахин хэлж одно.

	Хоролмаа айсан мэт болж “Юндэн над дор хэрэг үгүй” хэмээн мөн чанга дуугаар хэдэнтээ хэлж зугтан одно.

	Нансалмаа ганцаар сандран хоцорч Юндэн дээр очиж уйлан бархиран эргүүлж хөрвүүлж бие нүд зүрхийг дарж үзэх бөгөөд нэгэнт үхсэн болохуйяа ихэд гашуудах байдал гарган түүний хажуу дор сөгдөн сууж энэлэнтэй янз гарган толгойг нь илэн уйлан:

	 

	Хайртай амраг хүү минь

	Гагцхүү намайг хэмээсээр

	Хайран амиа алдахад

	Гашуудан гашуудан барах үгүй

	Эрээлэн ганхах цэцэгт

	Өвлийн хүйтэн дайсан аа!

	Ижил үгүй хоёр амрагт

	Үжид хүн эрлэг ээ!

	Орчлонт ертөнцийн наран нь

	Олон хүнийг баясгуулна

	Орой үдэш шингэвч

	Өглөө дахин мандана

	Өчүүхэн миний наран нь

	Өнөө өдөр эцэслэв

	Эгүрдэ (үүрд) дотор минь харанхуй

	Энэ насан хэрэг үгүй

	Дассан чамаас салаад би

	Талд хоцорсон янзага шиг

	Дэлхий дахины дээр

	Түвдэж оршиход бэрхтэй

	Ихэмсэг сайхан уулын хажууд

	Энэхүү хуучин чулууны дэргэд

	Эхний өдөр баясгалантай асан

	Эцсийн өдөр гаслантай аж

	Ижлээсээ хагацсан шувуу

	Эргэж тойрох нь энэрэлтэй

	Эрээс салсан намайг

	Өрөвсөх хүн байна уу

	Хос үгүй, адил үгүй эр чи

	Хоёр үгүй дагасан эм би

	Холбох нийлэхийн заяа үгүй бол

	Хоёул үхвээс баяр байсан

	хэмээн дуулж сүүлчийн бадгийг эхлэхийн үе дор Юндэнгийн цээж рүү шаалттай хутгыг сугалан авахуй бөгөөд дуулж төгсгөхүй дор зүрх рүүгээ шааж унана.

	 

	Хөшиг хаана.

	 

	ТӨГСӨВ.

	1934

	 

	 

	
"БИ БИШ" ХЭМЭЭХ ЖҮЖИГ

	 

	Энэхүү жүжиг дор гарах хүмүүс:

	 

	Хуурч Соном- 40 орчим настай

	Цэрэнжав - Гэрийн эзэн, 50 гаруй настай

	Ханд - Цэрэнжавын эхнэр

	Чулуун - хүргэн хүү

	Дэнсмаа - Цэрэнжавын охин

	Гэ мингийн ноён - гоёмсог ба ихэмсэг

	Гэ мингийн дарга

	Гэ мингийн цэрэг

	 

	 

	 

	 

	НЭГДҮГЭЭР ҮЗЭГДЭЛ

	 

	Чанад дор “Эр бор харцага”-ыг дуулж хуурдаж байх үес

	 

	Хуурч:

	“Унтахаас хэвтэх нь, уухаас наргих нь хэмээсэн юм аа. Аль буй хүүхээд, дуу хөгжим өө!” хэмээн чанга дуун гарахуй дор бүгдээр нирхийтэл инээлдэн хөгжим үргэлжлэхүй цаг дор хөшиг нээнэ.

	Цэрэнжавын гэр байна. Хоймор дор гүнгэрваатай бурхан тахисан хуучин хотын нэгэн тохитой айл, зүүн баруун этгээд дор нэжгээд хашлага ор байх бөгөөд үүний баруун талынх нь гоёмсог, тулганы хажуу дахь ширээнүүд дээр тавагтай идээ, аягатай цай, архи, мах зэргийг тавьсан агаад энэ нэгэн энх үзэгдлийн дунд наргиж даргиж баяртай байцгаах бөгөөд баруун этгээд, дээд тал дор Дэнсмаа сууж, түүнийг Чулуун налан, тамхи татаж, дараа нь хуурч хуурдан, түүнийг дагаж Дэнсмаа, “Алим гэдэг амттай, амаар дүүрэн шимүүстэй” хэмээх дууг дуулан байна. Чулуун, Дэнсмаагийн гарыг барьж, харилцан их л амраг байдалтай байна. Хуурч хуурдахдаа их л баяртай найгаж ганхаж алиа янзтай байна. Энэ үе зүүн этгээд, дээд тал дор Цэрэнжав завилан сууж цай уугаад, аягатай цайгаа балгаж тавьж, балгаж тавьж байн байн ийш тийш их л хөгжилтэйгөөр харан инээж байна. Түүний эхнэр Ханд тулганы хажуу дор сууж архи зэргийг аягалж, энэ тэрийг бэлтгэн самбаганаж байна.

	 

	Цэрэнжав 

	(Хуурчийн зүг):

	“Өвгөн ч бас сайхан хуурдаад байна шүү”.

	 

	Хуурч:

	“Хуурдах ч хуурддаг л юм асан. Одоо өтлөөд харин гар хөдлөхөө байж”.

	 

	Ханд:

	“Соном авгай тэр жил Дэмчигийн хурим дээр бас сайхан хуурдаж байж билээ. Чингэхэд би ч мөн бага байж. Бас дуулж ч байлаа шүү дээ”.

	 

	Хуурч:

	“Үнэхээр тийм, үгүй Дэнсмаа чамайг дуурайж сайн хуурч (дууч) болох нь байна шүү дээ. Сая дуулж байгааг нь үзэв үү? Хүүхэд байж энэ хэр дуулах гэдэг чинь бэрх юм шүү дээ”.

	 

	Цэрэнжав:

	“Цаадах чинь дуулахыг нь ч ер нь дуулах санаатай л юм шүү. Харин Соном авгай сайхан зааж өгч үзээрэй. Хуучны үг “Эрхийг сурахаар бэрхийг сур” гэж таны гар хуруунаас дуурайж авбал ашигтай үгүй юу”.

	 

	Хуурч:

	“Дэнсмаа ч бас хөгжим дор надаас дутуу үгүй болж байна шүү. (Дэнсмаагийн зүг)

	Аль буй хүүхээн, шанзаа аваад ир, хоёулаа нэг юмаа нийлүүлж үзье”.

	Дэнсмаа (Эргэж шанзыг аван) “Үлэмжийн чанар”-ыг дуулан хамтаар шанз цохиж, хуурч хуурдаж байх дор Цэрэнжав, Ханд, Чулуун нар гайхалдан харилцан сайшаан ярилцаж архинаас балгаж инээлдэн хөгжимдөж (хөгжилдөж) байна.

	 

	Ханд:

	“Уу, уу” (хэмээн хуурчийг зочилно)

	 

	Дараагаар мөн тэр хоёр хуурдан, бүгдээрээ “Арга үгүй амраг” хэмээхийг нийлүүлэн дуулж найрын ид болон инээдэм баяртай хөгжиж байтал, гэнэт хашааны хаалгыг чанга цохихуй дор тэд нар сочин сандарч дуу хөгжмөө огцом зогсоож: “Юу буй, юу буй?” хэмээлцэн бие биес өөдөө ширтэлцэж гайхсан байдалтай байх бөгөөд, 

	 

	Xанд 

	(Чулууны зүг)

	“Хүү минь гарч үз, гарч үз” (хэмээхүй дор хуурч зай тавин өгнө.)

	Чулуун ажиг үгүй янзтай алхуулсаар (алхсаар) хашааны хаалган дээр хүрч нээмэгц чанадаас нь юуны урьд гэнэт нэгэн бууны жадтай үзүүр цухуйхуй дор Чулуун сочих мэт болон хашаа налан зайлна. Урьдаар тэрхүү буу барьсан Гэ мин цэрэг орж ирэн түүнийг нудраад зэрэгцэн зогсмогц дараагаар Гэ мингийн дарга орж Чулуун руу муухай хараад зогсоно. Бас дараагаар Гэ мингийн ноён орж ирнэ.

	 

	Дарга: 

	(Чулууны зүг)

	“Суух байшин байна уу?” хэмээн зандрахуй дор

	 

	Чулуун (Дуу үгүй хойд байшин руу дохино)

	Тэд нар Чулууныг дагуулан хойд байшин дор орно.

	Энэ үе гэрт бүхий хүмүүс чагнан агсаар бөгөөд чимээ үгүй болоход нь Ханд үзэхээр гэрийн хаалгаар шагайтал, тэд нар байшин үзээд нөгөө талаар тойрон буцаж ирэхүйг хармагц, 

	“Гэ мин ирлээ”

	хэмээн дуу алдан зогсохуй дор гэрээс Дэнсмаа, Цэрэнжав, хуурч нар архи идээгээ хураан сандран гарч ирэн бүгдээр үүдэндээ шавааралдан зогсож, шивнэлдэн сандарсан байдалтай зогсож байх бөгөөд энэ үе тэдний дэргэдүүр тэдгээр гэмингүүд өнгөрөөд гарахуй дор Гэ мингийн ноён тэд нарыг ихэд ширвэн ажиглах янзтай яваад эргэж зогсон Дэнсмаагийн зүг байн байн ширтэж инээмсэглэн сахлаа илж байх дор хажуу дахь дарга нь “Байшин муу байна, сууж болох үгүй байна”

	 

	Ноён:

	“Зүгээр, зүгээр засаад суух баа”

	хэмээхүй дор дарга цэрэг рүү дохиж хамтаар хойд байшингийн зүг явчихна. Ноён хүүхнийг ажигласаар хоцрох бөгөөд үүн дор Дэнсмаа айсан байдалтай Цэрэнжав нарын араар бултаж байхуй дор ноён даруй гэр дор орно. Бүгдээр дагалдан орно. Чулуун уурласан байдалтай байна.

	Ноён зүүн хойно сууна. Түүний дараа Цэрэнжав сууна. Ханд цай хийж өгнө. (Дэнсмаа) зүүн өмнө хатавчин дор зогсоно. Баруун тал дор хуурч сууж ноён дор идээ барина. Их л сандарсан байдал гаргаж басхүү хажуугаар нь алиална. Гэтэл, ноён, аягатай цайг ширээн дээр тавиад, өврөөс янжуур гаргаж татан байн байн Дэнсмаа, Чулуун хоёрын зүг харна.

	Удал үгүй мөнөөх дарга орж ирэхүй дор, ноён хятадаар хэдэн үг хэлэн, Чулууны зүг нүдээ хялайн дохио өгөхүй дор дарга ёслоод гарч одно. Дараагаар тэд нар бүгдээр сандарсан байдал хэвээр байх бөгөөд, 

	Ноён: 

	(босож баруун тал дор гаран хуурчийн хуурыг авч үзэн):

	“Энэ хэний хуур?”

	 

	Хуурч:

	“За, миний хуур”

	 

	Ноён:

	“Чи чадна?”

	 

	Хуурч:

	“Чадна,  чадна”

	 

	Ноён:

	“Хуурд” (хэмээхүй дор)

	Хуурч босож хуураа аван хажуу дор нь суун хуурдах бөгөөд доор бичсэн нэгдүгээр дууг дуулна. Энэ үе ноён Дэнсмаагийн дэргэд очиж янжуур өгнө. Дэнсмаа толгой сэгсрэн бяцхан чинагш болохуй дор ноён ханцуйнаас нь татаж дээл малгай энэ тэрийг нь сонирхогч болон гоочилж эхэлнэ. Хүүхэн арга үгүй дөлж сууна.

	Хуурч, дуулан хуурдахуй дор ноён ихэд сонирхсон байдалтай байх бөгөөд муугаар хараасныг нь сайнаар магтаж байна хэмээн буруу ухаж, сайн сайн хэмээн өврөөсөө пиуз гаргаж өгч байна. Дэнсмааг ноён гоочлохуй дор, хуурч хуурдахдаа, хуурдаж бүхий гараар ноёныг нудран байхуй дор байн байсаар уцаарлаж хоорондоо ширээ тавин сууна.

	 

	Xуурчийн дуулах дуун нь

	(Нэгдүгээр дуун):

	Хялгасан хуураа хуурдъя даа хэмээсэн юм

	Гэ мингийн цэргүүд гүйлдээд байна уу даа

	Хангинатал, хангинатал дуулъя даа хэмээсэн юм.

	Хаалга үүдээр хөлсөөд байна уу даа

	Эртнийхээ дууг эгшиглэе дээ хэмээсэн юм

	Илжгэн Гэмингүүд үймүүлээд байна уу даа

	Энэхэн Монголын оронд нь бол

	Энхээр амьдран суусан юм асан

	Урьхан ч хөгжмөө уянгалуулъя даа хэмээсэн юм

	Улсын маань сэтгэл тогтвор үгүй болов уу даа

	Уул (агула) талынхаа өгүүллийг ярья даа хэмээсэн юм

	Ухаан ч санаа минь догдлох болжээ

	Холын газраас ховдоглон ирсэн гахайнууд

	Хомхой ч шүлсээ хойгуур, урдуур цувруулна

	Үнсэнхэн царайлан ирсэн өмхий цагаан чөтгөрүүд

	Үмхэх залгихыг эрж үүгээр түүгээр тэнүүчилнэ

	Халхынхаа сайхан нутаг дор болбол, 

	Хагур (хуур) дуугаа наадсаар ирсэн ээ

	Хангинасанхан ярууд нь хүн бүхэн баясдаг

	Хааяа аяархан болоход нь хамаг бүхэн уярах нь юун билээ

	Адуу л унага минь янцгаан унгалдаад

	Айраг цагаа минь дүүрэн мэлмэлзэх үед

	Агудамхан (уудамхан) ч талдаа уужмаар давхиж

	Урт л дуугаа хангинатал дуулдаг билээ

	Шар л хүрэмтнүүд хар л магнагтанууд

	Шашны л дайсан, төрийн л хулгайчууд

	Сайхан газрыг минь шунахайчууд дор худалдаад

	Саруул нутгийг минь бузар хүмүүсээр дүүргэв.

	Тунгалаг сайхан тэнгэртэй төрсөн миний нутаг аа

	Түмэн эхээ дуулан түрж найрлан хөгжилддөгийг

	Мойног хуруу мохис хийж, морин хуур дон хийхүй дор

	Монгол ах дүү та нарын сэтгэл үл хөдөлнө”

	 

	Ноён: 

	(Улмаар Дэнсмаа дор ойртож)

	“Чиний царай яасан цэвэрхэн байна”

	(хэмээн гараас нь барьж үжидлэхүй дор хүүхэн Чулуунруу зүтгэнэ). Чулуун муухай харан босож ирнэ.

	Ноён, хүүхнийг тавьж, бас өмнөөс нь босон ширээний өмнө харилцан харж хялайлцан зогсмогц, 

	 

	Хөшиг хаана

	 

	 

	ХОЁРДУГААР ҮЗЭГДЭЛ

	 

	Орой үдэш Цэрэнжавын хойд байшин дор Гэ мин ноён, Дэнсмаа, хуурч гурав байх бөгөөд бяцхан ширээ зассан, нэгэн цэрэг элдвийг зөөн, ноён, хуурч хоёр архи ууж басхүү хааяа хааяа хар тамхи сорно.

	 

	Хуурч хуурдан, Дэнсмаа шанз цохин, 

	1. Цагаан сар

	2. Жий-Жиү хот

	3. Өндөр Диан эдгээрийг дуулна. Ноён Дэнсмааг дэргэдээ суулган баяртай байна. Дэнсмаа дор архи өгнө. Дэнсмаа үл ууна.

	Хуурч дор архи өгнө. Хуурч өгснийг уухаар үл барам өөрөө хийж ууна. Хуурч хуурдана, дуулна, алиална.

	Ноён, өөрөө байн байн ууж, согтох тутам Дэнсмааг улам улам гоочлон гарыг нь барьж өвөр дээрээ суулгаж үнсэх зэргээр аашлан байгаад удал үгүй өөрөө салгалан өнхөрч унана. Энэ үе дор Дэнсмаа гарч одно. Хуурч ганцаараа архинаас нь уугаад ноёны толгойн тус газар их зантай сууж ийн дуулан хуурдана.

	 

	Хоёрдугаар дуун:

	“Харийн газраас ирсэн

	Хамуутай зэвхий нохойнууд

	Халхын хүүхнийг үнэртэж

	Хамар амаа долоомуу чи

	Үнсэн өнгөтэй чөтгөрүүд

	Өлөгчин саарал гичийнүүд

	Өлссөн гэдсээ хооллож

	Өвчүү цээжээ маажилмуу чи

	Хэдэн мянган газрын

	Хяр уулын хунхуузууд

	Хэл амаа шилбэж

	Хэдэргэн соёогоо ярзайлгамуу чи

	Орон байшин бэдэрсээр

	Орж ирсэн тэнэмлүүд

	Өнгөтэй хүүхнийг үзээд

	Өлөн шүлсээ гоожуулмуу чи

	Харангассан гэдсээ цэдийлгэж

	Хар архиар халууцуулмуу чи

	Харгис толгойгоо мансууруулж

	Хараалгаж зүхэхдээ таарав уу чи

	Зандчилан хөмсгөө атируулж

	Чоно шиг нүдээ буруулмуу чи

	Завж уруулаа саагиулж

	Залгиж чадахаа байв уу чи

	Өлссөн гэдсээ шандууруулаад

	Өвөр дээрээ бөөлжмүү чи

	Өнгөлзсөн санаа чинь үхэтхийгээд

	Үнсэн царай чинь зэвхийрнэ

	Хувхай толгой чинь унжаад

	Хоймор сууж чадах үгүй еэ чи

	Хоёр гараа хугасхийгээд

	Хог дээр хэвтвээс таарна.

	хэмээн дуулж бараад бас архи уун, тамхи татан дэмий хуурдан байх ба заримдаа ноёныг хөдлөхүй дор сочиж хуураа дуугарган, эс хөдлөхөд нь архи уун юмаа идэж байна. Гэтэл, 

	 

	Ноён 

	(сэрнэ):

	“Дэнсмаа хаачсан буй?” хэмээн байн байн асууна.

	 

	Хуурч:

	“Мэдэх үгүй, мэдэх үгүй”, хэмээн заримдаа хуурдан заримдаа инээн алиалан байна.

	 

	Ноён:

	“Чи мэднэ, олж өг. Хэл!” (хэмээн давшлан буу гаргахуй дор), 

	Хуурч сандран байтал, Дэнсмаа гаднаас айсан байдлаар ирэхүй дор, 

	 

	Ноён:

	“Миний хүү ирэв үү, ирэв үү”

	хэмээн босон харайн тосож гараас нь барин авчрахуй дор, 

	 

	Дэнсмаа

	“Миний ахыг танай цэрэг барьж гэнэ” (хэмээн уйлна).

	 

	Ноён:

	“Чиний ах хэн буй?”

	 

	Дэнсмаа:

	“Миний ах Чулуун” (хэмээн бас уйлна.)

	 

	Ноён: 

	(тэвэрч)

	“Зүгээр зүгээр” (хэмээн хонх дарахуй дор цэрэг ирнэ).

	 

	Ноён: 

	(Хятадаар түүн дор үг хэлээд гаргана) (Хүүхнийг үнсэж таалж байх бөгөөд)

	“хуурчийг хуурд” хэмээнэ. “Хүүхнийг дуул” хэмээнэ.

	Хуурч Дэнсмаа хоёр хуурдаж дуулж байтал Чулууныг нэгэн цэрэг дагуулан ирнэ.

	Ноён, цэргийг гарган, Чулууныг суулгаж салгалан босож түүн дор архи хийж өгнө.

	Мөн өөрөө ууна. Чулуун архийг сэмхнээр асгана. Ноён хэд хэд уугаад эцсийн хундагыг ноён барьж Чулуун дор ийн хэлнэ.

	Ноён:

	“Би, өнөө орой танай дүүтэй жаахан жаахан жаргаж байна. Чи миний хүүхний ах тул би чамайг тавиулсан. Одоо чи бид хоёр бас ах дүү хоёр байна. Одоо чи миний цэрэг бол. Бас сүүл дор чамайг дарга болгоно!” хэмээн өөрийн бууг, “Би чамайг шагная” хэмээн өгөхүй дор Чулуун хүлээн авна.

	Хуурч, сэмхнээр дохихуй дор өвөртөө хийгээд дуугүй сууна.

	Ноён бас архи ууна. Хуурч дор өгнө.

	 

	Ноён:

	“Дуул, хуурд”

	хэмээнэ. Хуурч хуурдана. Дэнсмаа дуулж байна.

	Ноён, Дэнсмааг гоочлон байгаад удал үгүй түүнийг дэрлэн унахуй дор Чулуун босож мөнөөх бууг гарган ноёны толгой руу буудах гэх дор

	 

	Дэнсмаа:

	“Чулуун чи байз, байз, одоо болох үгүй”.

	Хуурч мөн хориглоно.

	 

	 

	 

	ГУРАВДУГААР ҮЗЭГДЭЛ

	 

	Хөшиг нээмэгц. Шөнийн байдлын дунд Цэрэнжавын гэр байна. Цэрэнжав, Ханд, хуурч, Дэнсмаа нар цугаараа байх бөгөөд Чулуун цэрэгт явахыг төхөөрч байна.

	 

	Хуурч:

	“За, хүү минь, Бүргэдэй уулын ар дор цаадуул чинь цуглаж байгаа буй. Өнөө шөнөдөө яваад л очиж нийлж үзэхийг бодоорой. Эр хүн санасандаа,  чоно зуусандаа гэдэг юм шүү”.

	 

	Чулуун:

	“Гайгүй морь сайн даа, хүрэл үгүй дээ”

	 

	Цэрэнжав:

	“Ханд аа тэр үстэй дээлийг гаргаж өг”

	Ханд, Дэнсмаа хоёр (богц дор) юмаа хийж төхөөрөн байна. Хойд байшингийн цонхоор гэрэлтэй бөгөөд дотор нь хятадаар хуалж наргин бүхий чимээ сонстож байна.

	 

	Хуурч:

	“Чанад муусайн илжигнүүд чинь бас л ухаан үгүй бужигнаж байна. Энэ чөлөөнд нь эртхэн явж үз”.

	Чулуун дээлийг сольж өмсөөд, богцыг авч мэндчилэн гарахыг завдаж байтал хойд байшингаас нэгэн цэрэг гарч ирэн орохуй дор тэд нар сэмхнээр сууцгаан сочсон янзтай байх бөгөөд цэрэг түүнийг хайхарсан үгүй.

	 

	Цэрэг: 

	(Хуурчийн зүг нэлээд ширүүнээр)

	“Ай хуурч, ноён чамайг дуудаж байна. Хуураа аваад одоо явбаа (Дараагаар Дэнсмаагийн зүг зөөлнөөр) Дэнсмаа, ноён таныг янагш ир гэж байна биш үү”

	хэмээн хэлээд байхуй дор

	 

	Дэнсмаа:

	“Би жаахан байзнаж байгаад очъё”

	 

	Цэрэг:

	“Ай болно” хэмээгээд хуурчийн зүг “Ай явбаа” (хэмээн зандран гарна).

	 

	Хуурч: 

	(сэмхнээр Чулууныг)

	“Сайн явж хурдан ирээрэй”

	хэмээн мэндэлж үнсэн, цэргийн хойноос гарч хойд байшин дор орно.

	Дараагаар:

	“эртхэн явъя”

	хэмээн Чулуун босохуй дор Цэрэнжав, Ханд хоёр үнсэж, мэндлээд гаргана.

	Дэнсмаа дагаж хамт гаран хашааны сүүдэр дор зогсон уйтгартайгаар байх бөгөөд

	 

	Чулуун 

	(Дэнсмааг тэвэрч хэлэх нь):

	“Хайртай хүмүүс хэмээгч

	Хагацах дор хэцүү юмаа

	Ганц бид хоёр дээр бус

	Хамаг амьтан дээр ирж байна

	Харгис этгээдийн дарлагдлыг

	Хатуужин чадах үгүй болов

	Халуун сэтгэлээ хадгалж

	Хатас зоригийг барих хэрэгтэй” (хэмээхүй дор)

	 

	Дэнсмаа 

	(өврөөс алчуурыг гарган нулимсаа арчин хэлэх нь):

	“Өөрийн янаг нөхөр чамайг

	Үдэн гаргаж түвдэх үгүй боловч

	Үтэр эгж ирэхийг итгэн, 

	Өглөө үдэш үгүй харуулдана би

	Үнэн сэтгэл миний зүрхэнд, 

	Үүрдийн ерөөл бид хоёрын хооронд

	Үйл гэгч ийм байдаг юм биз, 

	Үхэвч би журамтай үхнэ”

	 

	Чулуун:

	“Тэгвэл сайн, сайн” (хэмээн Дэнсмааг тэврэн үнсэнэ.)

	Дэнсмаа мөн Чулууныг үнсэнэ. Гэтэл, хуурч (хойд байшингаас гарч ирэн) “Дэнсмаа!” хэмээн дуудна.

	Дэнсмаа салж хуурч өөд явна.

	Чулуун үүд рүү явна.

	Хуурч, Дэнсмаа хоёр хойд байшин дор орсны хойно, Чулуун шууд явж хашааны хаалга гарах гэтэл, хаалганы чанад дор зогссон цэрэг бууг сумлан тулгаж үл гаргана.

	Чулуун арга буюу гэдрэг буцан гэрийн сүүдэр дор орно. Хойд байшин дор дуу хөгжим болон найрлан байна. Дарга хамт байна.

	 

	Ноёноос:

	“Хуурд, дуул”

	хэмээхүй дор хуурч, Дэнсмаа хоёр хуурдана, дуулна. Дуулах дуу нь:

	1. Сийлэн бөөр

	2. Улиас модны намираа

	3. Гандий модон

	Мөн л архи ууцгаан, ноён дарга хоёр шулганалдан эх адгаа алдаж хуурч, хүүхэн хоёр хөгжим дуу болон байтал, гэнэт гадна буу тас хийтэл дуугарна. Үүнийг хоёр Гэ мин согтуу бөгөөд дуу чимээн дор болон үл сонсоно.

	Хуурч, Дэнсмаа хоёр сонсон сочиж айх мэт болон бие биедээ нүдээр дохиж дуу хуурыг улам чангатгана.

	Тэр хоёр Гэ мин улам согтууран байх дор, Дэнсмаа сэмхнээр босож гарах гэтэл, 

	 

	Ноён:

	“Дэнсмаа хаачна”

	хэмээн босож ханцуй дээрээс нь барьж авчран хажуудаа суулгаад, бас зугтаж гарах гэхэд нь ширээн дээрх хонхыг дарахуй дор нэгэн цэрэг орж ирнэ.

	 

	Ноён:

	“Дэнсмааг гаргаж болох үгүй” (хэмээн цэрэг дор хэлнэ).

	Цэрэг ёслоод буугаа барин байшингийн үүдэн дээр зогсоно. Ноён, дарга хоёр маш согтуу ширээн доогуур, шалан дээгүүр мөлхөн явна. Тэр хоёр унав. Дэнсмаа бас гарах гэвэл цэрэг үл гаргана. Ноён, Дэнсмаагийн бүсэн дээрээс барин, орон дээр унаж ухаан алдав.

	Гагцхүү цэрэг хориглоно.

	Дэнсмаа арга үгүй болж уйтгарлан, цонхоор шагайна. Энэ үе тэртээ шинэ саран үзэгдэнэ. Түүнийг Дэнсмаа ширтэн гөлөрч санаа алдаж байна. Энэ үе хуурч архи нэг балгаад хуураа дуугаргана.

	 

	(Гуравдугаар дуун):

	“Төгрөг сайхан саран минь

	Тэртээ уул дээгүүр цухуйна

	Зурайн гарч ирэхдээ

	Миний зүрхийг эсгэнэ

	Гайхамшигт сайхан саран минь

	Харийн ертөнцөөс туяарна

	Хасын сайхан гэрэл дор чинь

	Хайртай амраг минь харагдах шиг

	Саран чамайг үзэхүй дор

	Санаа сэтгэл минь хөдөлнө

	Саруул сайхан гэрэл дор чинь

	Сэтгэлийн хүүтэйгээ явах асан.

	Ялгуун сайхан саран минь

	Ертөнц дэлхийгээс хагацах үгүй

	Янаг амраг хэмээгч нь

	Сэтгэл зүрхнээс салах үгүй

	Тэргэл сайхан саран минь

	Далийн сайхан өнгөтэй, 

	Дассан янагласан амрагтайгаа

	Чиний гэрэлд зугаалах асан.

	Тунгалаг сайхан саран минь

	Туяан дундаа онцгой

	Туйлын хайртай хүү минь

	Дотно зүрхэнд минь оршино

	Мөнгөн аяга шиг саран минь

	Мөсөн болрын туяатай

	Мөнхийн амраг хүүтэйгээ

	Мөд уулзахыг мөрөөднө

	Алман сайхан саран минь

	Арван зүгтээ сацарна

	Агуу сайхан гэрэл дор чинь

	Амрагтайгаа явах асан”

	(хэмээн дуулж уйлна.)

	 

	Хөшиг хаана

	 

	 

	 

	ДӨРӨВДҮГЭЭР ҮЗЭГДЭЛ

	 

	Хөшиг нээмэгц. Хойд байшин дор Гэ мингийн ноён, дарга хоёр маш их ууртай янзтай сэлмээ тар тар хийлгэн чирч савдаа гараа хийж ийш тийш сэлгүүцэн хөлхөх бөгөөд, 

	 

	Ноён:

	“Та ма ди, монгол хүн, монгол хүн” (хэмээн уйлан явна)

	 

	Дарга:

	“Хүйтэн, хүйтэн” (хэмээн уйлан гүйнэ).

	Гэтэл гаднаас хуурч, Дэнсмаа хоёрыг чирэн барин авчирна.

	 

	Ноён: 

	(Хармагц)

	“Чү тэ ма ти” (хэмээн ширээ алгадан)

	Чулуун, Чулуун, Чулуун хаачихсан, манааны цэргийг хэн алсан (хэмээн зандарна).

	 

	Дэнсмаа, хуурч хоёр:

	“Мэдэх үгүй, мэдэх үгүй”

	Ноён бас дахин асууна.

	Дарга, гар буугаа занган зогсоно.

	 

	Дэнсмаа, хуурч хоёр бас:

	“Мэдэх үгүй, мэдэх үгүй” хэмээнэ.

	Ноён дэвхцэн хажуу дахь цэргийн ташаан дээр зүүсэн хар эрээн модыг суга татан авч, Дэнсмааг нэг цохино. Энэ үе хуурч давшилна. Бас нэг цохихуй дор, хуурч элгээ ирэн (даран) өмнөөс нь дайран түлхэнэ.

	 

	Дэнсмаа:

	“Муу илжиг чи битгий хуц” (хэмээн нүүр рүү нь нулимна).

	 

	Ноён:

	“Энэ айлын бүгдийг аваачиж ал” (хэмээн тушаал гаргана).

	Хоёр цэрэг тэр хоёрыг тууж одно.

	 

	Дэнсмаа:

	“Албал ал” (хэмээн хараан зоригтой одно)

	 

	Хуурч: 

	(Байн байн эргэж харж)

	“Мэдэх үгүй, мэдэх үгүй, мэдэх үгүй” (хэмээн давшилсаар одно.)

	Дараагаар ноён баахан юм бодсон байдалтай зогсож байгаад орон дээрээ хэвтэнэ.

	Дарга ширээ түшин ноёны зүг харж байна.

	 

	Ноён 

	(хар тамхины хэрэглэлээ авч үзээд):

	“Тамхи дүүрсэн, тамхи дүүрсэн” (хэмээн уурлан хаяж, цэргийг дуудан) “ширээ зас, архи авчир, хүүхэн дууд, хөгжим дуугарга” (хэмээн загнана).

	Цэргүүд ёслон гарч зүг бүр одно. Ширээ, архийг бэлтгэнэ. Ший шаз авчирч тавина. Удал үгүй нэгэн цэрэг нэгэн хятад хуурчийг дагуулан ирнэ. Хуурч сөгдөн мөргөж хуураа гонгинуулна. Ноён, даргын хамт, бас нэгэн цэрэг, нэгэн хятад янзын хүүхнийг дагуулан ирнэ.

	Хүүхэн инээмсэглэн ноёны зүг одно.

	 

	Ноён 

	(тосож авч хажуудаа суулган)

	“Яасан орой ирсэн? Манай их хүлээсэн”.

	 

	Хүүхэн:

	“Манайд зангуудууд ирээд, харин таныг дуудсанд яарч ирлээ”.

	Ноён, хүүхэн дор архи тамхи өгнө. Хүүхэн бүгдийг ууж иднэ. Дарга басхүү хамт ууж иднэ. Бүгдээрээ дэмий шаан паан ярилцана. Хуурч, хөгжмөө дуугаргана, бүгдээрээ согтож ам хамраа хөдөлгөн дэвхцэж сүйд болно. Гэтэл

	 

	Нэгэн цэрэг 

	(сандран ирж ёслон):

	“ай, ай, ай гадаа дайн дайлдаж байна. Мон, мон монгол ирж байна”

	хэмээн мэдээ барина.

	 

	Ноён 

	(Баахан согтуу янзтай):

	“Байлдах хэрэгтэй, алах хэрэгтэй, дийлэх хэрэгтэй”

	хэмээн дэмий л хашхиран, дарга хүүхэн хуурч гурвыг архиар шахан “дуул, хуурд” хэмээн шаардана. Бас наргиан үргэлжилнэ. Гэтэл их бууны сум тусах мэт чимээ гарах дор бүгдээр сочин ширээ юмыг нураан гүйлдэнэ. Хүүхэн орон доогуур орно. Чимээ үгүй болохоор бас гарч ирнэ.

	 

	Нэгэн цэрэг 

	(сандран орж ирж):

	“Бас монгол, бас монгол хотноо ирсэн”.

	 

	Ноён, дарга нар 

	(шал согтуу тул, буруугаар ухаж):

	“Манай дийлсэн, манай дийлсэн” (хэмээн хашхиралдан, ) “хөгжим дуугарга, хөгжим дуугарга” (бас архи ууна)

	Дарга хундага бүр дор архи хийж нэгэн хундагыг ноён дор, нэгэн хундагыг өөрөө барин босоо зогсож:

	“Манай дийлж байна. Баярын хундага, ноёны гавьяа мандтугай”

	хэмээн өгүүлтэл гэнэт буу тас хийж дарга унаж ойчно.

	Хуурч босон харайн навсан савсан хуураа барин зугтан одно.

	Хүүхэн бас бархиран зугтан одно.

	Ноён ганцаараа үлдэж үхсэн даргыг үзэн хоёр гараа сарвайлган чичрэн зогсож байтал.

	 

	Хөшиг хаана

	 

	 

	 

	ТАВДУГААР ҮЗЭГДЭЛ

	 

	Чанад дор нэгэн хоосон хөг эгшиглэж байх үес. Цагаан даавуу дээр Цэрэнжав, хуурч, Ханд, Дэнсмаа нарыг хоёр гэ мин цэрэг дагуулан, алахаар явтал нөгөө талаас гэнэт монгол цэрэг гарч ирэхүй дор өнөө хоёр гэ мин цэрэг гэдрэг зугтаан одож, Цэрэнжав нар мөнөөх Монгол цэрэг лүгээ нийлж буй сүүдэр үзэгдэнэ (Чадах аваас ийнхүү гаргаж болно. Эсхүл үүнийг хасна).

	 

	Хөшиг нээмэгц, Цэрэнжавын гэр байна. Дотор нь нэг ч хүн үл байна. Гэтэл гадаа бууны дуу үргэлжлэх үе дор хойд байшингаас ноён сандран зугтан, зам дор малгайгаа унаган хаяж гүйн гэр дор ороод дэмий л бачимдан тулга тойрон гүйж байгаад эцэс дор нэгэн ширээний доор орон нуугдаж хэвтэнэ. Гэтэл гаднаас хуурч ханхалзан ганцаар орж ирэх бөгөөд орж ирэх чимээн дор ноён сочин муухай бархирахуй дор

	 

	Хуурч: 

	(түүнийг үзээд):

	“Чи яаж байгаа юм буй”

	хэмээн хөлөөс нь чангаахуй дор ноён чинагш зүтгэн толгойгоо даран тэмүүлнэ.

	Хуурч чанга татаж гаргахуй дор, 

	 

	Ноён:

	“Өршөө, өршөө” (хэмээн мөргөнө)

	 

	Хуурч: 

	(инээн):

	“Ээ та ноён уу? Яаж байгаа нь энэ буй? Дээшээ морилж суу”

	 

	Ноён:

	“Ай юу гэнэ ээ, хуурч авгай, хуурч авгай”

	Хуурч: 

	(баруун хоймор сууж хуураа аван)

	“За ноён, хөгжим дуулах уу? Архи байх үгүй юу?”

	Ноён: 

	(Өмнөөс сөгдөн)

	“Ай юу гэнэ ээ”

	 

	Хуурч:

	“За тэгвэл,  чи хуурд, би дуулъя” (хэмээн хуураа өгнө.)

	 

	Ноён:

	“Ай манай яаж чадна”

	 

	Хуурч:

	“Яагаад чи эс чаддаг юм буй” (хэмээн зандрахуй дор)

	 

	Ноён:

	“За, за”

	хэмээн салгалан хуурыг нь авч хамар амаа муухай болгон,  чичрэн дааран хуурыг хангинуулж байтал, гаднаас Цэрэнжав, Ханд хоёр орж ирэн түүнийг харж нэг сочсон мэт болсноо инээнэ.

	 

	Цэрэнжав:

	“Та хэдийд ирэв?”

	 

	Хуурч:

	“Аль хэдийнээ ирээд ингэж сууж байна шүү”.

	 

	Ханд:

	“Дэнсмаа ирээ үгүй юу?”

	 

	Хуурч:

	“Үгүй!

	(Дэнсмаа хаачив, хаачив” хэмээлцэн ийш тийш гүйлдэн сандарч байтал Дэнсмаа орж ирнэ. Бүгдээр баярлалдан байна).

	 

	Ноён, бас:

	“Дэнсмаа ирэв”

	хэмээн баяртай янзтай байна. Дэнсмаа түүнийг хуурдаж байхыг үзээд инээнэ.

	 

	Хуурч:

	“Чи Дэнсмааг ирэхэд баярлаж байна уу. Аяар, Чулууныг ирэхээр бүр их баярлах болно доо” (хэмээн ноёны зүг хэлэхүй дор)

	 

	Ноён:

	“Намайг авар, намайг авар, би бас та нарт сайн байсан шүү” (хэмээн мөргөн гуйна. Одон тэмдгээ сэмхнээр авч хаяа дор хаяна.)

	 

	Хуурч: 

	(инээн):

	“Нээрээ тийм, их сайн байсан” (хэмээн Цэрэнжавын чихэн дор шивгэнэнэ).

	Цэрэнжав Ханд дор, Ханд Дэнсмаа дор шивгэнэн бүгдээрээ инээмсэглэн байх бөгөөд

	 

	Хуурч, 

	“За тэгвэл та одоо зүсээ хувилахаас өөр арга үгүй дээ. Янагш ир”. Ноён өмнө нь очиж сууна. Гэтэл, хуурч (Цэрэнжав нарын зүг) “Аль буй, саяын хэлсэн юмнуудыг дөхүүлээд өгнө үү?” Цэрэнжав нэг чимхүүр гаргаж өгнө. Ханд Дэнсмаа нар гүйлдэн гарч одно.

	 

	Хуурч: 

	(Чимхүүр барин):

	“За хамгийн урьд сахлыг чинь авах үгүй бол болох үгүй дээ” (хэмээн түүнийг дуудаж сахлыг нь зулгаана.)

	 

	Ноён:

	“Ай ёо!” (хэмээн бархирахуй дор, )

	 

	Хуурч:

	“Чиний дууг гадна Монгол цэрэг дуулна шүү”

	хэмээхүй дор ноён арай аяархнаар бархирна. Зулгааж барсны хойно амаа барин хэвтэж байтал, Ханд, Дэнсмаа хоёр эхнэр дээл, үс ба шуудайг авчирч дэргэд нь хаяхуй дор, ноён зэвүүнээр хялбалзаж тэр рүү нэг харан хуурч руу нэг харан ээлжлэн харж байна.)

	 

	Хуурч:

	“За, Чулуун удах үгүй ирнэ, бушуу дээлээ тайл. Үүнийг өмс”

	(хэмээн эхнэр үсийг толгой дээр нь тавьж, мөн дээл гутлыг өгөхүй дор ноён яаран сандран халж өмсөнө.)

	 

	Хуурч: 

	“Чи бас хөөрхөн эхнэр болох юм байна. Чулуун ирээд чамаар бага эхнэрээ болгоно ваа”

	хэмээн наадна.

	 

	Бүгдээр:

	“зохиж байна, зохиж байна”

	хэмээн инээлдэнэ. Халж өмсөж барсны хойно

	 

	Хуурч: 

	(Түүнийг)

	“За бос!”

	хэмээн босгоод, мөнхүү шуудайн амыг ангайлгаж.

	“Үүний дотор ор” (хэмээхүй дор)

	 

	Ноён:

	“Ай зоо”

	хэмээн яаран орсны хойно, амыг нь боогоод боолтоос түүний одон тэмдгийг зүүн өмнө хатавчин дор тавиад, 

	 

	Хуурч:

	“За одоо би ноён дор нэгэн хөгжим өргөе

	хэмээн хуураа авч дээр нь сандайлан хуурдан ийн дуулна)

	 

	(Дөрөвдүгээр дуун):

	“Сэлмээ чирсэн яргачныг

	Сүүмэлзэн сүүмэлзэн ирсэн чи

	Сүүл соёогоо нуусан нохойнуудыг

	Солгой хуурч би зүхнэ дээ

	Өнгөтэй юмыг үзмэгц

	Нүдээ бүлтийлгэсэн ховдгууд

	Үзэсгэлэнтэй хүүхнийг хармагц

	Шүлсээ гоожуулсан үжидүүд ээ

	Зэртгэр нүдээ жарвайлгаж

	Дэнсмаа хүүхэн дор санаатай юу чи

	Зэвхий царайтай чамайг бол

	Зэрлэг араатан шиг жигшинэ дээ

	Ар халх дор хүрч ирээд

	Авгай хүүхнийг шиншмүү чи

	Авсан дотроо орж хэвтээд

	Алсдаа буцвал дээр үгүй юу.

	Модоо бариад ирсэн чандруунууд

	Монгол хоолонд санаатай юу

	Шаахайгаа үүрч ирсэн та нарыг бол

	Шандун газарт чинь хөөнө дөө

	Дээгүүр санаатай гэ мин ноён нь

	Дэнсмаа хүүхнийг хараад ирсэн чи

	Дэргэр үсээр дөнгөлүүлээд

	Дээрээ дэвсүүлэхдээ таарав уу чи

	Сүрхий ирсэн гэ мин ноёны

	Сүлд нь зайлаад хэвтэнэ үү чи

	Сүүдрийг нь дагасан муусайн цэргүүд

	Сүнс нь гараад зугтаана

	Сонирхоод ирсэн гэ мин ноёныг

	Сумтай бууны аманд

	Шунахай хувхай толгой чинь

	Чулуун хүүгийн илдэндээ”

	хэмээн дуулж байх ба барахуй дор бүгдээр инээлдэн наадалдах бөгөөд

	 

	Хуурч: 

	(босож хуураа тавин сандал дээрээ суун):

	“За одоо чи нэг сайн цай ууж үзнэ байгаа даа”.

	 

	Цэрэнжав:

	“Тэгэлгүй дээ” (хэмээн инээж байна).

	 

	Ханд:

	“Өнөө муу хүү минь ирвээс одоо бид ч халуун амь бүрдэж нэг амарцгаана даа”

	хэмээн цай идээ бэлтгэн тавьж байх ба Дэнсмаа мөн ажлыг элбэлцэж байна.

	 

	Цэрэнжав хуурч хоёр 

	(тамхи татан, цай ууж):

	“Муусайнууд бүр үгүй болов доо” “Гудамжаар бууны дуу чимээ тасарсаар удлаа шүү”

	гэх зэргээр ярилцан байтал гэнэт хашааны хаалгыг хүн чангаар дуудахуй дор

	 

	Бүгдээр 

	(сочин):

	“За бас юу болох нь энэ буй, Яадаг билээ”

	гэх зэргээр сандран гайхахын дунд

	 

	Ханд

	“Дэнсмаа, хүү минь гарч үз. Хаалга тайлж өг. Урьдаар хэн буй?

	гэж асуугаарай” хэмээхүй дор, 

	Дэнсмаа гарч одон, хаалгыг тайлтал чанадаас Чулуун орж ирнэ.

	 

	Дэнсмаа 

	(баярлаж дуу алдан)

	“За ирлээ”

	хэмээн бархирахуй дор гэр доторх хүмүүс улам сочин сандарч

	 

	Ханд:

	“Юу буй?”

	(хэмээн бархирин гарна. Чулууныг хараад)

	“Өө хүү минь ирлээ шүү”

	(хэмээн хашхиран гэртээ дагуулан орно).

	Хуурч түрүүлэн бүгдээр амар мэндийг мэдэлцэн, 

	“Сайн явж ирэв үү? Сайн сууж байна уу?”

	бололцон сүйд болно. Ханд Дэнсмаа хоёр цай идээ болон гүйнэ.

	 

	Цэрэнжав:

	“Сайн явж ирэв үү? Муусайн гэмингүүд чинь явчихсан шүү”

	хэмээн тамхи өгнө.

	 

	Хуурч:

	“Ядрав уу, зүдрэв үү? Эр хүний жаргал эзгүй хээр гэж гай үгүй биз. Гавьяа байгуулав”

	хэмээн толгойг илж сууна.

	 

	Чулуун:

	“Ядарсан ч үгүй, зүдэрсэн ч үгүй, харин та нарыг яаж суугаа бол гэж баахан зовж явлаа”

	хэмээнэ. Түүнээс цай идээ болов. Дэнсмаа баруун хойно, дараа нь Чулуун налан сууж, хуурч түүний дараа завилан сууж, зүүн хойно Цэрэнжав, дараа нь Ханд сууж.

	“Аюулт дайсны гараас гарч, 

	Амьд мэнд уулзах гэгч нь сайхан юм байна”

	гэх зэргээр өнгөрсөн явдлаа ярилцан, цай идээ болон тамхи татацгааж, басхүү инээд баяр бололцон байх үес.

	 

	Ханд 

	(нэг хувинтай айраг гаргаж):

	“Аль өвлийн юм. Хүүдээ хадгалсан юм. Одоо бүл бүгдээр цугларч хамаг юм сайн сайхан болсон, ууцгаая”

	(хэмээн аягалж, Чулуун түрүүлэн, бүгдэд өгөхийн үе)

	 

	Хуурч:

	“Бид ч одоо бүгдээрээ уулзаж, түүх намтраа ярилцан, идэж ууж байна. Үүнд, бид манай жаргах зовох өдөр хамт явж байсан нэг юмаа мартаад байна. Аль буй Дэнсмаа хүүхээ,  чанад хуураа аваад аль, ах нь нэг, хөдөлгөж үзье”.

	 

	Бүгдээр:

	“Нээрэн тийм. Энэ хуурч үргэлж мантай яваад байгаа юм даа

	(хэмээлцэн Дэнсмаа хуурыг авч өгөх бөгөөд энэ үе)

	 

	Ханд:

	“За Соном авгай, одоо хүргэн хүү явж ирж, бүгдээрээ уулзалдан муу цаг өнгөрч, сайн цаг хүрч ирж байгаа үүн дор та нэг бэлэгтэй ерөөл, сайхан дуу дуулж хуурдаж үз”

	 

	Хуурч

	“Тэгвэл тэгье дээ”

	(хэмээн хуурдан ийн дуулна).

	 

	(Тавдугаар дуун):

	Хэнтий, Хангай, Саяаны өндөр сайхан нуруунууд, 

	Хойд зүгийн чимэг болсон ой хөвчин уулнууд

	Мэнэн, Шарга, Номины өргөн их говиуд

	Өмнө зүгийн манлай болсон элсэн манхан далайнууд

	Энэ бол миний төрсөн нутаг, 

	Монголын сайхан орон

	Хэрлэн, Онон, Туулын тунгалаг ариун мөрнүүд

	Хотол олны эм болсон горхи булаг рашаанууд

	Хөвсгөл, Увс, Буйрын гүн цэнхэр нуурууд

	Хүн, малын ундаа болсон тойром бүрд уснууд

	Энэ бол миний төрсөн нутаг, 

	Монголын сайхан орон

	Орхон, Сэлэнгэ, Хүнүйн онц сайхан голууд, 

	Уурхай баялгийн охь болсон уул, даваанууд

	Хуучин хөшөө дурсгал, хот балгадын сууриуд

	Холс газар одсон харгуй дардан замууд

	Энэ бол миний төрсөн нутаг, 

	Монголын сайхан орон

	Холхи газраас гялалзсан цаст өндөр хайрхнууд

	Хөх тэнгэр цэлмийсэн хөдөө хээр цайдмууд, 

	Холын бараа харагдсан ноён шовх сарьдгууд

	Хүний сэтгэл тэнийсэн уудам амьсгалт талууд

	Энэ бол миний төрсөн нутаг, 

	Монголын сайхан орон

	Хангай говийн хооронд халхын уудам нутаг

	Хар бага наснаас хөндлөн гулд давхисан газар

	Гөрөөс араатан авласан урт урт шилүүд

	Хүлэг морин уралдсан хөндий сайхан хоолойнууд

	Энэ бол миний төрсөн нутаг, 

	Монголын сайхан орон

	Салхины үзүүр дор найгасан соргог нарийн ногоотой

	Саруул тал дор яралзсан сонин янзын зэрэглээтэй

	Сүр жавхлан цогцолсон байц бэрх газартай

	Сүлд тахилга улирсан сүмбэр их овоодтой

	Энэ бол миний төрсөн нутаг, 

	Монголын сайхан орон

	Янагш чинагш сүлжих тэнэгэр сайхан нуруутай

	Янзын юмаа бүрдсэн хөрс шороот газартай

	Дөрвөн цагийн улирал дор дураар нүүх нутагтай

	Таван хошуу малууд тайван орших бэлчээртэй

	Энэ бол миний төрсөн нутаг, 

	Монголын сайхан орон

	Өлгий сайхан уулын дор өвгөдийг тавьсан газар

	Үр ач хүүхдийн үржиж өссөн орон

	Монгол хүн бидний сэтгэлийг сорсон нутаг

	Манай янаглал амраглал дор хөгжил болсон орон

	Энэ бол миний төрсөн нутаг, 

	Монголын сайхан орон

	Өвлийн тасгим цаг дор цасан мөсөн бүрхээд

	Болор шилийн өнгөн гилтгэнэж гялалзсан орон

	Зуны нарантай улирал дор цэцэг навч дэлгэрээд

	Жигүүртэн шувуу холоос ирж донгодсон орон

	Энэ бол миний төрсөн нутаг, 

	Монголын сайхан орон

	Алтай, Хянганы завсар дор атар баялаг орон

	Аав ижийн минь оршсон ашдын заяасан нутаг

	Алтан нарны туяа дор энхжин тогтсон орон

	Мөнгөн сарны гэрэл дор мөнхжин гялалзсан орон

	Энэ бол миний төрсөн нутаг, 

	Монголын сайхан орон

	Хүннү, Шүннүгийн үеэс хөгшид өвгөдийн минь нутаг, 

	Хөх монголын үе дор хүчирхэг мандсан орон

	Он он дор, олон жил дор дассан нутаг

	Одоогийн шинэ Монголын улаан туг бүрхсэн орон

	Энэ бол миний төрсөн нутаг, 

	Монголын сайхан орон

	Өссөн төрсөн бидний үндсэн хайртай нутаг

	Өнгөлзөгч дайсан ирвээс үтэр өшиглөн хөөнө

	Хувьтай энэ орондоо хувьсгалт улсаа мандуулж, 

	Хойчийн шинэ ертөнц дээр хүндтэй гавьяаг байгуулъя аа

	Энэ бол миний төрсөн нутаг, 

	Монголын сайхан орон

	 

	хэмээн дуулахуйн бадаг бүр дээр гайхалцан ярилцах бөгөөд бүгдээр архидан инээлдэж, архиа уугаад, махаа идэн, 

	“Одоо сайн сайхан болов сайн цаг ирэв”

	хэмээлцэн байхын үе

	 

	Чулуун 

	(гэнэт Дэнсмаагийн зүг):

	“Үгүй, өнөөх гайхал гэ мингийн ноён маань яасан буй? Алдсан уу, зугтсан уу?”

	хэмээхүй дор, 

	 

	Дэнсмаа 

	(инээмсэглэн)

	“Мэдэх үгүй”

	(хэмээн сэмхнээр мөнөөх шуудайтай юм руу заах бөгөөд) басхүү

	 

	Цэрэнжав, хуурч, Ханд нар 

	(нэгэн зэргээр)

	“Мэдэх үгүй”

	хэмээлцэн сэмхнээр тэрхүү шуудайтай юм руу хуруугаар зааж:

	“Мэдэх үгүй”.

	 

	Чулуун 

	(цээжээ өндийж, мөн түүнийг харж):

	“Үгүй энэ шуудайтай чинь юу буй, мах уу?”

	 

	Цэрэнжав:

	“Тийм, мах” (хэмээн инээнэ)

	 

	Хуурч:

	“Мах, мах гэсгэж эвдэх гэж оруулсан юм”

	(хэмээн бас инээнэ).

	 

	Ханд:

	“Хөдөөгөөс ирсэн юм”

	(хэмээж инээнэ).

	 

	Чулуун:

	“Үхрийн юм уу, хонины юм уу?”

	 

	Хуурч:

	“Хонины ч хонины юм. Харин баахан хөгшин хонь л байх. Аль хэдийн оруулж тавьсан юм буй одоо эвдэхэд болох байлгүй дээ”.

	Дэнсмаа (инээдэм алдана)

	 

	Чулуун:

	“Тэгвэл би эвдчихье байз, шөл хийж уух юм байна”

	(хэмээн хутгаа тэмтрэн босохуй дор бүгдээр инээмсэглэн харж байна)

	 

	Чулуун: 

	(үзэж, тэмтрэн үзээд)

	энэ чинь ямар хаашаа балцгар мах буй?

	(хэмээн амыг нь тайлахуй дор мөнөөх одон тэмдэг байхыг авч үзэн):

	“Энэ чинь юу юм буй?”

	 

	Хуурч:

	“Эзэн нь тэмдэглэсэн сэтэр нь юм байна”

	(хэмээн инээнэ)

	 

	Чулуун 

	(тэрхүү тэмдгийг хажуудаа тавиад амсрыг ангайлган ярахуй дор, ноёны үстэй толгой цухуйхыг үзээд, инээж)

	“үгүй, энэ чинь хэн минь буй?

	(хэмээхүй дор бүгдээр инээнэ)

	 

	Чулуун:

	“Өнөөх Гэ мингийн маань ноён биш биз?”

	 

	Ноён:

	“Би биш” (хэмээн бархирна.)

	Бүрмөсөн гаргаад тавихуй дор ноён чичрэн дагжин байх бөгөөд

	 

	Чулуун:

	“Чи Гэ мингийн ноён мөн үү?” (хэмээхүй дор)

	 

	Ноён:

	“Би биш, би биш” (хэмээн бархирна.)

	 

	Ноён:

	“Та Чулуун, миний дүү мөн баа” (хэмээхүй дор)

	 

	Чулуун:

	Тийм, би Чулуун мөн. Чиний дүү ээ. Та миний ах мөн биз дээ?

	 

	Ноён:

	“Тийм, би чиний ах мөн байна”

	 

	Чулуун:

	“Тэгвэл чи Гэ мингийн ноён мөн шүү дээ”

	хэмээн бууг гаргаж, нүүр рүү нь зангамагц

	 

	Ноён:

	“Би биш, биш биш, би биш”

	хэмээн гурвантаа чанга бархирахуйн дунд харанхуй болно.

	 

	Хөшиг хаана

	ТӨГСӨВ.

	 

	 

	
"МОНГОЛ АРДЫН СУУТ" ХЭМЭЭХ ЖҮЖИГ

	 

	ӨМНӨХ ҮЗЭГДЭЛ

	 

	[Инад хөшгийг нээмэгц] Завсрын хөшиг дээр хийд, сүмийн орой холоос үзэгдэж, хүрээ хотын барилга үргэлжлэн харагдахын хамгийн наад дор автономийн үеийн Цэргийн яамны хашаа хайс байна. Түүний өмнө шар, улаан, хөх тугууд хийсэж мөн автономийн үеийн (хөх салдааз дээл ба дөрвөн талтай малгай өмссөн) олон цэргүүд бужигналдан: “Янагшаа - чинагшаа - морь мал - зэвсэг хэрэглэл - эмээл хазаар - дарга ерөнхий” хэмээлцэн шуугилдаж, нэлээд удсаны хойно цагаан бүрээ татахуй дор хормогчтой дээл ба ханжаар өмсөж сэлэм ба маузер буу зүүсэн бөгөөд хүрэн жинс бүхий дөрвөн талтай цэргийн янзын малгайтай нэгэн жанжин буюу хязгаарын сайд (энэ нь Хатанбаатар) гол хаалгаар хэдэн түшмэдээр үдүүлэн гарч ирээд их тугийн дэргэд тамга тугийг хүлээн аваад: “Одоо бид нар гадаадын дайсныг дараар байлдаан дор мордох боллоо” хэмээн жагсаал зарлахуй дор олон бага дарга нар тус тусын ангийг жагсаан командалж байхын дотор: Сүхбаатар хөх чисчүү дээл, хүрэн ханжаар өмссөн мөн дөрвөн тал бүхий цэргийн янзын хөх жинстэй малгайтай, басхүү буу сэлэм зүүсэн, янагш чинагш шаламгайлан явах бөгөөд өөрийн ангийн цэргийг мөн командалж байна.

	Гэтэл дахин цагаан бүрээ дуугарахуй дор, жагсаал цувран туг хиуруудыг хөдөлгөн одох бөгөөд хөгжим эгшиглэхүй дор нэгэн зэргээр

	 

	“Жанжин тугаа хө хө хө

	Залаад мордъё хө

	Заяа муутай гэмингүүдийг хө хө хө

	Заавал ч үгүй хядна аа хө

	 

	Хөх тугаа хө хө хө

	Залаад мордъё хө

	Хөх хотын гэмингүүдийг хө хө хө

	Хүйс тэмтрэн арилгана хө

	 

	Хүүхэд, гэргийгээ хө хө хө

	Хүрээндээ үлдээе хө

	Холхийн дайсныг хө хө хө

	Хурдан дараад ирье хө

	 

	Туг хиураа хө хө хө

	Өндөр өргөе хө

	Тулгар төрөө хө хө хө

	Хамгаалан тогтооё хө!”

	 

	гэж дуулцгааж, яамыг гурав тойроод байлдаан дор явах янзаар одно.

	 

	Хөшиг хаана.

	 

	 

	НЭГДҮГЭЭР ҮЗЭГДЭЛ

	 

	(Өмнөх ба завсрын хөшгийг нээмэгц) Хужирбулангийн хойдох уулын энгэр ба шавар хуарангийн хагас нь үзэгдэж байна. Түүний дэргэдэх талбар дээр хэд хэдэн асар майхан босгосон бөгөөд айраг идээг зэрэглүүлэн өрсөн байна. Хойд талын асар дор дөрөв таван сайд, ноёд, түшмэд янзын хүмүүс сууна. Баруун талын асар дор цэргийн дарга ба цэргүүд сууна. Зүүн талын асар дор энгийн хүмүүс олноор сууна.

	Зүүн баруун талаас хэд хэдэн бөх гарч барилдан дууссаны дараа, баруун талын асраас Хужирбулангийн цэргийн ерөнхий гарч хойд асрын өмнө очиж ёслон:

	“Одоо бөх гурвын даваа барилдаж дуусав. Морь ирэхийн өмнө юу таалах бол” хэмээсэн дор хойд талын асар дор тэргүүн суудал дор суусан цэргийн яамны сайд бололтой хүмүүсээс хажуугийн түшмэд дор, 

	— Энэ завсар олигтой сургуультай дарга, цэрэг нараар цэргийн сургууль хийлгэж үзвэл ямар буй? Бас ч саяхан баруун өмнө хязгаар дор яваад ирсэн нэгэн хэдэн онц баатарласан гавьяатай хүмүүс дор шагнагдсан зэрэг цолыг нь энэ өдөр хүртээсүгэй” хэмээхүй дор дараа нь суусан тэдгээр түшмэд, 

	— “За, за! Тийм ээ, айлддаг зүйтэй байна” хэмээн авир шивэр ярилцмагц, мөнөөх цэргийн ерөнхий “За за” хэмээн ёслоод одсоны дараа, удал үгүй мөнхүү асрын өмнө харайх морь зэргийг бэлтгэсний хойно, 5-6 хүмүүс ирж модон морь харайх ба сэлэм жад хөдөлгөх, буу сум хэрэглэх, урагш давших, хойш эгэх, гавшгайлах, баатарлах байдлыг үзүүлэхийн дунд нэгэн онц мэргэн авьяастай ногоон дээлтэй хүн, явж өнгөрөх нь Сүхбаатар болно.

	Түүнийг асрын хажуугаар суусан энгийн ардууд үзээд ихэд сонирхон гайхацгааж, 

	“Энэ ногоон дээлтэй хүн яасан сүрхий сургуультай хүн буй, хэн гэгч буй?” хэмээн ярилцаж шагшилдан байхын дотор байсан нэгэн цэргийн хүн тэд нар дор ийн хэлнэ.

	— “Энэ бол гоймон баатар гэгч хүн” хэмээмэгц тэдгээр хүмүүс дуу алдан, 

	“Ээ өнөөх гоймон баатар гэгч чинь энэ үү, ингэж сурч бас болдог юмаа” хэмээн хойноос нь харуулдан байх дор бас нэгэн цэрэг тэд нарт ийн хэлнэ.

	— “Энэ бол цэргийн сургууль дор хэдийнээс айхавтар авьяастай мэргэн хүн. Урьд цэргийн сургууль дор шалгаран тэргүүн зэрэг дор ороод, шууд тавдугаар зэргийн жинс шагнагдсан, дараа Халх голын байлдаан дор явж баатарлаг гавьяа байгуулсан учир дөтгөөр зэрэг шагнагдсан, саяхан баруун өмнө хязгаарын байлдаанаас эгж ирсэн, хамт явалцсан цэргүүдийн ярилцахыг сонсвол, тэр газрын байлдаан дор мөн онцоор баатарлаг байлдсан гэнэ. Одоо манай энд бага даргын албан хааж байна. Пулемёт буу гэгч тасрах үгүй бууддаг эрэгтэй шурагтай, оньстой чавхтай нэгэн сонин зэвсгийг задалж нийлүүлэх ба буудаж чадах нь манай хуаран дотор тэр ганцаараа буй. Манай олон цэргүүд түүнийг гайхаж, сайшаан хайрлах болоод, бас дагалдана. Тэр бага дарга нэг өөрийн захирсан хэдэн цэргийг бусад дарга нараас илүү сургана” хэмээн хүүрнэх дор хажууд нь суусан хүмүүсээс эхнэр хүүхэд,  чавганц хүртэл, “Аа, аа гоймон баатар гэгч чинь нээрээ горь үгүй баатар байна даа. Үзсээр харсаар байтал,  чадалтай ч байна. Баатар ч байна. Сайхан ч эр байна. Сайн ч эр байна” хэмээн ярилдан байх энэ үе дор сургууль дуусаж нэгэн хоёр бөх барилдан өнгөрсний хойно:

	Хоймор суусан ноёдоос нэгэн зарлагыг дуудаж хэдэн үг хэлэхүй дор, мөнхүү зарлага сөгдөн: “За” хэмээгээд удал үгүй хэдэн хүнийг дагуулан ирүүлж, тэд нарын өмнө авчрахуй дор Сүхбаатар тэдний дотор явах бөгөөд мөнөөх сайд түшмэд Сүхбаатар луу сонирхсон янзтай онц анхаарна. Сүхбаатар өмнө нь зүгээр зогсож байна.

	Гэтэл тэргүүн дор суусан Цэргийн яамны дэд сайд буюу эрхэлсэн түшмэлээс нэг, хоёр хүн дор байлдаан дор явсан гавьяа зэргийг шагнасны дараа, Сүхбаатарыг дуудаж: “Нээрээ чи ч сайн сургууль хийдэг юм байна даа. Сая баруун өмнө хязгаарын байлдаан дор явахдаа онцоор баатарлан байлдсан учир, тогосын отго шагнасныг мэдэгдье. Үүнээс хойш улмаар зүтгэж явагтун” хэмээсэн Сүхбаатар, 

	“За, эзний хишиг дор баярлан сүсэглэнэ. Энэ монголын төлөөнөө тэртэй тэр үгүй зүтгэнэ” хэмээгээд одсоны дараа мөнөөх хойдох асар дор суугчдын дөрөвдүгээр нь:

	“Нээрээ энэ чинь золбоотой хүү байна. Эзний хишгийг хүртэх үгүй яах буй” хэмээн хажуугийн хүн лүгээ ярилцахуй дор, хоёрдугаар дор суусан нэгэн өвгөн түшмэл, 

	— “Золбоотой нь ч золбоотой хүү л дээ. Энэ дээ, айхавтар нохой болох байлгүй дээ, хуухай” хэмээж байх ба бас гуравдугаар дор суусан нэгэн нь, 

	— “Цэрэгт ч их сайн юм аа. Гагцхүү хүн бүгдийн үг дуулах үгүй юм” хэмээн ярилцаж байна. Сүхбаатар зүүн асрын өмнө этгээдээр тойрон өнгөрөхүй дор өнөөх урьд ярилцаж байсан хүмүүс түүнийг үзээд, 

	“Бас гавьяа шагнуулав. Арга ч үгүй дээ, үзсээр байтал, жавхлантай ч эр байна. Залуухан ч эр байна. Баатар ч байлгүй дээ” гэх зэргээр ярилцан байна.

	 

	Хөшиг хаана.

	 

	 

	 

	ХОЁРДУГААР ҮЗЭГДЭЛ

	 

	(Хөшиг нээмэгц) автономийн үеийн Цэргийн яамны нэгэн хөх бүрээстэй улаан халзан гэр байна. Түүний хоймор нь гүнгэрваатай бурхан залсан ба хажуугаар нь олбог түшлэг тавьсан буй. Хоёр түшмэл зүүн ба баруун хойгуур нь суусан бөгөөд мөн хатавчаар хоёр гурван зарлага мэтийн хүн суусан байна. Чанх өмнө нь тэр үеийн нэгэн, хоёр цэргийн хүнийг хойш хандуулан сөгтгөөд, өмнө нь цустай шаахай тавин байцааж байна.

	Түүнээс гадна гэрийн хаяа, хашааны ёроол дор нэгэн дөнгөтэй ба нэгэн төмөртэй ийм хоёр цэргийн хүмүүс сууж байх бөгөөд төмөртэйн шанаа нь хавдаж цус урссан байна. Нөгөөгийн дөнгийг битүүмжилсэн хоёр талын зурвас цаасны нэгэн дээр: “Олноо өргөгдсөний есдүгээр он, зургаан сарын шинийн дөрвөнөө битүүмжлэв”. Нөгөө дээр нь: “Сангийн хүнсийг хулгасан цэрэг Гомбыг зургаан сар дөнгө өмсгөж цээрлүүлэв” хэмээж тус тус бичсэн буй. Тэр хоёр хоорондоо шивэр авир ярилцан, гэр дор юун болж буйг чагнан байна. Гэтэл зүүн хоймор суусан нэгэн түшмэл өндийсхийн байж зандарч: “За! Дорж чи үнэнээ хэлэх үгүй юу! Ямар санаатай оргосон буй? Жамсран хаа эчсэн (одсон) буй?” хэмээхүй дор, тэрхүү цэрэг: “За, над санаа үгүй билээ, эзэд минь, өлсөж гачигдахдаа оргосон билээ. Гэр дор минь ганц эхнэр нялх хүүхдийн хамт хоцорсон билээ. Жамсранг би мэдэх үгүй” хэмээн мөргөхүй дор мөнөөх түшмэл уурсан, 

	— “Хэлэх үгүй юу чи? Инадахаа (наадахаа) шаахайд!” хэмээмэгц хажуудах зарлага босож шаахайдна. Тэр орилон байна. Өдий төдий шаахайдсаны хойно бас дахин баруун тал дор суусан түшмэл, 

	“За чи одоо хэлэх үг байна уу?” хэмээхүй дор, цэрэг: “Байх үгүй” хэмээнэ.

	Зүүн тал дор суусан түшмэл: “Аа,  чи мэлзээд байх гэж бодож байна уу? Яасан айхавтар махтай чоно буй, гаргаад банзад! Хоёр хонгоны ясыг гарга” хэмээн давшлахад түүнийг зарлага авч одон банздаж байна. Цэрэг хашхирч байна. Мөнөөх дөнгө ба гинжтэй хоёр цэрэг түүнийг хараад гасалж байна. Хоёр түшмэл гэр дор тамхи татан инээлдэн ярилцаж байгаа бөгөөд хааяа “чанга,  чанга” хэмээж байна.

	Энэ үе Сүхбаатар хашааны гадуур хүн хүлээсэн янзтай явж байх бөгөөд түүний хашхирах дуу сонсож, баахан чагнаж байгаад, орж ирэх бөгөөд тэдгээр гурван цэргийг хармагц, сочин зог тусаж царай хувирган, жанчиж бүхий зарлагын зүг: “Энэ чинь юу болж байгаа юм буй?” хэмээхүй дор зарлага, 

	“Яах вэ, шүүж байна. Муусайн цэргүүдийг” хэмээхүй дор Сүхбаатар бяцхан царай улайлган: “Байз, та нар татаж бай! Би харьяат захирал нь байна. Орж түшмэлтэй ярилцах учир буй” гэж ширүүнээр хэлэхүй дор тэдгээр зарлагууд их их харж үзэн бяцхан түдгэлзэх мэт болохын зуур Сүхбаатар гэр дор орохуй дор хоёр түшмэл бас их харна. Сүхбаатар тус тусын амгаланг эрж, зүүн тал дор сууна. Хоёр түшмэл хариу мэнд мэдэж, “За баатар хаанаас ирэв, тавтай биз дээ?” хэмээх дор Сүхбаатар: “Тавтай сайн байна. Уг нь Хужирбулангаас гарсан юм асан. Үгүй сая зам дор хүн орилоод байхад нь юу болов гэж орж ирлээ. Албаар тайван морилцгоож байна уу?” хэмээсэн дор зүүн талын түшмэл: “Ээ, тайван юу байх вэ, энэ муусайн хувхайнуудаар өглөөнөөс хойш ноцолдоод л байна” хэмээнэ. Баруун талынх нь “Үгүй ердөө, Шүүх яам шиг орон тоотой болох үгүй бол давах үгүй нь бололтой. Өнөөдөр хоёр банз хугалаад Шүүх яамнаас гуйж авчирч хэрэглэж байгаа шүү” хэмээсэн дараа, Сүхбаатар баахан тамшааж байгаад: “Энэ хэдэн цэрэг чинь ямар хүнд ял хийчихсэн юм буй? Улсаас урвасан юм уу? Хүн алсан юм уу? Хулгай хийгээ юу?” хэмээсэн дор зүүн талын түшмэл: “Хаанаас даа, нэг нь оргосон юм, нөгөө нь шавь хүнтэй тэмцэлдсэн юм, бас нэг нь хоол хулгасан юм” хэмээхүй дор Сүхбаатар: “Тийм үү? Түшмэд ер нь хуаран дээр очиж үзсэн үү? Тэнд ямар янзтай байдгийг мэдэх үү? Оргох байтугай ер нь одоо байгаа хэдэн цэрэг чинь тарах дор хүрч байна шүү, таван сар хагас илүү цалин хэрэглэл тавьж өгөөгүй. Одоо халуун зун болж байхуй дор зарим нь үстэй дээлтэй явж байна. Аль баян нь шавь дор ороод, дан ядуу муусайн юм нь ирэх болж байна шүү дээ. Бодож үзэх үгүй юу!” хэмээсэн дор мөнөөх түшмэл сочсон мэт болж баахан их харж: “Үгүй, та Хужирбулан дээр албандаа явдаг байж! Үгүй ер нь эднийг чинь одоо шүүгээд шүүгээд ер залхах үгүй болж байна шүү, яадаг юм билээ!” хэмээх дор Сүхбаатар дуугүй сууна. Баруун тал дор суусан түшмэл: “Үгүй цэрэг байтугай бид нар ч өнгөрсөн сарын цалингаа одоо хүртэл аваагүй байна шүү. Цаг ямар болох юм буй мэдэх үгүй” хэмээсэн дор Сүхбаатар: “Чингэвэл энэ хэдэн муусайн цэргээр оролдож байхын орон дор цалин хэрэглэлээ шаардахыг бодвол дээр үгүй юу? Цэрэг нэг бүрий жилийн эхнээс хойш хэрэглэл үгүй байгаа биш үү. Түшмэл авгай, цаг төрийн тухай эрхэм дээдэс ер нь юу болгооцгоодог юм бол” хэмээхүй дор зүүн талын түшмэл баахан сэжиглэсэн бөгөөд бялдууч янзтайгаар: “Нээрэн тийм! Үгүй ердөө эднийг чинь яах билээ. Шүүх яаман дор шилжүүлэх билүү. Одоо ч бид удах үгүй хөдөө гарч, хэдэн малаа хариулан амар суух юм бодож байна. Юу болох юм мэдэх үгүй, баатар аа!” хэмээх дор баруун талын түшмэл толгой сэжин дуугүй сууна. Гэтэл Сүхбаатар: “Энэ гурван цэрэг өөр хэрэг үгүй бол би дааж явбаас ямар буй? Цөм манай Хужирбулангийн сургуулийн цэрэг байна” хэмээсэн дараа, зүүн талын түшмэл, баруун талын түшмэл рүү нүдээрээ дохиод: “Нээрээ баатар дор түр зуур тушаан өгвөөс, ямар буй?” хэмээсэн дор баруун талын түшмэл: “Нээрээ чингэх шив дээ” хэмээсэнд, Сүхбаатар: “Тэгвэл би аваад явах уу? Хэзээ хэрэгтэй цаг дор тухайд нь бараалхуулъя” хэмээн босмогц, зүүн талын түшмэл зарлагыг дуудаж: “Чанад хэдийгээ инад хүндээ тушааж өгөөд явуул” хэмээхүй дор зарлага: “За” хэмээн одож, тэдний дөнгө гинжийг суллан, Сүхбаатар лугаа хамт явуулна. Сүхбаатар тэднийг дагуулан одно. Энэ завсар зүүн талын түшмэл баруун түшмэл рүү их харж: “Яршиг, ер нь хэл ам болох магад үгүй. Энэ чинь ер нь айхавтар хүн юм шүү. Ая үгүй бол муусайн цэргээ өмөөрч хаацайлан хэл ам татаж мэднэ” хэмээхүй дор баруун талын түшмэл: “Ээ цаг төр ч хаашаа болох юм, мэдэх үгүй, за энэ ч яах вэ. Үгүй, юуны урьд өнгөрсөн сарынхаа цалинг олж авах юм асан ердөө” хэмээн, завсрын хөшиг хааж, тэд нар үзэгдэх үгүй болно. Сүхбаатар тэр гурвыг дагуулан гадна гарч, өөрөө хайсан дээр сандайлан суух бөгөөд: “За та нар гэр оронтой юу? Таних айл бий юу?” хэмээсэн дор нэг нь “Гэр үгүй, Дарьгангын хороон дор нэгэн таних айл буй” хэмээнэ. Нөгөө нь “Баруун хороон дор дүү хүүхнийх буй” хэмээнэ. Гуравдугаар нь “Гэр ч үгүй, танил айл ч үгүй энэ Дорж лугаа хамт явъя” хэмээхүй дор Сүхбаатар “За тэгвэл та нар аандаа очицгоож, биеэ сувилж, хэд хоноод хуаран дээр очоорой, би учрыг ерөнхий дор хэлнэ, одоо явцгаа” хэмээсэн дор тэр гурав, “Яасан ачтай, тустай бурхан шиг дарга буй” хэмээлдэн баярлалдан одно. Сүхбаатар мөнхүү хайсан дээр сандайлсаар, тамхи татан, хүн хүлээсэн янзтай ийш тийш харуулдан сууна. Гэтэл зүүн талын булангаас нэгэн хүрэн чисчүү дээлтэй, цагаан сийрсэн малгай өмссөн хүн гарч ирээд, Сүхбаатар тийш: “Би таныг ирэх үгүй нь хэмээн бодлоо. Харин намайг хүлээж байна уу?” хэмээн очихуй дор, Сүхбаатар инээн, “За, До-яа юу байна. Би хэдийн ирсэн. Гэтэл энэ дотор юм болж байхад нь ороод бяцхан саатав” хэмээн Яамны зүг дохихуй дор, До: “Дотор юу болж байна. Ямар сонин болов. Гэ минтэй дайтах гэж цэрэг бэлтгэж байна уу” хэмээхүй дор Сүхбаатар инээмсэглэн сууж: “Лав тийм байх аа” хэмээн залгамжлан өгүүлэхийн зуур холоос гэ мин цэргийн бүрээ хэнгэрэг дуугарахуй дор тэр хоёр сочсон мэт болон мөнөөх яриаг орхиж, зүүн зүг нүдийг тавин юу болохыг сонирхсон янзтай ширтэж байтал, зүүн гудамжны үзүүрээс таван өнгийн туг салхин дор хийсэн цухуйн ирж, өдий төдий гэ мин цэргүүд их жагсаалаар баруун зүг одно.

	Үүн дор, өнөө хоёр дув дуугүй болж, царай барайлган, гагцхүү тэрхүү цэргийн жагсаалыг ширтэн ажиглаж байн байн тамхи татна. Үүний чимээгээр яамны дотроос мөнөөх түшмэд ба зарлага болон нэлээд хэдэн хүмүүс гарч ирэн, мөн тэр хоёрын орчим хайсны дэргэд зогсож хоорондоо шивэр авир сэмээр ярилдан байхын дотор нэгэн нь “Одоо ч дүүрээ шив. Хэзээ яамыг шилжүүлж өгөх юм бол” хэмээнэ. Нэгэн нь: “Урьд шөнө засгийн эрх барих сайдууд ба хятадын элчин Чин И нар Богд дор удтал бараалхаж тарсан гэнэ. Ямар хэрэг хэлэлцсэн юм бол! гэтэл энэ өдөр ийнхүү олон цэрэг ирэх нь лав нэгэн учиртай биз” хэмээнэ. Нөгөө нь “Богдоос улс төрийн тухай хэцүү хатуу хэмээж ихээхэн аврал буулгасан, юу болох юм бол” хэмээнэ. Бас нэгэн нь: “Богдыг Бээжин дор залах юм хэмээнэ” Түүнээс гадна зарлага мэтийн хүмүүс нь: “Олон ч цэрэг байна. Одоо ч тус үгүй биз! Ингээд мөхдөг цаг болсон юм болов уу. Муусайн гэ мингийн боол болох нь энэ үү. Манай дээдэс юу хэмээдэг юм бол” хэмээх зэргээр ярилцах ба түшмэд мэтийн хүмүүс нь: “Шажин төрөөсөө салах цаг болсон юм болов уу? Лам нар, мэргэдээс юу айлддаг юм бол, юу юу үгүй хэрэг биш болох нь шив” хэмээлдэн байхын хажуу дор, Сүхбаатар, До хоёр нэгэнтээгүүр тэдний яриаг сонсон, нөгөөтээгүүр гэ мин цэргийн жагсаалыг сонирхон байх бөгөөд удал үгүй жагсаал өнгөрч дууссан дор өнөөх яамнаас гарсан хүмүүс зарим нь гараа угтуйлан, зарим нь гэдрэг байн байн харж, зарим нь сочсон мэт тогтвор үгүй болж цөмөөрөө буцна. Энэ үе Сүхбаатар, До хоёр хайсан дээр суусаар үлдэх бөгөөд До, Сүхбаатарын зүг толгой дохин, гаансаа тогшиж: “Одоо ч дүүрээ шив. Манай яриа ч дэмий болох нь шив. Гагцхүү яаман дотор юм болсон хэмээдэг чинь юу буй?” хэмээхүй дор Сүхбаатар бас инээн: “Манай улсын цэргийн хүчнийг байгуулах яамны дотор болж байна. Энэ гудамжаар гадаадын дайсан ирж байна. Энэ хоёрыг харшуулж үзэх, үнэхээр инээдтэй. Монгол хүн бүрий малаа хайрлана. Манай эрх баригчид газар ус, ард иргэнээ хайхрах үгүйд хүрчээ” хэмээлцмэгц До сочсон мэт болж: “Гадаад байдал ч яах буй, нэгэнт нүдний өмнө ийм үзэгдэнэ. Гагцхүү дотор юм болов хэмээхэд нь би ихэд горилон баярласан билээ. Тэр нь хоосоор явдал уу? Юу болсон юм буй?” хэмээн дахин лавлах дор Сүхбаатар: “Юун болох байтугай, улс төрөө хамгаалах тухай хоосон ч яриа бараг үл сонсогдоно. Хятад гэ минг эсэргүүцэх байтугай, их төлөв нь гагцхүү өөрсдийн ашиг тусаа хэрхэн хамгаалахыг бодож байна. Цэрэг байгуулж байлдах байтугай, хэдэн цэргээсээ авчирч жанчин зовоосоор байна. Энэ өдөр энд чамайг хүлээж байтал, яамны дотор банз шаахайн дуу гарч, бархирах гаслах нь сонсогдох дор, сонирхон орсон дор харин манай хуарангийн гурван цэргийн хоёрыг шавь хүнтэй хэрэлдсэн, хоол хулгасан хэмээх зэргээр дөнгө төмөр өмсгөж, нөгөө нэгийг оргосон хэмээн шүүж байхад нь арай хэмээн дааж гарав” хэмээхүй дор До санаа алдан: “Юу боддог улс юм бол? Гэ мин дор эзлүүлээд, бас хуучин ёсоор чингэж байна хэмээн санадаг юм болов уу” хэмээсэн дор Сүхбаатар толгой сэгсрэн: “Саяын гадна зогсож байсан хүмүүсийн яриагаар бол бүхэн хэн ч болов Гэ мин дор дурлах үгүй байдал буй. Бас ч бичиг цэргийн түшмэдийн дотор зүйл зүйлээр санаа зовнигчид буй боловч, их хэргийг бүтээх зүрхтэй хүн үгүй мэт, цугаараа хуучны дадсан байдал ёсон ба хувийн ашиг тусыг санах бөгөөд дэмий л холбилзон айж, гар дугтуйлан суухаас зайлах үгүй” хэмээхүй дор До: “Үнэхээр ч тийм байна. Одоо бид нар тусгаар аргыг хэрэглэхээс өөр зам үгүй болжээ. Энд удаан гиюүрээд яах буй, өдөр цагийг болзон, танай буюу манай гэр дор нөхдийн хамт ярилцваас, ямар буй” хэмээхүй дор Сүхбаатар: “До-яа-гийн хэлдэг зүйтэй. Гэвч энэ завсар бид нар тус тусдаа үүгээр түүгээр заншилж элдэв байдлыг нарийн тодорхойгоор мэдэж үзвээс сайн буй. Саяын өнгөрсөн цэргийн жагсаал нь урт боловч, нэгэн мянга таван зуу хэтрэх үгүй. Янз байдал нь гоёмсог сүртэй боловч, монголын нэгэн хүн хятад арван хүнээс дутах үгүй биш үү? Гагцхүү манай эрх баригч сайд, ноёд золиг байна даа. Энэ хэр цэрэг зэвсэг хэмээх хэдэн юм байх дор үзэлцвээс, бас ч оройтох үгүй асан хэмээн өгүүлж дуусахын зуур бас зүүн зүг гэ мин цэргийн хэнгэрэг ба бөмбөр дуугаран, мөн л цэрэг ирж байгаа чимээ сонстоно. Тэр хоёр яриаг зогсоож, тэр зүг дахин ширтэнэ.

	 

	Хөшиг хаана

	 

	 

	 

	ГУРАВДУГААР ҮЗЭГДЭЛ

	 

	(Хөшиг нээмэгц) Хүрээний гол гудамж байна. Түүний дунд нэгэн чавганц хэдэн ямаа тууж явах бөгөөд гэтэл нөгөө талаас хэдэн үхэр тэрэг хөтөлсөн хар хүн гарч ирэн

	“За авгай сайн уу? Сайн сууж байна уу? Хаачих нь буй?” хэмээхүй дор чавганц: “Сайн, хүү минь сайн уу? Чи чинь хэн буй даа? Авгай чинь хэдэн ямаагаа бордох санаатай явна” хэмээсэн дор хар хүн: “Ээ, би Шагдар байна. Хөдөөгөөс түлээтэй ирлээ” хэмээн ярилцаж байтал, хажуугаас хэдэн гэ мин цэрэг гарч ирэн, “Зам зайл, зам зайл!” хэмээн сэлэм барьж загнахуй дор тэр хоёр сандарч гайхан байх бөгөөд чавганцын ямаа бутран зугтаж чавганц хойноос нь бөгцгөнөн гүйх ба хар хүний үхэр хашигнан чангааж, хар хүн түүн лүгээ ноцолдон гэ мин дор загнуулж байна.

	Гэтэл дараагаар олон гэ мин цэрэг, хоёр гарлан жагсаж, хөгжим дуугарган гарч ирэхийн дунд туг хиур барьсан ба ёслолын хувцас өмссөн гэ мингийн ноёд явах ба гоёмсог жуузтай юмтай Дажунтун өвгөн Шүйн зургийг өндөр өргөн авч явах бөгөөд түүний хажуугаар ба хойноос нь монгол, хятад, лам, хар, эрэгтэй эмэгтэй олон хүн дагалдан гайхсан янзтай шивэр авир ярилдан явцгаана. Үүний дотор Сүхбаатар ийм тийм элдвийн юмыг харж чагнаж заншлан явна.

	Тэндээс хойно харагдаж бүхий шар ордны үүдэн дор одож таван өнгө туг хаалган дор нь зөрүүлэн хатгаж, мөнхүү Да жун тунгийн зургийг өлгөн, гэ мин цэргийн дарга жагсаал зарлахуй дор: Монголын ноёд ба ихэс лам нар түүний өмнө гурвантаа сөгдөн, есөнтөө мөргөх бүрий их буу тавьж байна. Энэ үе хажуугаар зогссон олон хүмүүсийн дотуур Сүхбаатар явж: “Юу болж байгаа нь энэ буй?” гэх зэргээр элдвийг асуун туршихад зарим нь хоёр гурваар бөөгнөрөн: “Богдод мөргөж байгаа юм уу, хэнд мөргөж байгаа юм буй? Жигтэй юм байна. Очиж очиж, яах гэж гэ мингийн зураг дор мөргөж байгаа юм буй. Гэ мин дор ингэж мөргөж байж, эрхээ өгнө гэж санасан үгүй. Манай ноёд, лам нар даанч ичгүүр үгүй ажил хийнэ, арай гэж манж хятадын гараас гараад, арван жил болж чадсан үгүй” хэмээлцэнэ. Бас хэдэн хөгшид мэтийн хүмүүс ярилцан байх нь: “Энэ чинь монголоо хэдэн янчаанаар худалдсан юм буй?” Чавганц: “Ээ, түмэн янчаанаар худалдсан юм гэх шиг билээ”.

	Хүүхэн: “Мань дор бас арав, тавыг өгдөг үгүй юм уу?” Эхнэр: “Мянга түм гаруй хуучин их олон янчаанаа чингээд яасан юм буй?” “Хувааж авсан юм гэнэ”. Хар хүн: “Өнөөх худалдсан хүн нь аль буй? Энэ ноёд, лам нар дотор байгаа болов уу? Хүүхэн: “Тэр баруун талын хүрэн жинстэй буурал лам мөн байхаа” Хар хүн: “Тэр дунд байгаа шар хүрэмтэй ноён, хятад дор их дуртай юм гэнэ” Лам: “Энэ золигууд бүгдээрээ ялгал үгүй. За дүүрчээ” гэх зэргээр ийн тийн эх адаг үгүй ярилцан байхын үе гар өргөн, бялуу барьсан цэрэг цагдаа нар: “Зай тавь! Чинагшаа” хэмээн энгийн ардыг хөөнө. Гэтэл хэсэг бүлэг лам, хар хүмүүс гэнэт дайран орж, мөнхүү өлгөсөн тугийг урах зэргээр үймээн болж байтал, ёслол тарах ба цугласан ардууд мөн ийш тийшээ харж, уруу царайтайгаар, хоёр гурваараа ярилдан одоцгоох бөгөөд Сүхбаатар лугаа нэгэн шар дээлтэй лам хоёрын хооронд уулзаж мэндэлсний дараа Сүхбаатар инээж: “За цорж ламбугай ёслол дор морилоод буцаж явна уу?” хэмээн хошигнон хэлэхүй дор мөнхүү хүн басхүү хошигнож: “Тэгээд ирэв. Монголоо түмэн янчаанаас өгөөд ирэв ээ. Гэм үгүй сайн үнэ хүрэв ээ” хэмээхүй дор Сүхбаатар: “Зүгээр, зүгээр, сайн сайн, болж болж” хэмээгээд, “За чингээд баяр ёслол болсных энд тамхи татаж жаахан суух уу хө” хэмээсэн дор, тэр хүн зөвшөөрч, хоёулаа сууж тамхи татахын зуур ойр хавийн хүмүүс цөм таран явчих бөгөөд, Сүхбаатар: “За өвгөөн, үзэв үү, харав уу? Энэ өдөр ноёд, хятад хоёрын санаа нь ханаж буй биз ээ. Бидний ярилцсаар агсан нь зайлш үгүй болжээ. Хэрэг нэгэнт ийм болсон тул, эртхэн хөдөлбөөс зохино. Саявтар чи бусад нөхөд лугаа учрав уу? Цэргийн зэвсгийг тушаан өгсөн эсэхийг мэдэв үү?” хэмээхүй дор нөгөө хүн: “Явдал нэгэнт ийм болсон тул, баахан алгуур аргыг олж хөдөлбөөс ямар, гэвч бусад нөхөд лүгээ хуралдан зөвлөлдөхийг бодъё” хэмээхүй дор Сүхбаатар: “Энэ өдөр хэдийгээр ийнхүү ёслол дүрмийг үзүүлэвч хэрэг өнгөрсөн хэмээн болох үгүй. Олны сэтгэл санаа туйлын догдлон булгиулж байгаа үес болой. Бодвоос цэргийн зэвсгийг хараахан шилжүүлээгүй биз ээ. Яарах зүйл гагцхүү түүний төлөө шүү” хэмээхүй дор тэр хүн: “Чингэж хэлдэг чинь туйлын зүйтэй. Чи чухам одоо хэрхвээс зохих буй?” хэмээсэн дор Сүхбаатар: “Энэ орой хүртэл та, бусад нөхөд лүгээ завдан уулзаж, тэд нар яаж байгаа ба сүүлийн өдрүүд дор юу сонсож, юу бодож буй зэргийг мэдэж, хэзээ хаана бүгдээр хуралдахыг хэлэлцэж үз. Одоо би зэвсгийн газар очиж, захирал лугаа уулзаж, хэрхэн бүхийг мэдэхээс гадна, Цэргийн яамны хуаран хавиар явж, элдэв байдлыг туршиж үзье” хэмээхүй дор тэр хүн: “Тэгвэл зарим нөхөдтэй уулзаад энэ орой би танайд очъё, болгоомжилж явах хэрэгтэй. Муусайн эрлийз, хурлийз хазгай хэлтэн бялдууч хүмүүс гэ миний төлөө тагнуул хийж байгаа бололтой байгаа биш үү” хэмээсэн дор Сүхбаатар: “За, тэгвэл, та морил би явъя” хэмээн инээмсэглэн дохихуй дор мөнхүү хүн инээж, тус тус сална.

	 

	(Хөшиг хаагаад даруй нээмэгц)

	 

	Цэргийн яамны зэвсгийн хашааны үүд харагдаж байна. Өмнө нь хоёр гэ мин цэрэг буу барьж зогсоно. Сүхбаатар булан тойрон, мөнхүү хашааны хаалга руу чиглэн ирэх бөгөөд тэрхүү хоёр цэрэг зогссоныг үзэж ихэд хирдхийн сочсон мэт болж, амаа бариад алгуур одож, хашаан дор орсугай хэмээхүй дор хоёр цэрэг, сэлэмтэй бууг зөрүүлж, үл оруулна. Сүхбаатар: “Монгол хүн. Монгол хүн байна” хэмээхүй дор хоёр цэрэг толгой сэгсрэн зандарна. Түүнээс Сүхбаатар зайлан буцаж, хашааны завсар нэгэн нэгэнтээгүүр ажиглаж, нэлээд хол ажиглан зогсож байтал, хашааны дотроос зэвсгийн монгол түшмэл хэдэн гэ мин цэргийн ноёдын хамт гарч ирсэн бөгөөд түшмэл: “За одоо та энэ дансаа авмуу, над хамаа үгүй болов” хэмээн олон түлхүүрийн хамт шилжүүлэн өгөх нь илхэн харагдах бөгөөд, Сүхбаатар үүнийг хараад, туйлын тачаадсан байдалтай байна. Түүнийг гэ мингийн ноён хүлээн аваад: “За одоо сайн сайхан болов. Та одоо гэртээ морил, бас эдгээр монгол хүмүүсийг цөм харь хэмээн хэл, манай хүн олон байх тул, танай хүмүүс ийм хатуу албан дор зовж байх хэрэг үгүй. Хожим Дажунтун дор уламжлан мэдүүлж, та нар дор цэргийн зэвсгийг бүрнээр хадгалан байж шилжүүлсэн тухай гавьяа шагнал олгуулна” хэмээн хайрцагтай янжуур гарган зочлохуй дор, түшмэл: “Зүгээр, зүгээр” хэмээн тамхинаас авсан үгүй, даруй буцан орж, хуучин албан хаагчид арван хэдэн монгол хүнийг дагуулан гарч ирж: “Та нар одоо энд суусны хэрэг үгүй. Тарах цаг болжээ” хэмээсэн дор тэд нарын зарим нь: “Нэгэн дор удаан албан хаасан тул, хожим баяртай уулзахын ерөөлийг тавья” хэмээгээд одно. Зарим нь, “Хожим энэ бүхий хүн дор өгсөн зүйлээ эгүүлэн авч урьд ёсоор өөрийн эрхийг олохын ерөөлийг тавья” хэмээгээд одно. Зарим нь “Жанжин бууны дуу дуугарахыг чагнаж сууя” хэмээгээд тус тус урам үгүйгээр тарж одно. Зэвсгийн түшмэл мөн явна.

	Гэтэл гэ мин ноён зарлаж, олон цэрэг гаргаж тус хашааг бүслүүлэн, энд тэнд харуул тавьж, түлхүүрийг хармаандаа хийгээд одно.

	Түүнээс Сүхбаатар зэвсгийн түшмэлийг угтан уулзаж, “За алба тайван уу? Гойд сонирхолтой юу байна хэмээсэн дор мөнхүү түшмэл уурласан янзтай баахан дуугүй байгаад “Манай монгол улс язгуураас хятадын боол болж явсан нь эртний их үйлийн үр ажээ. Өнөөдөр Хятад дор цэргийн зэвсгээ тушаав. Үүгээр үзвээс, Их Монгол гэгч ер заяа буян нь доройтжээ. Энэ хэдэн жил амарсны ачин дор бас дахин Хятадын боол болох цаг болсон юм биз дээ” хэмээхүй дор Сүхбаатар “Хэрэг нэгэнт ийм болсон тул, хэдий гуниглавч тус үгүй. Гардан хэрэг үйлдэх нь зайлш үгүй чухал болов. Хэдийн хэлэлцэж байснаа зайлуулан авч завдсан уу?” хэмээсэн дор зэвсгийн түшмэл: “Цөөн тооны юмыг өөр газар нуун далдалж амжив. Тэр ямар хэрэг болох ажээ. Одоо хэрхэх ч зам үгүй болсон биз” хэмээхүй дор Сүхбаатар: “Долоо дордож, найм сэхнэ гэгч хуучны үг буй биш үү? Эр хүн санасандаа, эр морь зорьсондоо гэдэг шүү. Хэдийнээ хэлэлцэж байсныг даруй сэргээн биелүүлэх цаг одоо тулж ирж байна. Нөхөд лүгээ бүгдээр зөвлөлдөж, эртхэнээ нэгэн аргыг эрвээс болох үгүй газар үгүй” хэмээж байтал мөнхүү зэвсгийн хашааны тэндээс хоёр гэ мин тэр хоёрын ярилцаж суух дор сэжиглэсэн байдлаар гэтэж ирэх бөгөөд гэнэт буу занган дайрна.

	 

	Хөшиг хаана

	 

	 

	ДӨРӨВДҮГЭЭР ҮЗЭГДЭЛ

	 

	(Хөшиг нээмэгц) Сүхбаатарын гэр байна. Өглөөний байдлын дунд өөрөө зүүн хоймор сууж, цай ууж байх ба дараа нь эхнэр нь сууж аар саар юм үйлдэн байх энэ үе, Сүхбаатар ихэд санаа зовнисон янзтай юм бодож суухуй дор

	Эхнэр: “Чи юу бодсон буй? Ойроос зүс царай чинь муу, өглөө үдэш үгүй царай барайлгаж сууна. Байн байн санаа алдана. Бас өдөр шөнө гэртээ бараг үзэгдэх үгүй. Дөнгөж ирвэл, ер баясгалан үгүй дув дув юм бодон сууна. Эр хэмээсэн чамайг ийнхүү байх дор эм хэмээсэн би бас гайхан сэтгэл зовнино. Эсвээс бие чинь муу юу? Үгүй бол, сэтгэл санаан дор чинь ямар нэгэн зовлон байна уу? Бид хоёр эвтэй сайхан суусаар атлаа, гэрийн дотор нийлэлцэх үгүй учир байж үл болно. Идэх, өмсөх тасрах үгүй аль нэг дор хүрэлцсээр байтал, аж ахуйн тухай зовних явдал мөн байх үгүй мэт. Яасан буй,  чи” хэмээхүй дор Сүхбаатар их харж: “Яасан ч юм үгүй. Гагцхүү ойрноос баахан дээшээ хөөрөх болжээ. Сэтгэлээ бүү зов. Гай үгүй, удах үгүй зүгээр болно биз” хэмээсний дараа эхнэр цай хийж өгч байна. Сүхбаатар тамхи татан, гайхаж суухын зуур дэрийн хөндий дор ханын толгойноос өлгөсөн түүний сэлэм ба маузер хоёр нь харагдахуй дор нүд нь түүн дээр тусаж, царай нь хувилан түүнийг баахан ширтэж байгаад сэлмээ авч хуйнаас нь сугалж ирийг нь үзэн, сэтгэл дор юм төрсөн янзтай, тамшаан, толгой дохиж, гэдрэг агуулж буцаан тавиад, дараагаар маузер буугаа авч замаг, оньсыг нь шалган үзээд, буугаа цэвэрлэн байх дор эхнэр нь: “Чи үүгээр оролдоод яах хэмээсэн юм буй? Ер нь далд хий. Ая үгүй бол гэ мин мэ мин үзвэл, аваад явчих юун магад” хэмээхүй дор Сүхбаатар инээн: “Хээ, энэ хүзүү толгой үргэлж байсан цаг дор гэ мин дор буугаа алдана гэдэг ч хол байгаа” хэмээгээд чинагш цэвэрлэн байтал, гаднаас Бо орж ирэн, мэндлэн суухуй дор Сүхбаатар мөн мэндлэн, тамхи өгнө. Эхнэр, цай идээ өгсний дараа, хоёул бяцхан энгийн аар саар үг ярилцан байхын зуур Сүхбаатар эхнэр уруугаа: “Чи зах орно гэж байсан. Одоо явах үгүй юу? Бас аавын бие их муу байна хэмээсэн, энэ өдөр тэнд очиж сувилалцаж үзмүү. Би гэрээ сахиж байя. Хойш яарах хэрэг үгүй. Орой ирэхэд болно” хэмээсэн дор эхнэр: “За” хэмээн малгайг өмсөн, хэрэгтэй зүйлийг авч гарч одсоны дараа Сүхбаатар: “За өвгөөн! Эдүгээ юу болж байна, Нөхөдтэй хуралдахыг хурдалж үзье. Хятад манай улсыг эрхэндээ оруулан авсаар, эдүгээ хагас жил илүү болж байгаа биш үү. Бид нар энэ тэрийг горилж алмайран суусаар, харин хоосоор хэрэг болох дор хүрэх юун магад. Энэ хэр Сю-шү-жан тогтвор үгүй байдалтай ба хятадын, хоорондоо будилаантай байгаа энэ үеийг тохиолдуулбаас дээр шиг. Ноёд, лам нарын нам бас ч ямарваа ажил хийж магад үгүй, түүнээс урьдваас зохино. Манай хэлэлцдэг орос консул Орлов дор очоод, хэрэг ер бүтэх үгүй. Гагцхүү манай горилдог улаан Орос болбоос харин нөхөр болж болмоор санагдана. Сая ирсэн тэдгээр хүмүүсийн яриа байдлыг үзвээс, одоо даруй бичиг ба төлөөлөгчийг илгээвээс сайн мэт” хэмээх дор Бо: “Нөхрийн хэлдэг үнэхээр зүйтэй санагдана. Зарим учирсан нөхөд дор хуралдах учрыг хэлсэн. Миний хойноос Ди, Ло, До, Да нар ирэх биз. Тэдгээр хойноос ирсэн хүмүүсийн хэлэх нь лав манийг туслах төлөв буй” хэмээсэн дор Сүхбаатар: “Чингэвэл энэ өдөр хэлэлцэж хөдөлж үзье. Эхнэрийг зориуд гадагш явуулсан. Хашааны дотор шагай харвах байрыг бэлтгүүлэн байгаад, тийнхүү найрлах байдлаар хуурмаглан хуралдъя. Чо, Ю, Ба, Жи нар ирнэ хэмээсэн болой. Одоо удах үгүй биз” хэмээсэн дор Бо “Сайн, сайн” хэмээсний дараа харилцан, бага сага энгийн үг ярилцан тамхи цай, идээ бололцон байх завсар Сүхбаатар нэгэн бяцхан хүүхдийг дуудаж: “Хүү минь гадаа байгаа тэр махыг эвдэж, хоол хий. Өнөөх лүүтэй айргийг оруул, өнөө өдөр шагай харвана” хэмээсэн дор хүүхэд “За” хэмээгээд гарна. Гэтэл удал үгүй гаднаас аль аль нь чисчүү, дурдан дээл өмссөн монголын оюутан янзын гурван хүн орж ирээд, харилцан мэндлэлцэж, дээшээ доошоо болон суу, энэ тэр бололцон байтал, бас гурав дөрвөн хүн орж ирнэ. (Эд нар мөнөөх ирнэ хэмээдэг нөхөд нь биз). Бүгдээр шуугиан болон баяртай байдалтай байцгаах бөгөөд энэ өдөр ч сайхан өдөр байна. Шагай харвах дор салхи үгүй таатай өдөр байна даа. Нээрээ тийм” гэх зэрэг сул үг хэлэлцэн байх зуур мөнөөх хөвүүн айраг махыг авчирч тавьсны хойно: “За чи гол дээр очиж морь идүүлээд усан дор орвол ор. Чингээд орой ир” хэмээсэн дор, хөвүүн, “За” хэмээгээд гарч одно. Түүнээс Сүхбаатар нөхдөө зочилж байх ба бүгдээр тус тус дор айраг хийж уух дор Сүхбаатар хулыг өргөж: “Өчигдөр хойноос ирсэн хүний үгийг сонссоноос хойш бид бүгд ч нэгэн цагийн баярыг олов. Үзвээс нөхөд тус тусдаа мөн ч урамтай байх шив дээ. Үүнээс бидний халуун журмын тангарагт нөхөд дор аливаа харшлах шалтгаан үгүй, зорьж хүссэн их хэргээ тангаргийн ёсоор хөлбөрөлт үгүй бүтээх ерөөл бүттүгэй!” хэмээн бэлгэлэн өгүүлсэн. Бүгдээр: “Тэр билгээр болтугай” хэмээлцэн тус тусын айргийг ууж баясгалантайгаар инээлдэн мах идэж байхын зуур нэгэн нь өврөөсөө нэгэн модон тэмдэг гаргаж: “Би, мөнөөх тамгаа сийлээд ирсэн биш үү” хэмээн гаргаж үзүүлэхүй дор бүгдээр ээлжлэн авч үзэн: “Сайхан тамга болжээ. Хөөрхөн тамга болжээ. Та ч ер нь айхавтар сайн сийлбэрч байна шүү дээ. За тамгатай болсны баяр” хэмээлцэн бас айраг ууж байх ба бас нэгэн нь өврөөс нэгэн бичиг гаргаж: “Одоо энэхүү тусламжийн бичгээ яах буй” хэмээн гаргах дор Сүхбаатар авч хоймор тавин: “За нөхөд өө! Энэ тухай одоо ярьж үзье. Өнөөдрийн хурал дээр хамаг хэргийг бүрмөсөн шийдэх цаг болсон биз, Бидний сонссоор хэрэг. Умард Орос улсын дотор хувьсгал гарсан нь мөн манай улсын ардууд эзэрхэг засаг дор боолчлогдон дарлагдсаны улмаас бидний энэ мэт эрх чөлөөгөө тэмцэж, намын хэрэг үйлдэж байгаа явдалтай нэгэн адил ажээ. Гагцхүү бид нар хувьсгалын үүслийг олсон боловч, төгсгөлийг үзээгүй байна. Одоо бид нар нэгэнт хэнээс ч тусламж эрвээс зохих ба хэрхэн очих зам мөрийг олж байх тул, юун боловч, тухайлан одохыг завдваас зохино. Өөрсдөө хурдан түргэнээр хөдөлж, гадаад дотоодын эзэрхэг харгисууд лугаа ямар ч зүйлээр эсэргүүцэж, их хэргээ бүтээхийг чармайх хэрэгтэй болов” хэмээсэн дор бүгдээр толгой дохин: “Зүйтэй, мөн тийм чингэх хэрэгтэй” хэмээлдэж байх бөгөөд нэгэн хүн: “Нэгэнтээ шийдэж замыг олсон тул, одоо хэн хэн хойд газар одох ба хэн хэн ямар ямар үүрэг хүлээж хоцрохыг тогтоовоос ямар?” хэмээсэн дор нэгэн хүн: “Тамга ба бичиг бэлхэн тул, урьдаар явах хүмүүсийг томилж тушаая” хэмээсэн дор, олноор: “Зүйтэй, зүйтэй, одоо сонгоё, одоо сонгоё” хэмээлцэх үе дор нэгэн хүн: “За одоо харж бай, явах долоон хүмүүс эд нар” хэмээн нэгэн савны дотроос долоон хуйлаастай бяцхан цаас гаргаж, нэг нэгээр задлан өндөр дуугаар “Сүхбаатар, Чойбалсан, Догсом, Лосол, Бодоо, Данзан, Шагдаржав” хэмээсэн дор бүгдээр “Сайн, сайн” хэмээлдэнэ. Дараагаар: “Хоцрох нөхөд нам өргөтгөх, бэхжүүлэх явдлыг нийтээр эрхэлж басхүү явсан нөхөд дор мэдээ илгээж байхаас гадна нөхөр Ю, Ба нар эндэх улаан оросын этгээд лүгээ холбоо байгуулахыг эрхлэх, нөхөр Жи, Ду, Дэ нар гэ мингийн нэмэх, хорох зэрэг элдэв байдлыг хянан мэдэх явдлыг эрхлэх, нөхөр Жа, Га, А, Да нар дотоодын ван нарын байдлыг тагнах, эрхлэх юм байна” хэмээсэн дор бүгдээр “Мөн, мөн” хэмээсний дараа тус тусын аяган дор айраг уулгасны (агуулсны) хойно нэгэн хүн мөнөөх хоймор тавьсан бичгийг авч Сүхбаатар дор өгөн дараагаар хултай аягыг (айргийг) өргөж, энэ үе Сүхбаатар, хөндийгөөс нэгэн нүхтэй ташуурыг гаргаж, бичгийг дотор нь шургуулан хажуудаа тавина. “Алс холын гадаад дор одож, олон түмний төлөөнөө зүтгэх журамт нөхдийн бие зам дор алжаал үгүй амар мэнд явж, зорьсон их хэргээ бүтээж, баяртай нүүр учрахыг бэлэглэе” хэмээгээд дараагаар: “...” хэмээн дуулж нэгэн зэрэг барих дор бүгдээр “Тэр ёсоор болтугай” хэмээлцэн айргийг амсана.

	 

	(Хөшиг хаагаад нээмэгц)

	 

	Орос-монгол улсын хилийн тэмдэг байх бөгөөд хэдэн гэ мин цэрэг харуул дор зогссон байна. Гэтэл наад талаас Сүхбаатар нар энгийн хувцастай бага сага богц хэрэгслээ авч очихуй дор цэрэг: “Зогс!” хэмээн хашхиран буу тулгаж, “Танай ямар хүн - хаачна - Юу хийнэ” хэмээхүй дор Сүхбаатар инээж: “Ай манай наймааны хүн байна. Шивээ орно. Төмөр тэрэг авна. Орой ирнэ” хэмээсэн дор, тэдгээр цэргүүд урьдаар юмсыг нь нэгжиж үзнэ. Дараагаар бүсийг тайлан нэгжинэ. Гаанс тамхи зэрэг монгол хэрэглэлийг нь их л сонирхоно. Эцэс дор нэлээд залхуурсан янзтайгаар “Ай яв баа, бушуу өнгөр баа” хэмээсэн дор тэд нар хил даван одно. Гэ мин цэрэг ажиг үгүй хоцорно. Гэтэл нөгөө тал(аас) хоёр цэрэг гарч ирэн туурган дор монгол, хятад, орос үсгийн зарлал нааж байх бөгөөд томоор бичсэн нь:

	“Баруун хойд хязгаарын хэргийг сайжруулан шийтгэх яамнаас зарлах нь: “Монголын Сүхбаатар, Чойбалсан, Догсом, Лосол, Данзан, Бодоо, Шагдаржав нарын долоон муу хулгай хүн хязгаар нэвтрэн оргосон болох тул, олон аймаг харуулын түшмэд, занги, цагдаа, ард дор хэн хүн тэд нарыг барьж хүргэн ирвээс, нэгэн мянгаас нэгэн түмэн янчаан хүртэл шагнана” хэмээсэн буй. Түүнийг нааж одсоны дараа нэгэн өвгөн цахар (Энэ нь Өлзийдүүрэн) бас нэгэн хүний хамт очиж үзээд “Эхээ ох, золигуудыг барьж өгөөд янчааныг нь авах юм асан” хэмээж байх бөгөөд хажуу дахь нэгэн монгол хүн дор: “Чи явж сураглаж үз!” хэмээхүй дор тэр хүн: “Түмэн янчаан өгнө гэнэ. Нээрээ тэгье” хэмээгээд яаран одно. Тэндээс Өлзийдүүрэн мөнөөх хилийн цэрэг дээр очиж: “Долоо найман монгол хүн үүгээр гарсан уу?” хэмээсэн дор цэргүүд “Саяхан гарсан” хэмээх дор Өлзийдүүрэн гасалж амаа барин: “Та нар яасан заяа үгүй хүмүүс буй. Тэр бичгийг очиж үз” хэмээх дор цэргүүд очиж үзээд, басхүү амаа барин гаслаж байна.

	 

	Хөшиг хаана

	 

	ТАВДУГААР ҮЗЭГДЭЛ

	 

	(Хөшиг нээмэгц) Хөдөөгийн нэгэн дунд зэргийн айл байна. Хоймор бурхан тахисан, зүүн баруун этгээд дор нэжгээд ор буй. Баруун өмнө хатавчин дор бяцхан зай дор нэгэн нялх тугал уяатай байна. Зүүн хойно нэгэн настай хар хүн, дараа нь түүний эхнэр. Тэр хоёрын хооронд 7-8 орчим настай, бүстэй бүсгүй хоёр хүүхэд. Зүүн өмнө тулганы хажуу дор нэгэн хижээл хүүхэн, баруун хойно нэг хижээл хар хүн, баруун орон дээр нь нэгэн чавганц, түүний инад дор нэгэн залуу хөвүүн, ийм найман хүн суух бөгөөд дэн барьж цай жигнэсэн байна. Бүгдээр цай уух нь цай ууж, тамхи татах нь тамхи татаж байхын дунд баруун хойно суусан хижээл хар хүн: “Эрт урьд цаг дор” хэмээн эхлэн “Гурван настай...” хэмээх үлгэрийг хэлж сууна. (Үлгэрийн үгийг тусгай хавсаргав) Бусад хүн цугаараа шамдан сонсож байтал, гэнэт нохой хол хуцна. Тэд нар ер хайхрах үгүй үлгэрээ ярьдаг нь ярьж, сонсдог нь сонсож байтал, нохойн дуу ойртон чангарах үе өвгөн энэ тэр “Энэ орой болсон хойно юу юм бол? Юу байх вэ дээ, дэмий хуцаж байгаа биз” хэмээлцэж байтал, гэнэт бууны дуу дараагаар хоёр удаа тас хийхүй дор, гэрийн доторх хүмүүс цугаараа сочин үлгэрээ зогсож сандран байтал, гадна нь хэдэн хүмүүс хятадаар шулганалдан, нохойг нь зодож гаслуулан байх чимээг сонсоод, бүгдээрээ айн сэмээр дэнгээ унтраан дув дуугүй сууцгаана. Гэтэл дөрөв, таван гэ мин цэрэг үүдэнд нь ирж, хаалгыг нь балбана. Тэд нар үл тайлна. Гэ мин цөмөөр түлхэн орж очоод, чүдэнз зурж өнөө хүмүүсийг хараан, дэнг нь ноцоогоод буу тулган зандарч “Монгол хүн муу байна. Хоол өг. Өвс байна аа. Эмээл байна аа, дээл байна аа” хэмээн зэрэг зэргээр давшилж, зарим нь бурхны ширээн дээр нь сандайлж, зарим нь хүүхний нь уйлуулж, зарим өвгөнийг буугаараа нударч байна. Тэд нар сандран цай хоол өгч, дэмий л бялдуучилна. Гэтэл тэд нар бяцхан зуур цай ууж, хоол идэж, тамхи татаж хоорондоо хятадаар шулганалдан байх бөгөөд энэ үе монголчууд яаж ч чадах үгүй, үл хөдлөн дуугүй сууцгаана.

	Идэж ууж дуусаад цугаараа босож үүгээр түүгээр гүйлдэн юм эрэх бөгөөд авдрын хавхгийг нь сэлмээрээ эвдэж хоёр гурван үстэй дээл, нэгэн эмээл авсны дараа, буу тулгаж: “Мөнгө, мөнгө” хэмээнэ. Өвгөн толгой сэгсрэхүй дор замгийг тажигнуулна. Өвгөн явж, хайрцгаас буй бүхий хэдэн янчааныг гаргаж өгөхүй дор, түүнийг аваад, юмыг боож залуу хар хүү дор үүрүүлэн тууж гарч одно. Хоцорсон хүмүүс: “Хаанаас ирэв, энэ муусайн чандруунууд чинь. Юу болох нь энэ буй? Одоо! яадаг юм билээ? Дахиад бас ирэх болов уу? Гэ мингийн гарт орж дарлуулах ийм цаг бас ирдэг юмаа, оргоё юу, босюу, дүрвэюү, зугтъюу” гэж сандралцан байх үес:

	 

	(Хөшиг хаагаад нээмэгц)

	 

	Мөнхүү айл байна. Эхнэр тулганы хажуу дор уйлан байна. Хоёр хүүхэд нь тогоо тойрон зогсож, нэгэн нь аяга долоож байна. Бас нэгэн нь сүүжний яс мэрж байна. Гэтэл гаднаас нэгэн өвгөн хар хүн орж ирэх бөгөөд тэднийг хараад, сочсон мэт болно. Эхнэр нүдийг арчиж босно. Хоёр хүүхэд хажуу тийш зайлан одно.

	Хар хүний мэндлэхүй дор, эхнэр хариу мэндлэн суух бөгөөд хар хүн: “За Жанцан авгай хаачсан буй? Танайх сайн өвөлжиж байна уу?” хэмээсэн дор эхнэр дорой дуугаар: “Болд авгай манайх чинь сүйд болоод байна. Өвөл хэдэн гэ мин ирж жаал байдаг юмыг талаад, бас Дэмбэрэлийг цуг аваад явчихсан. За, цаг нэгэнт ийм болсноос хойш, юм ч яах буй. Гагцхүү Дэмбэрэлийг хараад хараад ирэх үгүй болоход нь Жанцан хойноос нь яваад одоо бас хоёр сар илүү болж байна. Хүрээ орсон юм уу, хаачсан юм буй мэдэх үгүй. Хоёулаа байх үгүй болсон юм уу? Бүү мэд. Түүнээс хойно ойр хавийн амьтан дүрвээд явчихсан. Би энэ муу хоёр хүүхэдтэй үлдээд, нүүж суух байтугай, хэдэн малаа тараан алдаад, эдүгээ яахыг мэдэх үгүй гайхаж сууна” хэмээн уйлахуй дор өвгөн: “Ай хөөрхий зайлуул, манайх ч хол болоод сонсогдох үгүй юм. Тийм явдал болсон буй. Би Хараа орох санаатай, чингээд замдаа танайхыг дайрч, халуун цай уугаад мордъё гэсэн юм” хэмээхүй дор эхнэр: “Цай чанах түлш ч байх үгүй болсон шүү. Заримдаа муусайн хөлдүү хүйдэс баагиулж байна. Энэ хоёр хүүхэд одоо өлбөрч үхэх дор хүрч байна” хэмээсэн дор өвгөн “Одоо чингэвэл, яах билээ. Би буцах билүү дээ. Хэдэн ачлага олж ирж, танайхыг татаж авъя юу даа. Жанцан хэзээ ирэх юм бол. Үгүй ер нь цөвүүн цаг гэгч нь болж байгаа юм уу? Энд ч гэ мин, тэнд ч чандруу хэмээж ярилцах болж байна шүү дээ” хэмээж байтал нохой хуцах бөгөөд удал үгүй Жанцан орж ирнэ. Эхнэр дуу алдан угтана. Хоёр хүүхэд: “Ааваа” хэмээлцэн гүйнэ. Өвгөн мэндэлж байна. Жанцан суусан дараа, эхнэр: “За чи чинь яав? Амьд мэнд явав уу? Муу Дэмбэрэл яасан буй?” хэмээхүй дор Жанцан баахан дуугүй сууж байгаад: “Мэнд явах нь мэнд явлаа. Дэмбэрэл олддог үгүй. Хаачсан юм, мэдэх үгүй. Өнөөх манайхыг талдаг гэмингүүд чинь Шарын голоос гурил зөөхөөр хүрээнээс ирсэн цэрэг юм гэнэ. Би Хүрээ хүртэл яваад, тэнд хоёр сар хэртэй Дэмбэрэлийг эрлээ, олддог үгүй гэж байтал өнөө муусайн гэмингүүд чинь одоо Хүрээн дор үгүй болсон шүү. Тавдугаар богдын хувилгаан Барон жанжин гэгч ирж, тэднийг хөөгөөд, одоо богдыг хуучин ёсоор ширээнд залах гэж байна. Цаг ч тайван болох юм байна. Гагцхүү муу хүү минь амьд мэнд явдаг юм болов уу. Хэрэв амьд явбал, удал үгүй хүрээд ирэх учиртай сан даа” хэмээхүй дор өвгөн: “Хээ, үгүй, юу гэнэ ээ. Хүрээн дор гэ мин байх үгүй болсон гэнэ ээ? Бурхан тэнгэр өршөөх нь тэр үү? Ямар авралтай хүн ирэх нь тэр буй? Нээрэн эгэл үгүй хүн байлгүй дээ” хэмээж байна. Эхнэр цай халаахын зуур бяцхан уйлж: “Үгүй, ердөө муу хүү минь яаж яваа юм бол, ирдэг юм болов уу, үгүй юм болов уу” хэмээж байна. Энэ үе хоёр хүүхэд “Аав аа, идэх юм юу авчирсан буй?” хэмээн Жанцангийн өвөр түрийг нэгжиж байна. Өвгөн: “Ирэл үгүй яах буй. Цаг сайхан болсон бол хаачих буй” хэмээж байна. Эхнэр “За бурхан минь өршөө дөө. Ямар бурхан ирдэг, гэ минг зайлуулсан гэнэ ээ” хэмээн босож бурхандаа зул өргөж байна.

	 

	(Хөшиг хаагаад нээмэгц)

	 

	Мөнхүү айл байх бөгөөд хоёр хүүхэд унтаж, эхнэр гал түлж, Жанцан мах эвдэж байтал, нохой хуцна. Эхнэр гарна. Дэмбэрэл ирнэ. Эхнэр: “Хүүе, Дэмбэрэл ирлээ” хэмээн дуу алдан, түүнийг тосон авч үнсэн оруулах бөгөөд Жанцан ажлаа хаяж сандран гүйнэ. Хоёр хүүхэд сэрнэ. Дэмбэрэл “За та нар мэнд сууж байна уу?” хэмээхүй дор Жанцан “Мэнд нь ч мэнд сууж байна. Гагцхүү чамайг харуулдаад л байж байна” хэмээсэн дараа, эхнэр: “Хүү минь чиний хойноос аав чинь явж,  чамайгаа хүрээгээр эрж хоёр сар илүү яваад, цаг сайхан болсон гэнэ. Чамайгаа ирэх үгүйд нь яагаа юм бол хэмээн өдөр шөнө үгүй зовж сууна. Бурхны авралаар мэнд харьж ирсэн чинь сайн даа. Ямар бурхан бодисад нь заларч ирсэн юм буй” хэмээхүй дор Дэмбэрэл тамшаан: “Би гэ мин дор баригдаж очоод, ажил хийж байгаад, үргэлж Хүрээн дор байсаар ирэв. Цаг сайн болохоо алд. Харин нохойн амнаас чонын аманд орж байна. Үгүй, ердөө манай монгол гэдэг яасан заяа үгүй амьтад вэ? Анхандаа олноороо баярлаж горилж байсан байна. Одоо сүсэглэх залбирах байтугай залхаж гасалж байна. Богд бодисадаа алд даа. Харин хүнийг боож алахаас өөр юм мэдэх үгүй, ёстой шулам ирээд байна. Одоо бас улаантай дайтна хэмээн морь, мал, хүнс хэрэглэл гэж дайчлаад, Барон, хүн бүхнийг цэрэг дор барьж байна. Арай гэж цэрэг дор баригдсан үгүй буруулаад ирэв. Үгүй, тэр жил аавыг тамган дээр аваачиж банзаддаг манай хошууны өнөөх туслагч Цэвлээ их амьтан болоод гудамжаар хүн дайрчих хэмээгээд явж л байна. Одоо ер нь өнөө маргаашаас нүүхээс болох үгүй. Хэзээ хэзээ үгүй тэр Бароны цэрэг ирж, бас сүйд хийнэ. Эртхэн хойшоо нүүж, Хавтгайн харуул дор орж байзная” хэмээсэн дор Жанцан эхнэр хоёр дуу алдан: “Ээ хүү минь, тэр чинь бас тийм айхавтар юм уу, Одоо яадаг юм билээ. Ер нь зовж үхэх нь дээ. Нүүвэл одоо эртхэн нүүж үзье” хэмээлцэж байх бөгөөд Дэмбэрэл дор цай идээ болон мөнөөх махаа чанаж, байтал, бас нохой хуцна. Мөнөөх Жанцан, эхнэр нар “За одоо бас юу болов. Тэр Барон мороон чинь ирж байгаа юм биш байгаа” хэмээн сандарч, эхнэр гарч хараад: “Нэгэн чаргатай хүн ирэв” хэмээн орсны дараа, 

	Сүхбаатар цагаан саарал чисчүү дээлтэй, шар ногоон дурдан бүстэй, өндөр оройтой үнэгэн үстэй малгайтай, хар эсгий гуталтай, жич хоёр хүний хамт орж ирэн, амар мэндийг мэдэхүй дор Жанцан, Дэмбэрэл нар мөн амар мэндийг мэднэ. Сүхбаатар: “Тавтай сайхан хаваржиж байна уу?” хэмээн тамхилахуй дор Жанцан хариу тамхилж “Бэлгэтэй юм сайн гэж сууя даа хүү минь, хаанаас хаашаа морилж яваа буй. Та албаны хүн үү?” хэмээнэ. Энэ үе эхнэр цай идээгээр ирсэн хүнийг зочилж байна. Сүхбаатар: “Би энэ зуур худалдаагаар явж байна.” хэмээхүй дор Дэмбэрэл “Таны нутаг хаа буй? Ямар худалдаатай явнам” хэмээсэн дор Сүхбаатар: “Миний нутаг уг нь Хүрээн дор, энэ хойд харуулуудаар наймаагаар ирсэн. Нэг жил шахам болж байна. Урагш Хүрээ тийш цаг баахан тайван үгүй гэхэд нь бяцхан бараа туруутай болоод харьж чадах үгүй үүгээр жаал зугаа арилжаа наймаа эргүүлээд явж л байна. Харин та өмнө зүгийн мэдээ юм дуулав уу?” хэмээсэн дор Дэмбэрэл “Би саяхан хүрээнээс ирээд байна. Ноднин өвөл манайх гэдэг айл гэ мин цэрэг дор дээрэмдүүлээд, би тэдэн дор баригдаж, Хүрээ ороод, тэнд байх дор дайн дажин болж, Барон жанжин гэгч гэ минг хөөсөн хэмээхүй дор Сүхбаатар инээн: “Ээ тэгвэл, та манай нутгийн их сонин юмыг үзэж мэдсэн хүн байна. Одоо юу болж байна даа. Тэнд гэмингүүд бүр байхгүй болсон уу? хэмээх дор Дэмбэрэл: “Байх үгүй болсон, харин үүгээр тархсан юм байна. Түүнээс гадна тэр Барон гэдгийг чинь анхан ирэхэд нь олон даяар их л бишрэн баярлаж байсан юм асан. Харин удал үгүй баахан дур үгүй хэлэлцэх янзтай болжээ. Ер нь тэр чинь аюултай хүн юм аа. Хүнийг хамаа үгүй боож алдаг, учир үгүй догшин ширүүн юм гэнэ. Одоо бас улаан мулаан гэнэ үү, юутай юм буй дайтах гэж морь цэрэг, хүнс хэрэглэл дайчлаад байна. Бараг эр хүн бүгдийг цэрэг дор барьдаг юм гэнэ. Одоо манайх хойшоо Хавтгай харуул руу нүүх санаатай байна. Харин хойд газрын байдал ямар байна даа” хэмээхүй дор Сүхбаатар: “Аа тийм бий. Хөөрхий зайлуул. Тэр муусайн гэмингүүд чинь олныг их сүйтгэсэн байна. Танай нутгийн ард тэмцэлдэхийн арга байдаг үгүй юм уу” хэмээхүй дор Дэмбэрэл, “Байл үгүй дээ, манай энэ суман дор идэр залуу улс олон. Хэн гэ мин дор дарлагдаж байя хэмээн бодох аж, бас гөрөөчин хүмүүс нэлээд буй” хэмээсэн дор Сүхбаатар: “Зэвсэг байвал, танаас эхлээд дайтах хүн байх болов уу?” хэмээхүй дор Дэмбэрэл: “Санаатай хүн ч олон байл үгүй дээ. Бид мэтийн гар хоосон, юу ч мэдэх үгүй амьтад яах буй даа” хэмээсэн дараа Сүхбаатар бяцхан тамхи татаж байгаад: “За, би та нар дор зорьж яваа учраа үнэнээр сонсгоё. Эндэх газар нутгийн байдлыг сайн мэдэх үгүй, анх удаа яваа минь энэ болохоор би наймаачин хүн гэж хэлсэн юм. Монгол ах дүү нар байна. Жаргалан, зовлон нэгэн хамт тул, хамаг явдлаа хэлэлцэхүй маань зүйтэй хэрэг. Би бол чухамдаа наймаачин хүн бус, цэргийн хүн. Саяхан нэгэн жилийн урьд манай монголын төрийг хятадын этгээд түрэмгийлэн мөхөөж, олон түмний эрх чөлөөг нь эвдэх дор бидний нэг бүлэг ардууд сэтгэл түвдэхгүйдээ нам байгуулж, олон түмнийг зовлон гаслангаас гаргах аргыг хэлэлцэн, улаан орос дор очиж, тусламж аваад ирсэн. Улаан орос бол мөн өөрсдийн эзэрхэг харгис этгээдийг устгаж, дарлагдсан ард түмний эрх ашгийг хамгаалах засгийг байгуулсан юм байна. Тэд нар бусад бага буурай улсыг туслах зорилготой юм байна. Чингээд манай дор буу зэвсэг зэргээр тусламж олгосон. Одоо бид цэрэг байгуулж Хиагт(ад) байгаа гэмингүүдийг хөөж дараагаар Барон Унгернийг зайлуулж, газар орноо монгол ардынхаа гар дор буцаан оруулахыг зорьж яваа юм. Тэрхүү Барон Унгерн гэгч чинь бол басхүү гэ мингээс ялгал үгүй монголыг бас нэг мөлжих зорилготой этгээд байгаа юм. Та аль алийг бэлхнээ нүдээр үзэж,  чихээр сонссон биз дээ. Одоо манай Ардын Журамт Цэрэг дор элсэх үгүй юу. Зэвсэг ман дор бэлэн байна. Түүнээс гадна танай энэ сумын занги хаа байна. Таних ах дүүтэйгээ уулзаж өгөх үгүй юу” хэмээхүй дор эхнэр: “Хөөрхий” хэмээн хоёр гарыг наманчлан залбиран байх ба Жанцан: “Тийм байл үгүй дээ. Арай нэг зүгээр хүн биш янзтай, өөр харагдсан юм” хэмээж байна. Дэмбэрэл: “Ээ би дуртай элсэнэ. Юутай сайн юм буй. Та цай идээ түр зоогло. Дараагаар би таныг газарчлан зангитай уулзуулъя. Та манай энэ сумнаас лав жар, далан эрсийг элсүүлж чадах байна. Би өөрийн сайн таньдаг хүмүүстээ хэлье” хэмээсэн дор Сүхбаатар: “Сайн сайн. Олон түмний хэрэг чухал байдаг юм. Өчүүхэн саатваас, алдагдал их. Залуу нөхөр учрыг мэдэж, ийнхүү халуун сэтгэлийг илэрхийлж байгаад чинь их л баярлана. Одоо явж үзэх үү” хэмээн босохуй дор, Дэмбэрэл “За тэгье” хэмээн босож хамт гарна.

	 

	Хөшиг хаана

	 

	 

	 

	ЗУРГААДУГААР ҮЗЭГДЭЛ

	 

	(Хөшиг нээмэгц) Нэг орос байшингийн дотор ардын намыг анх байгуулж бүхий хорин хэдэн хүн хуралдсан янзтай сууж байхын дотроос нэг хүн бичиг барьж: “Энэ өдрийн хурлын тогтоолыг сонсгоё” хэмээсэн дор бүгдээрээ “За” хэмээлцэн чагнан байхын дунд ийн уншина. “Монгол улсын цагаагчин тахиа жилийн цагаан сарын хорин хоёрын өдөр бөгөөд европын нэгэн мянга есөн зуун хорин нэгэн оны гурван сарын нэгний өдөр. Монгол ард түмний эрх чөлөөг гадаад дотоодын эзэрхэг харгисуудаас хамгаалан авах зорилготойгоор байгуулсан Монгол Ардын Намын анхдугаар хурлын тогтоол.

	Энэ өдрийн хурал дор тус намын удирдагчаас илтгэсэн илтгэлийг сонсож эрмэлзэх арван зүйлийг, оршлын хамт батлан, одоо даруй явуулах ажлыг тусган хуудсан дор бичиж, зохих хүмүүс дор даалгав. Тухайлан бүх цэргийн жанжин дор Сүхбаатарыг сонгож, элссэн цэргийг байгуулалттай болгон байлдааныг удирдах явдлыг эрхлүүлэв” хэмээсэн дор бүгдээрээ алга ташиж, баяр болон байтал, гаднаас нэг дарга янзын хүн орж ирэн, 

	Сүхбаатарын өмнө ёслон, “Шаамарын шар тохой дор өвс ачихаар зэвсэг бүхий нэгэн зуу илүү гэ мин цэрэг ирээд байна хэмээн тагнуулын анги мэдээ ирэв” бүгдээр сочсон мэт болж байх бөгөөд Сүхбаатар: “Тэргүүн хорооны цэргийг жагсаа, одоо би очъё” хэмээхүй дор мөнөөх хүн гарч одно.

	 

	(Хөшиг хаагаад нээгдмэгц)

	 

	Хөдөө газар байх бөгөөд олон зэвсэгтэй гэмингүүд шулганалдан өвс ачиж байна. Гэтэл өнөөх хажуугаас Сүхбаатар хар хурган нударгатай, цагаан чисчүү дээл, саарал өнгөтэй гэ мин малгай өмсөж, англи улсын винтов буу мөрөвчлөн, маузер буу зүүсэн гарч ирэх бөгөөд ар дор нь гурван хүн дагалдан яваа нь сүүмэлзэнэ. Түүнээс Сүхбаатар тэр өвс ачигч гэ миний дэргэд шууд тулан очихуй дор хятад цэргийн ангийн дарга сочих мэт болон маузер бууг хуйнаас салган барьж, ширүүн авир гарган Сүхбаатарын зүг: “Та нар хэний цэрэг буй? Хаачиж явна?” хэмээн давшлахуй дор “Сүхбаатар огт хирдхийх байдал үгүйгээр: Бид болбоос монголын ард түмнийг хамгаалах зорилттой цэргүүд, танай хятад улс дор гэм хор хүргэсэн үгүй ба өр зээл үгүй атал, манай монгол хязгаарын дотор мөн ардын хурааж овоолсон өвсийг ингэж дураараа авах ёс байна уу? Та нар одоо зэвсгээ хураалгаад, ирсэн замаараа сурсан дуугаа дуулаад буц. Үгүй болбоос бидний хоёр этгээд шууд цэргийн зэвсгийн хүчээр үзэлцье хэмээсэн дор гэ миний дарга ихэд гайхсан мэт болж: “Бид нар зэвсгээ хураалгаж яавч чадах үгүй” хэмээхүй дор Сүхбаатар найртай байдлаар: “Аливаа цэргийн хүн зэвсгийг амь мэт хүндэтгэж,  чухал болгох нь мөн. Тийнхүү танаас зэвсгээ хураалгаж чадах үгүй гэх нь зөвтэй боловч, гагцхүү танай хятад улс бусдын нутгийг зоргоор эзэрхэж, олзлон авах ёс нэгэнт байх үгүй. Одоо монгол нутаг үндэс ба ард иргэнээ хамгаалахаар санал хүчин нийлэлдсэн Монгол Ардын Цэрэг газар нутгаа эзэмшин авахаар ирсэн. Тийн боловч, бидний хоёр этгээд юуны урьд зэвсэг хөдөлгөх явдал үгүй. Би өөрийн харьяат цэргүүдийн хамтаар буцъя. Та энэ хадлан өвсийг эзэрхэн авч болох үгүй. Даруй цэргээ авч хойш буц. Монгол цэргийн дарга ирж, ийм үг хэлээд явав гэгчийг харьяат ноёндоо уламжилж хэлээрэй” хэмээн инээж салах ёсоор гар барилцан хойш буцах ба далд ормогц чанадах дарга, цэргүүд дохио өгөн, өөрөө гэнэт гэдрэг эргэж мөнөөх гэ мингийн даргыг буудан унагаана. Энэ үе хажуугаас дайран орж, мөнөөх гэ мин цэргүүдийг алж сандарган эцэс дор сэлэм, буугаар хүртэл цохиж, бүгдийг сөнөөсний хойно, цэргийн дарга нар юмыг хураан авч байна. Сүхбаатар: “Цэргүүд байрандаа!” хэмээн командална.

	Хөшиг хаана

	 

	ДОЛООДУГААР ҮЗЭГДЭЛ

	 

	(Хөшиг нээмэгц) Хиагт хот үзэгдэнэ. Гэ мин цэргийн шивээлж, үүд хаалгыг хаасан ба энд тэнд үхэр буу, пулемёт буу зоосон, харуул манаа олныг тавьсан, үүр шөнийн байдалтай байхын үес зарим нэгэн харуулын цэрэг нь үүрэглэж байна. Гэтэл Сүхбаатар: “Тэргүүн ангийн цоохор цэрэг Хиагтын төвийг чиглэн орж улаан байшин дор пулемётыг зоо! Хоёрдугаар ангийн Сумьяагийн цэрэг төвийг чиглэн орж баруун хойд энгэр барьж ор. Гуравдугаар ангийн зүүн харуулын цэрэг баруун өмнө хажууг барьж бүслэн ор. Дөрөвдүгээр ангийн баруун харуулын цэрэг өмнөх задгай газар дор зугтах замыг боо” хэмээн командалж байх бөгөөд энэ үе гэ мингийн харуулын цэргүүд ухаан үгүй унтаж байтал, Сүхбаатарын цэрэг буу тавин дайрахуй дор, тэд нар сочин сандарч, ийш тийш гүйлдэн дэмий буудан байх үес монгол цэргүүд орж ирэн, тэднийг алж сөнөөн, заримыг нь зугтуулан Хиагтыг эзлэн авна. Зарим газар гал шатна. Түүнээс, хөл үймээн татарсны хойно Сүхбаатар цэргээ дагуулан жагсаалаар нөгөө талаас цувран, нэгэн том байшинг тойрон, түүн дор орох бөгөөд ийнхүү жагсан явах дор энгийн олон ардууд гудамжаар зэрэглэн жагсаалыг харж, баяр хүргэж байхын дотор нэгэн хүүхэн (энэ нь содон хүүхэн) үүсгэн бас нэгэн хоёр хүүхэн дагалдан:

	 

	“Баруун уулын орой дээр

	Баатар жанжин тэргүүтэй

	Бас түүний дараа

	Баахан цэрэг жагсаатай.

	 

	Дөрвөлжин сүмийн үүдэн дор

	Дөрвөн пулемёт зоогоотой

	Дөтлөөд ирсэн гэ минг

	Дөрвөн зүгт нь хөөв

	 

	Шивээ Хиагтыг авах дор

	Шилэн дэнлүү хэрэг үгүй

	Шийдээд ирсэн гэ минг

	Ширмэн бөмбөгөөр цохив

	 

	Ухаа хонгор морьтой

	Улсын их жанжин аа

	Учир бүхнийг ухсан

	Ухаан ихтэй жанжин аа”

	 

	хэмээн дуулж байх ба жагсаал далд орохын өмнө нэгэн хүн гүйж ирэн:

	“Цагааны Баяр гүнгийн цэрэг тус хотноос нэгэн модноос хол үгүй байлдаар ирэв” хэмээх дор Сүхбаатар даруй байлдааны жагсаал зарлана. Гэтэл нөгөө талаар Баяр гүнгийн цэрэг цухуйн буудаж эхлэхүй дор, Сүхбаатар командлан, бэлтгэсэн пулемётоор буудуулж, басхүү цэргээ аван угтан байлдана. Удал үгүй тэд нарыг дарж, Баяр гүнг шархтуулан барьж авчрах бөгөөд энэ үе нэгэн хүн Сүхбаатарыг тосож “Их жанжин гадаад дотоодын дайсныг нэгэн зэргээр дарсан дор баярыг хүргэнэ” хэмээн иртэл:

	 

	(Хөшиг хаагаад, нээмэгц)

	 

	Хээр хөдөө газар байх бөгөөд инад (наад) булан дор хүрээний их бурхны сүмийн орой цухуйж байна. Гэтэл Сүхбаатар цэргээ дагуулан, жагсаалыг түрүүлэн, мөн хүрээ рүү ирж явах бөгөөд цэргүүд нь нэгэн зэргээр, 

	 

	“Алтан үсэгтэй тугийг болбол, 

	Ар Хиагт дор мандуулав хө

	Авьяастан жанжин Сүхбаатар

	Ардын цэргийг байгуулав хө

	Ай юу, зээ юу ардын намын журамт цэргээ хө

	 

	Магнаг үсэгтэй тугийг болбол

	Мааньтын хөтөл дор мандуулав хө

	Манлай жанжин Сүхбаатар

	Монгол орноо тохинуулав хө

	Ай юу, зээ юу ардын намын журамт цэргээ хө

	 

	Ухаантай жанжныг дагаж, 

	Улаан тугийг өргөе хө

	Үндсэн нутгаа хамгаалж

	Үүрдийн энхийг тогтооё хө

	 

	Ай юу, зээ юу ардын намын журамт цэргээ хө

	Манай монгол улс нь

	Маш өндөр язгууртай хө

	Монголын суут Сүхбаатар

	Магад их алдартайяа хө

	Ай юу, зээ юу ардын намын журамт цэргээ хө

	 

	гэж дуулж дуусмагц хөшиг хаана.

	 

	 

	ТӨГСӨВ.

	 

	(1934)

	 

	 

	
"НУУГДСАН ЭРДЭНЭ" ХЭМЭЭХ ЖҮЖИГ

	 

	“Арван нэгдүгээр оны хавар” хэмээх нэгдүгээр үзэгдэл

	 

	Тайзны ар талын хөшиг дээр Монгол газрын зургийг томоор зурсан байна. Тайзны төв дор нэгэн чулууны дээр хуучин цагийн хувцастай, урт цагаан сахалтай өвгөн монгол,  чулуу сандайлан гиюүрсэн байдлаар сууж байна. Түүний баруун гараас гэ мингийн генерал чангааж чирэн зугтаах байдалтай. Зүүн гараас цагааны генерал барьж авч довтлон орж буй байдалтай. Ердөө энэ хоёр генерал өвгөн монголыг харилцан булаалдаж буй янзтай байна. Өвгөний хоёр суганы зүг ар тал дор нэгэн сүмийн өмнөх сэнтий дээр нэгэн их лам сууж эрих барин, маань уншиж байна. Түүний зэрэгцээ зүүн тал дор нэгэн гоёмсог тагтны өмнө түшлэг дээр нэгэн их ноён сууж, тамхи татаж байна. Гэ мин, цагаан хоёрын генералын хөлийн орчмоор эвдэрсэн гэмтсэн гэр хогшлын үлдэгдэл, эгүтсэн мал энэ тэрийн новш үзэгдэнэ.

	Хөшиг нээмэгц, энэхүү үзэгдлийн дунд бүдэг гэрэл тусаж уянгатай хөгжмийн эгшиглэж байтал, зүүн этгээдээс хоньчин хөвүүн шилбүүрээ барин, ийнхүү дуулсаар гарч ирэх нь:

	 

	Хавар хавраас өөр, 

	Хаашаа жигтэй хавар буй!

	Хавсарга шуурганы дотуур

	Хөл үймээн дэгдэнэ

	 

	Түмэн цагаан хонь минь

	Төвшин нам гүм бэлчихүй дор

	Цагаан, гэ мин хулгай нар

	Чоно шиг дайран сочооно

	 

	Алтан сайхан нутагт минь

	Алалцаан тулалцаан бололцном

	Алс харийн зандалчид

	Адуу малыг минь дээрэмднэм

	 

	Үхэр бууны дуун дор

	Үхэр мал минь үргэнэм

	Үндсэн монгол газрыг минь

	Өөр хэлтэн булаалднам”

	 

	хэмээн дуулан алхаж, тэд нарын зүг давшихуй дор цагаан шүдээ зуун, сэлмээ сугалахыг завдах ба гэ мин гэдрэг харан хялайна. Гэтэл өвгөн монгол хөдөлж, нүдээ аажмаар нээж хүзүүгээ хөдөлгөн, ийш тийш ажиглахуй дор цагаан, гэ мин хоёр урьд байдлаар дуугүй болно.

	 

	Хоньчин хөвүүн 

	(ойртож өвгөн монголын өмнө ийн дуулна ):

	Өвгөн буурал аавынхаа

	Өвдгийг түшээд суух юм сан!

	Өмнүүрх, хойгуурх этгээд нь

	Ямар янзын амьтад буй!

	Хайртай буурал аавынхаа

	Хавиргыг налаад суух юм сан

	Хажуу дахь муухай амьтад нь

	Хаанах газрын чөтгөр буй!

	Эрэлхэг явсан аав минь

	Алжааж зүдрэх нь арай юу!

	Өндийж дээшээ харж

	Орчин тойрныг хармуу!

	Долоон зуун настай аав минь

	Давхар давхар зоорьтой1

	Нударгаа нэгэн далайваас, 

	Ямар ч дайсныг няцална

	 

	Гэтэл өвгөн монгол гуниглалтай байдлаар хариу ийн дуулна.

	 

	Хонь малыг тараав уу!

	Ховдог этгээд булаагаа юу!

	Хүний хөнөөл иймийг

	Хүү минь мэдсэн нь сайн аа

	Харийн хоёр хулгай

	Халхын нутгийг тэмцэнэ

	Харгис сүрийг үзүүлэвч, 

	Гар хөдлөхөөс хэлтрэх үгүй

	 

	хэмээгээд бас дахин дуулах нь:

	 

	Эртний алдраа мартаа үгүй, 

	Эрэлхэг чадал минь буураа үгүй

	Энэхүү хоёроос болж, 

	Ингэж нэгэн эндэгдэв

	Хөөрхий хүү минь балчир, 

	Хөдөөгийн ажил хүчир, 

	Ахынхаа ирэхийг хүлээж

	Аавын хажууд суу!

	 

	Гэтэл ноён босож ирнэ. Өвгөн сөгдөнө.

	 

	Ноён 

	(ийн дуулна);

	“Эзэн боолын ёсон бол, 

	Энэ төрийн хэлхээ шүү!

	Эдүгээ цагийн өнгөн дор

	Ингэж байхаас арга үгүй шүү!”

	 

	Хоньчин хөвүүн 

	(хажуугаас гуйн ийн дуулна):

	“Өвгөн болсон эцгийг минь

	Өрөвсөж та үзэх үгүй юу!

	Өөрийн, бусдын дарлалаас

	Үтэр гаргаж хайрлах үгүй юу!”

	(Өвгөн мөргөнө)

	 

	Лам 

	(босож ирж, ийн дуулна):

	“Тэнгэрийн цаг хэмээгч

	Давж болш үгүй бадаг юм

	Сүжиг бишрэлээ зузаатгаж

	Гурван эрдэнийг шүтнэ

	 

	Хоньчин хөвүүн 

	ийн дуулна

	Эцгийн залбирсан бага үгүй

	Эгүн-ү (үүний) ачийг хүртээ үгүй

	Таны номлосон хязгаарлаш үгүй

	Түүний аврал хаа буй!” (гэтэл)

	 

	Цагаан цэрэг

	(сэлмээ сугалж далайн, ийн дуулна):

	Айх сүрдэх хэрэг үгүй, 

	Ачит нөхөр чинь би шүү!

	Агт морио бэлтгэ!

	Улаан цэрэгтэй байлдана

	Тавдугаар Богдын хувилгаан шүү

	Та нар над дор мөргөмүү!

	Танай Монголын төрийг

	Даруй...

	Өвлийн турш байлдав

	Өвгөн монголыг алдав

	Орос цэрэг ч ирэв

	Одоо бид буцна

	 

	хэмээн дуулаад, сэлмээрээ тэдний толгой дээгүүр хурайлан байхын үе гэнэт нэгэн удаа их буу дуугарна. Баруун хойд зүгээс гэгээн туяа тусаж, улаан тугийн үзүүрүүд намилзан хүн гарч ирээд “Шивээ хиагт”-ыг дуулах нь сонсогдохуй дор цагаан, бараан2 хоёр, хоёр зүгт алгуур мөлхөн одно. Ноён, лам хоёр тус тус суудлын ёроол дор сэмхнээ хоргодно.

	 

	Өвгөн 

	(дээш цөмцийн суугаад хажууд хэвтсэн морин толгойтой хуурыг авч, ийн дуулан хуурдана):

	“Эртний түүхээ санаач ээ

	Үнэдсэний мэдрэлээ агуулаач ээ

	Унтсан нойрноос сэргэж

	Улсаа мандуулах болов

	Феодалын ёсноо бузарлагдаж

	Манжийн хуулинаа мансуурч, 

	Гэ мин, баронд хэлмэгдэж

	Гадаад Монгол зүдрэв

	Хувьсгалын бууны дуунаа

	Хамаг ард сэрцгээв

	Хуучны байдлыг халж, 

	Хойчийг засах болов

	Мянган жилийн хэрэг

	Нэгэн өдөр өөрчлөгдөнө

	Манай Монголын төр

	Ийнхүү нэгэн шинэднэ

	Гэтэл чанадаас ардын намын

	 

	Хэдэн хүн:

	“Өвгөн ааваа амруулъя

	Үндэсний хувьсгалыг мандуулъя

	Ах намаа дагая

	Залуу бид эвлэлдье

	Гадаадын дайсныг дарав

	Дотоодын феодалыг бууруулав

	Ардын эрхийг мандуулав

	Улс төрөө шинэтгэнэ

	 

	Өвгөн 

	(босож):

	Хүлээсэн ах чинь ирэв

	Хүссэн хэргийг бүтээв

	Хүү минь одоо бойжив

	Хойчийг та нар мэдтүгэй!”

	 

	хэмээсэн дор зүг зүгээс тэр цагийн залуучуудын хувцас өмссөн хэд хэдэн хүмүүс гарч ирээд гар гараасаа барьж, өвгөн ба ардын намын хэдэн хүнийг хүрээлэн тойрч залуучуудын дууг дуулж байтал хөшиг хаана.

	 

	 

	“Арван нэгдүгээр оны намар” хэмээх хоёрдугаар үзэгдэл

	 

	Тайзны байдал. Хөдөө газар. Түүний дотор хөдөөгийн нэгэн чинээлэг тохитой айл байна. Бурхан тахил хогшил хэрэгсэл тэнцсэн байна. Энэ айлын өрх бүтээлэгтэй байх бөгөөд гадаад байдал үүр цайх үесийн янзтай байх ба шувуу жиргэж буга урамдаж буй байдлаар хөгжим дуурьсаж байна.

	Гэтэл зүүн этгээдээс саях хоньчин хөвүүн (гарч ирэн, баруун зүг алгуур одох зам дор ийн дуулна):

	 

	хоньчин хөвүүн

	“Намар намраас өөр

	Яасан сайхан намар буй!

	Найгасан сайхан салхинд нь

	Мал минь тогтуухан бэлчинэ

	Гэ мин цагаан устаад, 

	Газар дэлхий цэлийнэ

	Хувьсгалын дуу эгшиглээд

	Хойчийн зам гэрэлтэнэ

	Огторгуйн хязгаар хөхрөөд

	Уул ус хэвээрээ

	Ургамал бодис найгаад, 

	Үндэсний үнэр анхилна

	Монголын сайхан орноо

	Монголчууд бид цэнгэлтэй

	Монголын төр төвшин бол

	Монголчууд бид амгалан”

	 

	хэмээн дуулаад одсоны дараагаар, гэрийн үүд нээгдэж нэгэн зарц бүсгүй гарч, өрх татан орсны дараа, айлын гэрийн доторх байдал үзэгдэх бөгөөд зүүн хойд тал дор гэрийн эзэн баян Бархай, түүний дараа эхнэр Мандарваа, баруун хойно 14 настай хөвүүн Нямаа сууж, өглөөний цай уух байдлаар байхын дунд 

	 

	Бархай 

	(уншлага уншиж байснаа нүдээ нээж эвшээн)

	“Өглөө босохоор зовно

	Өнөөх хэдээ яая!

	Ачит ламдаа залбиръя!

	Амар жаргуулахыг даатгая”

	 

	хэмээн дуулахуй дор 

	 

	эхнэр 

	“Амраг нөхөр минь ээ

	Алжааж цайгаа ууна уу!

	Хүүхэд багачууд өснө

	Хүний гарыг харах үгүй”

	 

	хэмээн дуулан сууна. 

	 

	Зарц 

	(ийн дуулна):

	“Баруун уул сүүмэлзэнэ

	Бас нэг хүн ирнэ

	Таатай миний хүү минь үү?

	Тахар махар тамтаг нь уу”

	 

	(хэмээсээр) орж ирнэ. Гэтэл гэр дотор цөм нам гүм болно. Тамгын тахар орж ирнэ. Гэрдэхэнтэй (гэрийнхэнтэй) алгуураар мэхэсхийн гараа жасаан, дээш морилон суу хэмээсэн байдал үзүүлнэ. Тахар сууна. Бүгдээр гайхсан байдалтай байна. Чингээд

	 

	Тахар 

	(өврөөсөө бичиг гаргаж Бархай дор):

	“Тамгын газрын тушаал

	Тахар миний уламжлал

	Таны хөвүүн Нямааг

	Дагуулаад ир! хэмээсэн” (хэмээн дуулан өгөхүй дор)

	 

	Бархай 

	(аваад):

	Тушаав, тушаах учир

	Тун одоо даруйхнаа

	Хүрээний газар улаанаа

	Хүүхэд бүгдийг дуудна

	 

	хэмээн дуудахуй дор эхнэр уйлна. Хөвүүн мөн уйлах мэт болно. Зарц хүүхэн гарч одно. Гэтэл

	 

	Эхнэр: 

	(ийн дуулна):

	“Хайртай бяцхан хүүгээ

	Харж явъя гэсэн сэн

	Хөрөнгө малыг эдлүүлж

	Хоёр биеийг өргүүлэх сэн” (Дараагаар)

	 

	Тахар 

	(ийн дуулна):

	“Уйлж хайлаад хэрэг үгүй

	Ухаан санаагаа тайтгаруулмуу!

	Тамгын тушаал арга үгүй, 

	Түүнийг давж болш үгүй” (гэтэл)

	 

	Бархай 

	(ар дахь авдраас нэгэн ембүү гаргаж, хадаг дээр тавьж Тахарт дор өгөн ийн дуулна):

	“Эртний буяныг эдлэв

	Энэ хошуун дор тэргүүлэв

	Эзэн дээдсийн зарлигаа

	Эдүгээ хаашаа болов

	Ганц хүүтэйг мэднэ

	Хайртай энхрийг толилно

	Хүрээ газар явуулбал, 

	Хүнээ алдах болов уу даа

	Отог хошуугаар олон шүү!

	Арай манай дор ногдсон үгүй

	Хүний алба байтугай

	Хөрөнгө минь дархан шүү!

	Энхэр хүүгээ түвдэх үгүй

	Энэ хөрөнгөө сахиулна

	Тахар та минь

	Завсраас нэг аргалмуу!”

	 

	Тахар 

	(барьцыг хүлээн авч, ийн дуулна):

	“Эрхмийн хэлдэг арга үгүй

	Эгүнийг (үүнийг) ч би мэднэ

	Мэргэн аргыг гаргаж, 

	Малчин хүүгээ одуулмуу!”

	 

	Гэтэл Бархай зарц хүүхний зүг “Сумьяаг дууд” хэмээнэ. Хоньчин хөвүүн Сумьяа орж ирнэ. Бархай: “Чи энэ хүний хамт яв!” хэмээнэ.

	Сумьяа: 

	“Хаа эчих буй?” хэмээхүй дор

	 

	Бархай: 

	“Инад (наад) хүн чинь мэднэ” хэмээнэ. Тэр даруй тахар: “Чамайг ардын номын сургууль дор өгөх нь энэ” хэмээгээд авч одно.

	 

	Хөшиг хаана

	 

	 

	“Хорин нэгдүгээр оны өвөл” хэмээх гуравдугаар үзэгдэл

	 

	Тайзны заслал. Зүүн хойд этгээд дор хотын зах харагдаж инад (наад) дор нэгэн гүүр ба хайстай тавцан байна. Гол дунд ба түүн(ээс) баруун тийш модтой хадтай хоёр уул байх бөгөөд хөдөөгийн байдал бүрэн төгс байна.

	Хөшиг нээмэгц хотын дотроос 

	 

	Сумьяа 

	(залуучуудын аяны хувцсаар гарч гүүр рүү буун ирэхдээ ийн дуулна):

	“Өвөл өвлөөс өөр

	Өнтэй сайхан өвөл өө

	Өөрийн төрсөн нутагтаа

	Одоо нэг харьяа!

	Анх нутгаас гарч

	Ардын сургуульд оров

	Алс газар явж, 

	Гадаадын эрдмийг сурав

	Хуучны байдлаас жигшиж, 

	Хувьсгалын замаар хүмүүжив

	Хувьсгалт залуус дор орж

	Хойчийг залгамжлахыг бэлтгэв

	Манай залуусын эвлэл

	Монголын шинэ хүчин ээ

	Хөдөөгийн олон арддаа

	Хувьсгалын суртлыг таниулъя”

	 

	хэмээн дуулан буухуй дор, шатны баруун хажуугаас улаан цэрэг хэмээн бяцхан улаан туг барьсан нэгэн (хоёр) залуу эр гарч

	 

	“Баатар монголын хөвүүд

	Байлдагч улаан цэрэг ээ!

	Хурц зэвсгийг барьж, 

	Хувьсгалт төрөө хамгаална

	Эвлэлийн олон залуус

	Ардын улаан цэргүүд

	Адилхан монголын биднүүс

	Ах дүүгийн холбоотой”

	 

	хэмээн мөн дуулан гар барьж, баруун гараас нь сугадна. Гэтэл мөн зүүн талаас “Ардын сургууль” хэмээсэн туг барьсан нэгэн (хоёр) залуу бүсгүй гарч, 

	 

	“Эрэгтэй эмэгтэй залуус

	Эрдэм сургуулиар хүмүүжье

	Шинэ монголын төрийг

	Соёл боловсролоор чимэглэе

	Сургууль, залуучууд хоёр

	Суртал үзэл нэгтэй еэ, 

	Соёл боловсролын талбай дээр

	Сугадалцан хамтаар явалцъя!

	 

	Ийн дуулан угтаж түүний зүүн гараас нь сугадан гурвуулаа мөр зэрэгцэн, 

	 

	“Бидний гурван залуус

	Боловсон хүчний тэргүүс

	Буурай бүдүүлгийг халж

	Баатар хувьсгалыг бадруулна

	Манай Монгол улс

	Маш эртний улс!

	Монголын шинэ төрд

	Мохош үгүй зүтгэх бид нар аа!

	....

	....

	 

	Дараагаар тайзны гол дор хүрч ирснээ Сумьяа малгайгаа авч, салахын ёсоор тэр хоёрын өмнөөс харж, ийн дуулна:

	 

	“Хөдөөгийн газар уудам

	Хүн ард олон оо

	Орон нутгийг судалъя!

	Олны ажлыг гүйцэтгэе”

	Гэтэл тэр хоёр хариу ийн дуулна:

	“Хангай говийг сүлжиж

	Хувьсгалын суртлыг нэвтрүүлмүү!

	Холхи ойрхыг холбож, 

	Хурдан ахиж ирмүү!

	 

	Ийн дуулан тайзны төв дор хүрч ирээд гар барилцан ёсолсны хойно эрэгтэй эмэгтэй хоёр гарч, ирсэн зүг буцаж орно. Сумьяа баруун зүг хоёр гурав алхтал, баруун этгээдээс нь лонхтой архи барьсан нэгэн (хоёр) хулигаан3 ирэн, даллаж ийн дуулна:

	 

	“Шилтэй архи ханцуйд

	Шийдсэн сэтгэл түүн дээр!

	Садар явдал сайхан аа, 

	Шалиг завхай зугаатайяа!

	Хөзөр даалуу түрийнд

	Хулгай зэлгий сэтгэлд

	Хоёулаа нэг нөхөрлөе

	Хүрээд янагшаа ир ээ!” (гэтэл)

	 

	Сумьяа:

	Залуу насаа бодох үгүй юу!

	Засрах замыг олох үгүй юу!

	Завхарсан эр чамайг

	Дагадаг нь ч би биш!

	 

	хэмээн дуулан түүнийг түлхэнэ. Чингээд бас чинагш явах гэтэл зүүн талаас нэгэн завхай хүүхэн гарч ирэн самбаганаж, ийн дуулна:

	 

	“Уруулын минь улаанд

	Царайны минь цагаанд

	Хөмсөгний минь хөөрхөнд

	Хүн бүхэн дурлана

	Жаахан хар хүү минь

	Заяатай надтай уулзжээ

	Захын гуанзанд оръё

	Чинагшаа хоёулаа зугаалъя!” (гэтэл)

	 

	Сумьяа, 

	“Хамаг олноос ичих үгүй юу!

	Хайран биеэ бодох үгүй юу!

	Самуурсан хөөрхий чамтай

	Садарладаг нь би биш!”

	 

	Ийн дуулан түлхэнэ. Түүнээс чинагш яваад, тайзны баруун тал дор гартал, тайзны гэгээ үдшийн байдалтай болох бөгөөд чанадаас баян Бархай дүүгийн хамт гарч ирэх бөгөөд

	 

	Бархайн дүү:

	“Алтан замын нөхөр

	Амар мэнд явна уу?

	Алс холоос ирэв үү?

	Аль газрыг зорином

	 

	хэмээн дуулан мэндэлнэ.

	 

	Сумьяа:

	“Аян замын нөхөр

	Амгалан сайн явна уу?

	Улаанбаатараас гарав

	Уул нутагтаа харьяа”

	 

	(хэмээн) дуулан мэндэлнэ.

	 

	Бархай 

	(ийн дуулна):

	“Үдэш орой болов

	Ойр хавь айл үгүй

	Эрхэм залуу нөхөр өө

	Энд хэдүүл хоноё!”

	 

	Сумьяа 

	(ийн дуулна):

	“Саруул сайхан шөнө л байна

	Сахлаг сайхан өвс л байна

	Сайхан хань тохиолдов

	Санаа амар унтъя!”

	 

	Хээр унтацгаана. Нойр дунд Бархай дүүгийн хамт босож (ийн дуулна):

	 

	Бархай

	“Энэ хүүг танив уу?

	Өнөөх гайхал Сумьяа шүү!

	Улаан болоод иржээ, 

	Одоо манай дайсан шүү!”

	 

	Түүний дүү 

	(ийн дуулна):

	“Гэр оронд нь хүргэл үгүй

	Хэтийн замд нь оруулъя!

	Хэрэглэж яваа юмыг

	Хувхайлан тоноод явчихъя”

	 

	Хоёулаа түүнийг хүлээд эдлэл юмсыг аваад одно. Тайзны гэгээ өглөө болох байдлаар тусах дор

	 

	Сумьяа 

	(сэрэх бөгөөд хүлээстэй тийчилж суун ийн дуулна):

	“Монголын сайхан орноо

	Монгол, монголоо хорлоно уу!

	Муусайн феодалын хөнөөл!

	Ингэж бас ирнэ үү!

	Хүний хувцас өмссөн

	Чонын санаа агуулсан

	Хоёр муу хулгай

	Намайг хорлох нь хол!”

	 

	хэмээн хүлгээ хүчлэн тайлж байтал Цэрмаа уулын хажуугаас түүний дууг сонсон ирэх бөгөөд, 

	 

	Цэрмаа

	“Хадны цуурай хангинах нь юу буй!

	Хашхирсан дуу сонсогдох нь юу буй!

	Замын хүн яав

	Залуу таныг хэрхэв

	Хорлосон этгээдийг мэдэж байна

	Хувьсгалч таныг хайрлаж байна

	Хүлээс мүлээсийг чинь тайлъя

	Хурдан эндээс зайлмуу”

	 

	хэмээн дуулж Сумьяагийн хүлээсийг тайлна. 

	 

	Сумьяа:

	“Дээр тэнгэрээс буув уу!

	Доор газраас гарав уу!

	Эзгүй хээр газар

	Ингэж учрахын ерөөл байжээ

	Хүний шударга номхон

	Хүний зарц болном

	Хөдөө газрын үзэсгэлэн

	Хөдсөн дотроо нуугдмал”

	Ийн дуулан түүнийг тэврэн үнсэнэ.

	 

	Хөшиг хаана

	 

	 

	 

	“Хорин зургаадугаар оны зун” хэмээх дөрөвдүгээр үзэгдэл

	 

	Хөдөө газар (Наадмын талбайн байдалтай) төв дор том алтан соёмбо үсэг байна. Түүний өмнө дөрвөн эмэгтэй, дөрвөн эрэгтэй залуус биеийн тамирын ижил гоёмсог сонин янзын хувцастай жагсаалаараа зогсож байх бөгөөд хөгжим уянгат аялгуугаар эгшиглэх дор тэд нар ийн дуулан, гимнастик хийнэ:

	 

	“Манай Монгол улс

	Маш өндөр алдартай

	Монголын шинэ төр

	Магад их дэвшилтэй

	Мөнх тэнгэрийн дор

	Мянган, мянган жилээ

	Монголын сайхан орон дор

	Монгол бид баясна!

	Малаа бэлчээн цэнгэж, 

	Манлай баян жаргана

	Морио унан хатируулж

	Мөрөөдсөн газарт хүрнэ

	Мандаж байгаа хувьсгалдаа

	Манай залуус зүтгэнэ

	Мянган оны энхийг

	Ийнхүү тэмцэн бүтээнэ”

	 

	Түүнийг дуусахын үе баруун талаас Сумьяа шинэ, гоёмсог сонин янзын хувцастайгаар, бохир хувцастай туйлын бүдүүлэг янзын Цэрмааг дагуулан ирнэ. Гэтэл хажуугаас завхай хүүхэн гарч, 

	 

	“Оо энгэсгээс зугтсан

	Олиг үгүй хүн шүү!

	Одоо нэгэн балиартай

	Явж байхдаа таарчээ

	Хөдсөн дээлийг өмссөн

	Хөдөөгийн хүүхэн ичгий!

	Сугадаад түүнийг дагуулсан

	Сумьяа хар хүү ичгий!”

	 

	ийн дуулна. Гэтэл биеийн тамир хийж агсан залуучуудаас дөрвөн хүүхэн:

	 

	“Ойр хараатай чи минь

	Өмссөн хувцсыг хармуу чи!

	Бусдын биеийг шүүмжлэхээс

	Өөрийн биеийг хянамуу чи!

	Байгалиас бүтсэн сайхныг

	Баллаж хэн ч болох үгүй

	Сэтгэлээс нийлсэн хоёрыг

	Салгаж хэн ч чадах үгүй”

	 

	хэмээн дуулж Цэрмаа, Сумьяа хоёрыг угтаж очоод Цэрмааг хөтлөн авчирч:

	 

	“Ангир шувуу шиг хоёр

	Алсаас алжааж ирэв үү!

	Уул усны дагиныг

	Угтаж бид авъя”

	 

	хэмээн дуулан, дөрвөн зэргээр түүний дээлийг тайлбаас хүүхэн дотуур өмссөн гоёмсог сайхан хувцастайгаар болж зогсох бөгөөд олноор ийн дуулна:

	 

	“Үзэсгэлэнт гуа цэцэг ээ

	Өнгө бүрээр инээмсэглэнэ

	Нуугдсан эрдэнэ илрэв

	Яруу эгшгийг сонсъё (гэтэл)

	 

	Цэрмаа 

	(ийн дуулна):

	Зуны найртай улиралд

	Зүйл бүрийн бодис дэлгэрнэ

	....

	....

	Түмэн оны энхийг

	Ийнхүү тэмцэн бүтээнэ”

	Олон бүгдээрээ:

	“Түмэн оны энхийг

	Ийнхүү тэмцэн бүтээнэ”

	Төрийн үүрд мөнхийг

	Дүү нар багачууд уламжилна”

	 

	хэмээн дуулан Сумьяа, Цэрмаа хоёрыг гар барилцуулна.

	 

	Хөшиг хаана.

	 

	Төгсөв.

	 

	(1936)

	 

	 

	
"ОНДОО ХҮМҮҮЖИЛ" ХЭМЭЭХ ЖҮЖИГ

	 

	НЭГДҮГЭЭР ҮЗЭГДЭЛ

	 

	Тайзны заслал. Хоёр гэр зэрэгцэн байна.

	Баруун гэр дор гарах үзэгдэл.

	Хөшиг нээмэгц: Гэрийн хоймор бурхан тахил тавьсан байна. Баруун хойно Тамжид унзад өглөөний уншлага унших мэт байдлыг үзүүлэн сууна. Баруун өмнө нь бяцхан лам хүүхэд Санжид шоголтой ном барин сууж хүлээнэ.

	Тэр ламын тогооны хүн Дэжид “Яг гашилчихжээ, ээдчихжээ, энэ цай” хэмээн цайгаа самчин домбон дор уудлаад тавагтай идээний хамт Тамжидын өмнө тавимагц, Тамжид түүнийг харж гэнэт “Суха муха” хэмээн уншлагаа зогсоогоод, том шар аягыг гаргаж боов идээг овоолон дахин дахин цай хийж идэж уух нь гахай мэт янзтай амой. Энэ үе Санжид “Цагаан дар эх”-ийг эхлэн унших нь аялгуу данг ламын идэх уух байдал лугаа нийлүүлсэн нь үнэхээр инээдэмтэй байна. (Энэ хоёр их л хошин байдлыг үзүүлбээс зохино). Дэжид нэгэн аяга цай уугаад гар хүрдийг авч “Хүрээ эргэе” хэмээн одно.

	 

	Үүний нэгэн зэрэгцээгээр зүүн гэр дор гарах үзэгдэл

	Гэрийн хоймор элдэв зураг хөргийг тавьсан байна. Зүүн тал дор хижээл хүүхэн Должин амандаа “Эмэгтэйчүүд бидний” хэмээх дууг сэмээр гиншин үсээ самнаж байна. Баруун тал дор түүний арван хоёр настай хөвүүн Эрдэнэ, арван настай охин Оюунхүү хоёр хувцас малгайг засацгаан өмсөөд бичгийн савыг авцгааж “Иж ээ, бид хоёр сургуульдаа явлаа” хэмээнэ. Думаа “Хүүхэд минь даарах үгүй биз” хэмээн үнсээд, тэр хоёрын өвөр дор идэх юм хийж өгнө. Хоёр хүүхэд гарч одно. Дараагаар Думаа зүүн тал дор сууж цай уугаад, соёмбо үсгийг өнгийн утсаар хатгаж оён “Эрдэнэт соёмбо” (Сувд эрдэнэ) хэмээх дууг маш зөөлнөөр аялна. (Энэ нь баруун гэр дор ламын юм идэж, хүүхдийн ном уншиж байх үеэр эхэлнэ).

	 

	Баруун гэр дор үргэлжлэх үзэгдэл

	Дэжидийг гармагц, Тамжид Санжидын зүг “Санжид аа янагш суу” хэмээхүй дор Санжид ойртон суухуй дор шоголтой номыг нь авч толгойг нь илэн боов өгч сэртэнтэн гарыг нь барихуй дор хөвүүн айсан байдлыг гаргаж хол суумагц Тамжид уурссан байдлыг гаргаж муухай харан түлхэж “Чи Санжидмоломыг цээжээр унш” хэмээхүй дор Санжид айн чичрэн, алдаж онож түгдрэн уншихуй дор Тамжид “Ингэж уншдаг юм уу” хэмээн босон харайн шилэн дээрээс нь барьж гэрийн өмнө авчран учир зүг үгүй ташуурдахуй дор хүүхэд Санжид уйлан орилно.

	Гэтэл зүүн гэр дор сууж юм оёхдоо түүнийг чагнаж байсан хүүхэн Должин гарч ирээд ламын зүг “Тамжид авгай та яасан муухай хүн буй?” хэмээн хүүхдийг салган авахуй дор лам давшлан “Чам дор ямар хамаа буй. Үүнийг би алавч ял үгүй, миний шавь” хэмээхүй дор Должин “Амандаа хорхой алах үгүй хэмээн гартаа хүний амийг хайрлах үгүй байдаг танай лам нар даанч зүй үгүй. Цагдан сэргийлэх дор аваачиж өгнө” хэмээхүй дор лам баахан сэрдхийн хүүхдийг тавихын зэрэгцээгээр Должингийн нүүр рүү нэгэнтээ ажиглан хараад, түүний өнгө зүсэн дор гялбан унах мэт болж сөгдөн, номын залбирлын дангаар ийн аялна.

	 

	“Цагаан дар-эх минь өршөөн хайрла

	Таныг заларч ирснийг мэдсэн үгүй

	Нүглийг үйлдсэн миний буруу

	Мөхөс биеийг адисалж хайрла

	Гэгээн гэрэлд чинь гялбанам би

	Хишгийг хүртэх хувьтай болов уу, 

	Хурьцлын рашааныг шагнан хайрла

	Хиртсэн сахилыг минь сэргээмүү”

	 

	хэмээн гуйж байх үе Дэжид хажууд нь ирж чагнан байна. Должин Тамжидын нүүр рүү “Түй” хэмээн нулимж “Энэ муу ламаа аваач” хэмээн Должингийн зүг хэлээд гэртээ орохуй дор, Должин “Яаж малдаж байгаа нь энэ буй хар золиг, бушуу ор” хэмээн зандран Тамжидын чихэн дээрээс чангаан гэртээ авч орно.

	 

	Тус тусын гэр дор орсны хойно зүүн гэр дор гарах үзэгдэл

	Должин гэр дор ороод

	 

	“Багаас холбосон нөхөр минь

	Баруун хязгаарт сууна

	Балчир хоёр хүүхэд минь

	Бид хоёрын нар сар

	Алс одсон нөхөр минь

	Амар мэнд болов уу даа

	Амраг хоёр хүүхэд минь

	Аавыгаа мөрөөдөн хүснэ

	Эрх хөвүүн Эрдэнийгээ

	Энхрийлэн тэжээж өсгөнөм

	Эелдэг сургамжаар хүмүүжүүлж

	Эрдэм номыг үзүүлнэм

	Ганц охин Оюуныгаа

	Голт зүрхнээ агуулнам

	Хайрлан асарч хүмүүжүүлэн

	Хамаг эрдмийг сурганам”

	 

	хэмээн дуулан цай хоол бэлтгэж байна. Эрдэнэ, Оюунхүү хоёр орж ирэн малгайг аван суухуй дор Должин “Өнөөдөр яасан эрт ирэв” хэмээнэ. Эрдэнэ “Маргааш баяртай болоод эрт ирэв” хэмээнэ. Оюунхүү “Өнөөдөр хөгжмийн хичээл эхэлсэн, би орсон” хэмээнэ. Эрдэнэ “Өнөөдөр бид хоёр дор багш шинэ ном өгсөн” хэмээн эхдээ гайхуулна. Думаа “За сайн цайгаа ууж, хоолоо ид” хэмээн шаардаж байна.

	Чингээд цай хоол ууж идсэний дараа (гэр дор шөнийн байдалтай болмогц) Должин “Энэ шөнийн урт дор ээж чинь жаал юм оёж үзье. Хоёр хүүхэд минь унтаж амрах үгүй юу” хэмээхүй дор Эрдэнэ “Унтах дор эрт байна. Би аав дор захиа бичнэ” хэмээнэ. Оюунхүү “Чингэвэл би ижийг юм оёж байхад нь сайхан тууж уншиж өгч уйтгарыг сэргээе” хэмээгээд нэгэн дэвтэр авч “Хөх Монголын хөх тугийн нэгдүгээр бүлэг”-ээс уншиж байна. Должин бахархан чагнаж юм оёно. Хөвүүн захиа бичиж байна.

	 

	Мөн зэрэгцээгээр баруун гэр дор гарах үзэгдэл

	Дэжид Тамжидыг чирч хошин уянгат дуугаар “Чи яасан хар тоймог толгойтой тойруулга захтай нохой буй. Чам шиг лам дор ч ийм дар-эх байж таарна даа. Мухар толгой зүүж, муруй захтай дээл өмссөнөөс чинагш юм үгүй, хар мондийн байж байгааг харав уу” хэмээн хараан орно.

	Тамжид ээрэн “Хүү минь, хүү минь чи ногоон дар-эх шиг шүү. Ногоон дар-эх Цагаан дар-эхийн эгч шүү. Битгий хилэгнэ. Битгий хилэгнэ” хэмээн мөргөнө. Энэ үе Санжид хаяа дор толгойгоо түшин сууна. Дараагаар Дэжид, “чингэвэл би хүзүүн дээр чинь мордоно” хэмээнэ. Тамжид “Бурхан сахиус бузарлана” хэмээнэ. Дэжид “Би тэгвэл явна” хэмээнэ. Тамжид “мордвол морд” хэмээнэ. Гэтэл гаднаас Сэвжид чавганц орж иртэл Дэжид уурсахыг зогсож “Сэвжид авгай ирсэн чинь сайн” хэмээгээд Тамжидыг зааж “Өнөөдөр энэ лалар уур хүргээд болох үгүй, хоёул жаа тоглож амьсгал даръя” хэмээхүй дор Сэвжид “Дэжид минь шөнө нүд харах болов уу даа” хэмээгээд гампанз авчрах үе Дэжид Тамжидын зүг “Тамжид аа, бууз хий” хэмээнэ. Тамжид Санжидыг “Санжид аа! Багшийнхаа төлөө бууз хий” хэмээнэ. Санжид “3а” хэмээн хурдан босож ажиллана. Дэжид Сэвжид хоёр тамхи татан, архи балгаж даалуу тавина. Тамжид, босож мөргөлийн мод тавин “Дэжидийн уурыг тайтгаруулж хайрла. Должин хүүхэнтэй уулзуулж хайрла” “Дэжидийн уурыг тайтгаруулж хайрла! Должин хүүхэнтэй уулзуулж хайрла” хэмээн дахин дахин мөргөж байна.

	 

	Энэ үе хоёр гэрийн үүднээ болох үзэгдэл

	Эрдэнэ гэрээс гарч Санжидыг “Санжид аа” хэмээн даллахуй дор Санжид босож очно. Эрдэнэ Санжидын мөрөн дээр гараа тавьж ийн хэлнэ: “Чи эрдэм ном сурах ч үгүй ингэж зодуулан айлын зарц болж байж юу хийнэм. Эртхэн манай сургууль дор орвол дээр биш үү. Хувцас хоол бүрэн. Зүйл бүрийн сонин юмыг заана. Жанчих зодох гэгч ер байх үгүй. Эрх чөлөөтэй явна” хэмээхүй дор Санжид “Би гагцхүү багш, эцэг эх нараас айна. Бас би оръё гэвч өөрөө мэдэх үгүй,  чадах үгүй” хэмээнэ. Эрдэнэ “Айгаад яах буй. Би чамайг сургууль дор оруулж өгье. Маргааш 12 цаг дор чи манай сургууль дээр очоорой” хэмээхүй дор Санжид “За тэгье...” хэмээн чинагш үг хэлэх гэтэл Дэжид “Хүүе Санжид аа!” хэмээн хашхиран дуудтал тэр сандран орж очно.

	 

	Нэгдүгээр үзэгдэл төгсөв.

	 

	Хөшиг хаана.

	 

	ХОЁРДУГААР ҮЗЭГДЭЛ

	 

	Тайзны заслал. Сургуулийн байшин байна.

	 

	Хөшиг нээмэгц, Өглөөний үе зүүн баруун этгээдээс шавь нар цугларч байхын дотор сайн шавь нар (Оюунхүү, Эрдэнэ, Раднаа, Дэнсмаа, Жавзмаа) дээл хувцас цэвэр үзэмжтэйгээр өмссөн агаад, алхах гишгэх нь төв хичээнгүй янзтайгаар хоёр гурваараа өгүүлэлдэн ирж сургуулийн байшин дор орж суудал дээр суун ном бичгийг ил гарган тавиад багшийг хүлээж байна. Бүстэй бүсгүй хоёр дүрсгүй сурагч (Сандаг, Цэцэг) уранхай ноорхой хувцастай, зууралдсаар хашхиралдан ирэх бөгөөд байшингийн өмнө ноцолдон байна. Энэ үе багш нь хажуугаас гарч ирэн байшин дор орохдоо тэр хоёрыг үзмэгц “Ор” хэмээн өндөр дуугаар хэлээд өөрөө орно. Сандаг, Цэцэг хоёр хойноос нь “Лө-лө” хэмээн хэлээ гаргаж даажигнан бас нэлээд ноцолдон байгаад сэмээр гэтэн орж хамгийн ар тал дор сууна. Гэтэл багш “Чимээгээ аяд” хэмээгээд бас “За одоо өчигдрийн хичээлийг давтана. Оюунхүү өчигдрийн хэлсэн “Миний ээж” хэмээх шүлгийг цээжээр унш” хэмээхүй дор Оюунхүү босож яруу сайхнаар шүлгийн аялгуугаар, 

	 

	МИНИЙ ЭЭЖ

	 

	Монголын үзэсгэлэнт саран гуа, намайг төрүүлсэн ээж

	Яруу сайхан эгшгээрээ бөн бөн бүүвэйлсэн ээж

	Зөөлөн цагаан гараараа хөдөлгөн өсгөсөн ээж

	Зүйтэй уран үгсээрээ сурган хүмүүжүүлсэн ээж

	 

	хэмээн уншихуй дор багш “Сайн, сайн, одоо Раднаа өчигдрийн хэлсэн “Бидний сурагчид” хэмээх шүлгийг цээжээр бич” хэмээнэ. Раднаа даруй босож очин шохой авч самбар дээр, 

	 

	БИДНИЙ СУРАГЧ

	Хөх монголын ач нар, түмэн түмэн эрс

	Хөвүүд охид цугаар, цог заль төгс

	Хүний түүхнээ манлайлсаар

	Хойчийг залгамжлагч залуучууд

	Хөдөөгийн уул талаар соёлыг тарих үрс

	 

	хэмээн бичсэн дор багш “Үүн дор алдаа мадаг байна уу” хэмээн олноос асуухуй дор Сандаг босож “Алдаа байна” хэмээнэ. Бусад шавь нар “Алдаа үгүй” хэмээнэ. Багш “Ямар алдаа байна. Сандаг хэл” хэмээнэ. Сандаг “Үгүй, үгүй. Алдаа үгүй юм байна” хэмээгээд эхний хэдэн мөрийг халти хулт үнэн худлаар гаргаж ядан унших мэт болоод түгдрэн тулгарч чихээ ухан зогсоно. Багш “Сандаг чи өөрөө үнэнээр уншиж чадах үгүй атал бусдын алдааг мэдэж болно уу. Раднаа өөрөө унш” хэмээмэгц Раднаа мөнхүү бичсэн шүлгээ уран сайхан шүлгийн аялгуугаар уншина. Сандаг нууж тамхи татаж байна. Гэтэл багш “За, одоо Сандаг чи саяын Раднаагийн уншсан шүлгийг дуурайлган бичиж чадал үгүй дээ. Дэргэд нь бич” хэмээнэ. Сандаг хэлээ гарган босож очоод шохой байсаар атал ханцуйлан нууж “Багш аа шохой байх үгүй яах билээ” хэмээнэ. Гэтэл хажуугаас Раднаа “Ханцуй дахь чинь юу буй” хэмээх дор Сандаг “Аа тийм байна” хэмээн шохойг гаргаж солгой гараар эв үгүй барин муруй сарий алдаа мадагтай хоёр мөр бичээд “Багш аа, би өчигдөр гараа эсгэсэн нь өвдөөд, бичиж болохгүй нь” хэмээнэ. Багш “Юу хэлэх буй, За болъё, болъё. Цэцэг өчигдрийн заасан “Залуучууд” дууг нэг дуул хэмээхүй дор. Цэцэг босож

	“Залуу хүүхэн хаачсан буй

	Зангуудындаа очсон”

	хэмээн дуулж эхлэх дор багш “Зогс! Энэ дууг чи хаа яаж сурсан буй” хэмээхүй дор Цэцэг “Энэ зун Го Хо Хо гуанзанд Чимхүүр авгай, Салжидмаа эгч энэ тэр дуулж байсан, цээжилснээ андуурчээ” хэмээнэ. Багш “Андуурснаа мэдсэн бол өчигдрийн заасан Залуучуудын дууг дуул хэмээж байгаа биш үү” хэмээх дор Цэцэг босож “Аа тийм үү багш аа. Урьд шөнө миний толгой өвдөөд түүнийг цээжилж чадсан үгүй” хэмээнэ. Багш “За тэгвэл харж байгаад унш” хэмээнэ. Цэцэг дэвтрийг нээж, 

	 

	“Манай залуучуудын эвлэлийг

	Мандах нар мэтээр мандах нь”

	 

	хэмээн гаргаж ядан тулгарч яг гачигдан зогсож толгойгоо маажин “Багш аа харандаагаар бичсэн минь баларчхаж” хэмээнэ. Энэ үе Сандаг Цэцэг хоёр руу бусад шавь нар харж шоолсон байдлаар шивгэнэлдэнэ. Багш “Сандаг, Цэцэг та хоёр хичээл үгүй, үргэлж танхайрч дэмий тэнээд энэ дээ” хэмээгээд “Одоо өчигдрийн заасан дэлхийн байдлаас асууна. Та нар сайхан хариулна” хэмээгээд “Дэнсмаа, дэлхий дээр хамгийн өндөр уул ямар уул буй” хэмээнэ. Дэнсмаа “Гималай гэдэг уул” хэмээнэ. Багш “Тэр уул хаана байдаг буй” хэмээнэ. Дэнсмаа “Энэтхэг Төвд хоёрын хооронд байдаг” хэмээнэ. Багш “Хэчнээн өндөр буй” хэмээнэ. Дэнсмаа “найман мянган метр өндөр” хэмээнэ. Багш “Дэнсмаагийн хэлдэг мөн үү” хэмээн олноос асууна. Шавь нар “Мөн, мөн” хэмээлцэнэ. Гэтэл Цэцэг “Мөн ч мөн. Сүмбэр уул түүнээс өндөр байна хэмээн би боддог” хэмээнэ. Шавь нар инээнэ. Багш “Сүмбэр уул гэж чам дор хэн зааж өгсөн буй, хаана байнам, би зааж өгсөн үү” хэмээхүй дор Цэцэг “Багш та ч зааж өгөө үгүй. Хаана байдгийг мэдэх ч үгүй. Би унзад багшийн ярьж байхыг дуулсан” хэмээнэ. Багш “Аа тийм үү. Манай сургууль улсын сургууль болохоос бус унзадын сургууль биш шүү” хэмээнэ. Шавь нар инээд алдана. Энэ үе Сандаг дуугүй суун юм нууж идэн байна. Гэтэл багш “Сандаг аа, дэлхийн таван тивийг самбар дээр зур” хэмээнэ. Сандаг амандаа юм зажилсаар босож самбарын дэргэд очин шохой авч самбар дээр даалууны таван нэгийг зурна. Сурагчид инээнэ. Багш “Би чамайг ийм юм зур хэмээсэн үү” хэмээхүй дор Сандаг “Та даалууны таван нэг зур хэмээн хэлсэн үгүй юу. Үүнийг баллаад өөр юм зурах уу” хэмээхүй дор багш “Юу хийх буй, цаг нөхцөөхийн нэмэр” хэмээн түүнийг баллаад “Одоо өчигдрийн заасан дүрмийг давтана” хэмээн самбар дээр “26+32x8-142:6=” хэмээн бичээд “Жавзмаа үүнийг бодож гарга” хэмээхүй дор Жавзмаа “За” хэмээн даруй босож хурднаар бодож үзээд “Тус бүр 54 ногдоно” хэмээнэ. Багш “Жавзмаагийн хэлдэг мөн үү” хэмээнэ. Олон шавь нар “мөн, мөн” хэмээлдэнэ. Энэ үе Сандаг үүрэглэн толгойгоо ширээн дээрээ хүргэн алдаж, хүргэн алдаж байна. Багш “Сандаг таван ес хэд буй” хэмээхүй дор хажуугийн хүүхэд түүний толгойг харандаагаар чичиж сэрүүлэн багшийн хэлснийг уламжилна. Сандаг нойрмогоор нүдээ нухлан “1-9, 2-9, 3-9, 4-9, 5-9 тийм шүү дээ багш аа 5-9 чинь 5-9 мөн шүү дээ” хэмээнэ. Сурагчид инээлдэнэ. Багш “Сандаг хичээлийг шөнө гэртээ сайн давтаж байх хэрэгтэй” хэмээхүй дор Сандаг “За, за өчигдөр өвчтэй ээжийг сахиж хоноод энэ” хэмээнэ. Дараагаар багш “Одоо Эрдэнэ Монгол газрын зургийг аймгаар нь ялгаварлаж зураад тайлбарлаж хэл” хэмээнэ. Эрдэнэ зурж, арван гурван аймгийн нэрсийг дараалан зааж байна. (Энэ үе гудамжны хүүхэд Чимхүүр, Сувдаг, Салжидмаа сургуулийн байшингийн хажуу дор ирж цонхоор харан исгэрч Сандагтай явахаар дохилцон байна. Мэдээ авалцаж байна). Багш “Мөн, мөн. Сайн, сайн. Одоо сургууль завсарлана” хэмээхийн сацуу Чимхүүр сургуулийн байшин дор орж ирэн багшийн өмнө очоод “Сандагийн ээж өвдөөд муу байна. Тэгээд Сандагт түр чөлөө гуйж дагуулаад ир хэмээн намайг явуулав” хэмээхүй дор багш “Хэрэв Сандагийн эх өвчтэй бол Сандагийн эгч ах хоёр байна. Чи бүү залил. Битгий хүүхэд уруу тат. Бушуу яв” хэмээнэ. Чимхүүр дуугай болон гарахдаа Сандаг руу нүдээр дохиод гарч байшингийн хажуу дор хүлээж байсан Сувдаг дээр очно. Сувдаг “За Чимхүүрээ яав” хэмээнэ. Чимхүүр “Мондийн багш нь мэдээд, Сандаг дор чөлөө өгсөн үгүй. Одоо завсарлах гэж байна. Тэгэхэд нь Сандагийг оргуулан аваад явъя” хэмээнэ. Салжидмаа “Цэцэгийг бас дагуулна шүү” хэмээнэ. Гурвуул хашааны ёроол дор сууна. Чимхүүр өврөөс тамхи гаргасан дор гурвуул татна. Сувдаг түрийнээс хөзөр гаргасан дор гурвуул наадан байна. Энэ үе хажуугаас Санжид гарч ирэхүй дор тэр хоёр даллана. Санжид очоод “Эрдэнэ хаана байна” хэмээн асууна. Чимхүүр “Чи хаанаас ирэв. Эрдэнээр яах нь буй” хэмээнэ. Санжид “Манай багш гэлэн ах хэцүү, дандаа зодно. Би хар болж энэ сургуульд орохоор явж байна. Эндэхийн сурагч өнөөдөр 12 цагт ир, сургуульд оруулж өгье хэмээсэн юм” хэмээнэ. Гэтэл Сувдаг “Аа, чи яасан томоо үгүй буй. Би урьд лам багшаасаа зугтаад энд орж гурав хоноод оргож гарсан. Энд ороод яана. Нэгэн багшаас зугтаад бас энэ сургууль дор орно гэгч чинь чонын амнаас гараад барын аманд орсон шиг хэрэг шүү. Өдөр шөнө үгүй ном үзнэ. Амрах цэнгэх, зугаацах, тоглох чөлөө ер олддог үгүй газар биш үү. Битгий ор. Бид сайхан зам зааж өгье” хэмээснийг үргэлжлэн Чимхүүр “Бид хоёр болбол өдөр шөнийн 24 цаг дор баруун зүүн хороо болоод бадарчны дов хүртэл дураар явна. Зах зээлийн газар явж олон ах нарын өвөр түрийнээс өдий төдий төгрөг олно. Гуанзанд орж хооллож, гудамжид гарч наадаж тоглоно. Бид хоёрыг дагаж яв”. Салжидмаа “Эднийг дагавал эгч чинь бас эхнэр олж өгнө” хэмээж байтал сургууль завсарлаж сурагчид гадна гараад жагсаж биеийн тамир хийж эхлэх үе Сандаг нуугдан буруулахдаа басхүү Цэцэгийг дагуулан байшингийн булан тойрч өнөөх гурав дээр очоод Санжидыг авч оргон одно. Энэ үе сурагчдын дотроос Эрдэнэ гарч “Замаа алдсан амьтдыг харав уу” хэмээн тэднийг заан бусдын зүг хэлмэгц хөшиг хаана.

	 

	 

	Хоёрдугаар үзэгдэл төгсөв.

	36.11.24

	 

	ГУРАВДУГААР ҮЗЭГДЭЛ

	 

	Тайзны заслал. Баруун этгээд дор гуанз, зүүн этгээд дор дэлгүүр байна. (Гуравдугаар зургийг үзтүгэй*)

	Хөшиг нээмэгц дэлгүүр дор элдэв аар саар юм дэлгэсэн байх ба наймаа хийх нэгэн хятад, янжуур татан зогсож байна. Нэгэн хөдөөгийн хар хүн ирээд еэвэн, пүнтүүз авч байна. Гуанзны хятад гарч хоёр сацгийг өлгөж байна.

	Гэтэл зүүн этгээдээс Чимхүүр, Сандаг тэргүүлэн Сувдаг, Салжидмаа, Цэцэг, Санжид нар:

	 

	“Гудамж байвал тэнэнэ.

	Гагц жаргал минь тэр.

	Гутлын өсгий ханзарна, 

	Ханзарвал ханзрахаас яах буй.

	Карман байвал суйлна.

	Гавьяа эрдэм минь энэ.

	Гуанз байвал хусарна.

	Хусарвал хусрахаас яах буй!”

	 

	хэмээн дуулж ирэх бөгөөд дэлгүүрийн үүдэн дор, хөдөөгийн хүн наймаа хийж бүхийг хармагц Чимхүүр зогтусан бусад тавыг чинагш дохино. Тэд дэлгүүрийн ар дор орж нуугдана. Чимхүүр ганцаар гэм үгүй царай гарган дэлгүүрийн өмнө очиж хятад дор “Тэр шаазангаас гурвыг аваад ир ээ!” хэмээнэ. Хятад авчиртал бас “Тэр алчуурыг үзье” хэмээнэ. Хятад эргэнэ. Энэ үе хөдөөгийн хар хүн авсан юмны үнэ мөнгийг өгөхөөр тоолж аваад түрийвчийг хөөргийн савдаа хийтэл Чимхүүр суйлан аваад хятадын авчирсан шаазан, алчуурыг үнийг асуусны хойно “Ийм үнэтэй юмыг хэн авна” хэмээн голж орхин явна. Хятад хойноос нь “Чухам яаж авна” хэмээн хашхирч байна. Чимхүүр байшингийн ар дор очиж бусад лугаа нийлэлдэн түрийвчийг задалж эдгээр муусайн юмыг хараан хаялаад гагцхүү дотор байсан цаасыг тоолж “ерэн гурван цаас байна. Одоо гуанз дор орно. Олзыг чинь ингэж олдог юм шүү” хэмээн Санжидын мөрөн дээр алгадна. Салжидмаа “Аль буй” хэмээн тэдгээр цаасыг аваад хагасыг өвөртөлж хагасыг Сувдаг дор өгч “Үүгээр бүсний дурдан аваад ир” хэмээнэ. Сувдаг босож дэлгүүр дор очин дурдан худалдаж аваад авчирч өгнө. Салжидмаа “Яасан муу дурдан буй” хэмээн голж хуучин муу бүсээ тайлж бүслэн дээлээ засч толин дор харж хөмсгөө будаж байна. Чингээд тэд босоцгоож бас дахин гарч иртэл дэлгүүрийн үүднээс хөдөөгийн хүн явчихсан байна. Харин нэгэн ганган хүүхэн ирээд хятадтай сул үг ярилцан байхыг Сандаг үзмэгц “Бас-бас” хэмээн Чимхүүрийн нэгэн адил дохихуй дор бусад нь урьд ёсоор байшингийн ар дор орно. Сандаг дэлгүүрийн өмнө очиж нэгэн хайрцаг тамхи авна. Энэ үе хүүхний гэзэгний үзүүрийн даруулгыг хайчлан аван одно. Хүүхэн хятад дор нэг хэсэг ааль үгүйтэн байгаад явчихна. Хятад зүгээр сууна. Түүнээс Сандаг бусад дээрээ ирж өнөөх даруулгыг Салжидмаа дор үзүүлэхүй дор Салжидмаа “Үүнийг дүү Цэцэг дор өгье” хэмээнэ. Бусад “Тэг тэг” хэмээнэ. Салжидмаа Цэцэгийн энгэр дээр байсан таван хошуу тэмдгийг “Үүгээр юу хийдэг юм буй” хэмээн авч хаяад мөнөөх жижиг даруулгыг орон дээр нь зүүж өгнө. Цэцэг хөөрч баярласан янзтай инээмсэглэж байна.

	Чимхүүр “Манийг дагавал ийм сайн байдаг юм. Үүгээр барах үгүй, арван хуруу чинь алт ар өвөр үгүй сувд болно” хэмээнэ. Ингээд “За одоо гуанзан дор орцгооё” хэмээлцэн явцгааж гуанзан дор орж ширээ тойрон сууцгаана. Хоол зөөгч хятад ирж “Та нар юу хэрэгтэй. Шалвин тоймий? хэмээнэ. Чимхүүр “20 тоймий, 20 шалвин” хэмээнэ. Хятад “Бас юу” хэмээнэ. Сандаг “Зургаан шаазан хар шөл” хэмээнэ. Сувдаг “Арван пиво”хэмээнэ. Хятад “Сы күай (4 төгрөг), лян күай (2 төгрөг), лү күай (6 төгрөг), лү ши (60 мөнгө), хэ пи жүү (пиво ууя), ши-и күай (11 төгрөг), тун тун ди (бүгд) эл ши сан күай лиү ши (23 төгрөг 60 мөнгө)” хэмээгээд ”Цөмөөл холин гулван янчаан жалан мөнгө өө. Одоо өг хэмээнэ. Сандаг “Танай мөнгийг луйвардана хэмээгээ юу, байз. Урьдаар хоол авчир” хэмээнэ. Хятад “Ай танай муу улс байна. Тэгвэл зубаа” хэмээнэ. Чимхүүр өврөөс олон янчаан гаргаж тоолон “Май муу илжиг, хоол бушуул” хэмээн зандарна. Хятад “Ай ийм янз сайн, одоо одоо хоол авчирна” хэмээн мөнгийг авч одоод захисан зүйлийг даруй авчирна. Тэд зургуул ууж идэн согтуурах бөгөөд “чи уу, ид” хэмээн бие биеийг шахна. Хоёр хүүхэн ялангуяа Цэцэгийг тал талаас шална

	 

	Шаазан дийз нь ширээний хуар

	Шарвин тоймий маний хоол

	Битүүлэг лонх нь ганжуугийн хуар

	Пиво архи нь бидний ундаа

	Гуанзны хүүхэн нь зургийн хуар

	Хулигаан багачууд түүний хань

	Шалиг яриа сэтгэлийн хуар

	Самуун садар биеийн нөхөр

	 

	хэмээн дуулалдан инээлдэн ууж идэн согтох бөгөөд лонх шаазан энэ тэрийг унагаж хагалан байна. Тогооч ирж хөөнө. Сувдаг “Битгий хуц муу илжиг” хэмээн хэрэлдэнэ. Хятад “Гурван шаазан хагалсны үнэ гурван янчаан ац” хэмээнэ.

	Салжидмаа “Чи манай эгчид алтан шүдэн хийлгэж өгнө хэмээгээд байсан биш үү. Ер нь мөнгө өгөх үгүй” хэмээнэ. Чимхүүр “Мөнгө үгүй юм гэж бодов уу муу илжиг” хэмээн таван цаас гаргаж хаяна. Хятад түүнийг авсны хойно хоёр гурван хятад нэмж ирэн тэр зургааг түлхэн хөөж гаргаад хаалгыг тас хийтэл хамхина. Мөнөөх зургаа гуйвлан явах агаад дэлгүүрийн өмнө очиж элдвийн юмны үнэтэйг асууцгаана. Салжидмаа “Авгай нэгэн лонх монополь дүүдээ аль. Маргааш мөнгийг өгье” хэмээнэ. Хятад “Ай битгий март” хэмээн нэгэн лонх архи авч өгснийг Салжидмаа авч одно. Тэндээс бяцхан явж хоёр байшингийн дунд нэлээд чанад тал дор хүрэхүй дор Цэцэг газар унаж явж чадах үгүй болно. Салжидмаа “Цэцэг минь согтож, сэргэтэл нь энд сууж саяын лонхтойг ууя” хэмээнэ. Бусад нь зөвшөөрнө. Архийг лонхоор ууцгаана. Саях дуугаа дуулна. Түүнээс дараа дараагаар унана. Цэцэг бөөлжиж нус цэртэйгээ хольцолдон үсээ сэгсийлгэн маш үзэмж үгүй байна. Салжидмаа Цэцэгийг тэвэрч “Муу дүү минь хөөрхий” хэмээн тэвэрч оролдон байгаад бас унана. Гэтэл сургуулийн багш баруун этгээдээс гарч ирээд тэдгээр унагсдыг хармагц очиж үзэн эргэн тойрон ажиглаад “За та нар яаж байгаа юм буй? Үдэш орой болж байхад эзгүй хээр унтаад яаж байгаа нь энэ буй” хэмээн дуудахуй дор Санжид Салжидмаа хоёроос бусад нь сэргэж, зарим нь гуйвлан босох ба зарим нь өндийн сууна. Чимхүүр “Юун хүн буй, унтуулах үгүй яасан хүн буй” хэмээн согтуу хэлээр агсам тавина. Гэтэл багш, Цэцэг Сандаг хоёрыг үзээд “Та хоёр яаж байгаа нь энэ буй” хэмээхүй дор Сандаг салгалан босож “Чамд хамаа байх уу, битгий хуц” хэмээн давшлаад хол сууна. Цэцэг гуйвлан босож багшийнхаа өмнө очиж “Багш минь, багш минь, би үхэх нь ээ, үхэхийг үзэх байх, аль буй намайг аваач” хэмээн уйлан унахуй дор багш “Ай ийм тоо үгүй юм байх уу” хэмээн өргөж босгон “Багш нь чамайг гэрт нь хүргэж өгье” хэмээн түшиж одохдоо Сандагийн зүг “Аль буй янагш ир. Чингээд гэрт чинь хүргэж хэвтүүлье” хэмээхүй дор Сандаг “Би чамтай хаана очих буй, би гэртээ сууж байна шүү дээ” хэмээнэ. Чингээд багш Цэцэгийг авч одохуй дор Чимхүүр Сувдаг хоёр босож “Цэцэгийг өгөх үгүй” хэмээн багшийн хойноос тэмүүлэн очно. Багш “Цагдаа явуулж та нарыг авхуулна” хэмээгээд Цэцэгийг дагуулан далд орно. Дараагаар Сувдаг давхийн босож Чимхүүрийн зүг “Одоо явахаас болох үгүй. Хэрэг биш болов. Энэ гурвыг нэг нэгээр түшээд эндээс зайлъя” хэмээнэ. Чимхүүр “Үгүй ээ, тэгье, би өдрийн зэсдүүлсэн янчаанаас үлдсэнийг гээжээ. Яах билээ. Одоо сэргэж байна. Өлсөж байна. Бас нэг жаахан юм ууж дотроо засаж, жаахан хоол идээд явах юм сан” хэмээхүй дор Сувдаг “Яах буй, замдаа өмнөх дэлгүүрээс зэсдүүлж залаад явъя” хэмээхүй дор Чимхүүр “Тэгье, тэгье” хэмээнэ. Түүнээс хоёул нөгөө гурвыг сэргээн авч түшин дэлгүүрийн зүг одно. Дэлгүүрийн үүдэн дор хүрээд Чимхүүр хятадаас “Гоймон байна уу” хэмээнэ. Хятад “байна” хэмээн эргэтэл Сувдаг лангуу дээгүүр нь бөгтөрч цааснаас нь нэг атгыг авч өвөрлөнө.

	Чимхүүр гоймонг авч, таван цаас гаргаж өгөн “Хариултыг аль” хэмээн хятад дор өгөхүй дор хятад хариулж өгөх хэмээн хайрцгаа уудлахуй дор янчаанаа алдагдсаныг мэдээд “Золиг та нар мөнгө шаасан” хэмээн лангуу дээгүүрээ даван гарч ирэхүй дор дөрвүүл зугтана. Хятад “Хулгайч” хэмээн хашхиран хөөтөл гуанзнаас хоёр хятад гарч ирэн хүүхдийг барилцана. Дэлгүүрийн хятад Сувдагийн өврөөс янчаанаа гаргаж авсны хойно хоёр хятад тэр тавыг зүйл бүрээр харааж учир үгүй алгадан жанчина. Энэ үе Эрдэнэ, Оюунхүү хоёр дэлгүүрийн тэндээс гарч ирэх тохиолдоно. Хятад “Энэ таван хүн манай юмыг хулгай хийсэн биш үү” хэмээн одно.

	Оюунхүү, Сандаг Санжид хоёрыг үзээд “Та хоёр яаж байгаа нь энэ буй? Сандаг чамайг сургууль 5 хоног эрсэн. Харин ингэж явдаг юм уу? Сургууль дээрээ очих үгүй юу” хэмээнэ. Сандаг “Цэцэг бид хоёр эдэнтэй нийлж хэдэн өдөр нарийн хоол идэж, сайхан наргиж явлаа. Та хоёр мантай цуг яв. Одоо сайхан гуанзанд оръё” хэмээнэ. Оюунхүү “Чи ч сайхан замаа олж дээ, би багшид хэлнэ дээ” хэмээнэ. Эрдэнэ, Санжидыг үзээд “Чи хэдийн сургууль дээр очно хэмээгээд, үгүй болоод одоо энд яаж яваа чинь энэ буй” хэмээхүй дор Санжид “Би тэр өдөр танай сургууль дээр очтол энэ гурав намайг дагуулсан нь энэ” хэмээн тэр гурав уруугаа заана.

	Эрдэнэ “Чи эднийг дагаад сайн сайхан юм үзэв үү” хэмээнэ. Санжид “Хачин хоол идүүлсэн, хатуу юм уулгасан, өдөр би ухаан алдсан. Одоо толгой өвдөнө. Сая бас хятадад зодуулаад байна” хэмээнэ.

	Эрдэнэ “Одоо чи эдэнтэй явна уу, бидэнтэй явна уу” хэмээнэ. Санжид “Эдэнтэй явах үгүй ээ! Та хоёртой явъя” хэмээнэ. Оюунхүү “Тэгвэл одоо явъя” хэмээнэ. Түүнээс Эрдэнэ, Оюунхүү, Санжид гурав нийлж одохуй дор Сувдаг, Чимхүүр, Сандаг гурав тэр гурвыг барьж аван зодох хэмээтэл дэлгүүрийн хятад ирж “Цагдаа” хэмээн хашхирна. Сувдаг, Сандаг, Чимхүүр, Салжидмаа дөрөв хоёр цагдаа харж сандран зугтахдаа Сандаг “Эрдэнэ, Оюунхүү та хоёр сайхан мэдээрэй, сайрхдагаа татаарай. Миний хоёр ахын гараас гарах үгүй дээ, гайгүй” хэмээн занана. Чингээд Чимхүүр нар баруун тийш зугтан одно. Эрдэнэ, Оюунхүү нар “Хөөрхий тэднийг шившгээ хутгаж явааг харав уу” хэмээлцэн яарал үгүй зүүн зүг инээлдэн одно. Энэ үе гэгээ гэрэл шөнийн байдал болно.

	 

	Хөшиг хаана

	 

	Гуравдугаар үзэгдэл төгсөв.

	ДӨРӨВДҮГЭЭР ҮЗЭГДЭЛ

	 

	Тайзны заслал: Нэгдүгээр үзэгдлийн лүгээ адил. Хөшиг нээмэгц багш суудал дээр сууж байх бөгөөд сурагчид хойгуур тус тусын суудал дээр сууж байна.

	 

	Гэтэл багш босож “Маргааш та нарт зуны чөлөө тавьж явуулна. Өчигдрийн шалгалтын дүн гарсан. Одоо түүнийг уншиж үнэмлэхийг өгнө.” Та нар нэр дуудсаны хойно цувран ирж үнэмлэхээ ав” хэмээнэ. Чингээд “За Оюунхүү дээд сайн, Эрдэнэ дээд сайн, Дэнсмаа дээд сайн, Жавзмаа дунд сайн, Раднаа сайн, эднийг багш нарын сургууль дор дэвшүүлнэ. Санжид саяхан шинэ орсон ба Цэцэг барагтай энэ хоёрыг давтан дор оруулъя. Сандаг энэ өвөл танхим дор сургууль бараг хийсэн үгүй, зах зээл дээгүүр сургууль хийгээд муу дүн гарсан тул тус анги дор хэвээр үлдээж ирэх улирал дор засрахыг үзье” хэмээн уншиж тус тус дор үнэмлэхийг олгоно.

	(Энэ үе Чимхүүр, Сувдаг, Салжидмаа гурав сургуулийн байшингийн хажуу дор урьд ёсоор ирж Сандагтай энэ тэр хэмээн хэл мэдээ авалцан байна). Сурагчид тус тусын үнэмлэхийг аваад гарч байшингийн өмнө бөөгнөрөн багшийг хүлээнэ. Энэ үе Сандаг, Цэцэгийг дагуулан нуугдан гарч мөнөөх гурав дээр очно. Багш байшингаас гарч ирэн “Жагс хурдан” хэмээн жагсааж байна. Энэ үе Сандаг, Цэцэг хоёрыг очихуй дор Чимхүүр “За яаж шалгуулав” хэмээнэ. Сандаг “Муу” хэмээн өөрийн үнэмлэхийг гаргаж Цэцэгийн үнэмлэхийг авч хамтаар тэр гурав дор үзүүлнэ.

	Чимхүүр Сандагийн мөрийг алгадан “Ямар ч шалгуулсан хамаа байх. Ер нь сургууль дор яваад юу хийнэ. Одоо ингээд түүнээс салбал таарна. Бид нийлж санаа амар явъя” хэмээнэ. Салжидмаа Цэцэгийн гарыг барьж “Бүсгүй хүн ер эрдэм сурч гавьяа байгуулна гэж байдаг үгүй. Эртхэн эрд гарвал дээр, би чамд нэг сайн зангууд олж өгье” хэмээж байна. Гэтэл Сувдаг “Эрдэнэ, Оюунхүү хоёр ямар үнэмлэх авсан буй” хэмээхүй дор Сандаг “Эрдэнэ, Оюунхүү хоёр дээд сайн хэмээсэн үнэмлэх авсан. Намар багшийн сургууль дор орно” хэмээнэ. Гэтэл Чимхүүр “Тэгвэл бид одоо явж Эрдэнэ, Оюунхүү хоёрын харих зам дээр амдаж байгаад тэр хоёрыг цохиж орхиод үнэмлэхийг нь булааж авъя. Та хоёр тэр үнэмлэхийг нь ав” хэмээхүй дор цөм “Тэгье, тэгье!” хэмээлцэн босож байшингийн чанад талаар тойрон одно. Энэ үе бусад сурагчид жагсаад “Пионерын дуу”-ны эхний хоёр бадгийг дуулаад тархана. Багш буцаж орно. Мөн энэ үе Эрдэнэ, Оюунхүү хоёрын эх Должин, Раднаа, Дэнсмаа, Жавзмаа гурвын эх, Сандагийн эцэг, Цэцэгийн эх хамтаар зогсож жагсаалыг харж сонирхолдон “Хүүхэд минь шалгалтын үнэмлэхээ авч байна. Яасан сайхан жагсах юм буй. Яасан сайхан дуулах юм буй” гэх зэргээр гайхалдан ярилцаж байна. Түүний зэрэгцээ Тамжид, Дэжид хоёр үүрэг үүрэн тэдний хажуугаар гарахдаа “Орон газар олз омог муудав. Баруун аймгаар бадарчилъя. Хот газар, хол газраар шавитарчъяа” хэмээн номын аялгуугаар уншин өнгөрч одно. Түүнээс хүүхдүүд тарахуй дор эх нар нь угтан “Миний хүү, хүүхэн” хэмээлцэн авч үнсэнэ. Хүүхэд эх нартаа үнэмлэхээ үзүүлж байна. Эх нар нь сайшааж тус тус дагуулан явах, үүнд: Раднаа, Дэнсмаа, Жавзмаа гурвын эхнүүд тэр гурвыг дагуулан нэг нэг чигээр зүүн тийш одно. Должин, Эрдэнэ Оюунхүү хоёрыг дагуулан баруун тийш одно. Сандагийн эцэг, Цэцэгийн эх хоёр “Манай хүү яав”, “Манай хүүхэн яав” хэмээлцэн ийш тийш харж сандарсан байдал гарган зогсож байна. Гэтэл Должин, Эрдэнэ, Оюунхүү гурав сургуулийн байшингийн баруун тал дор хүрэхийн сацуу чанад талаас Чимхүүр, Сувдаг, Сандаг гурав хутга, бялуу нуун,  чулуу барьцгаан Цэцэг, Салжидмаа хоёрыг дагуулан гарч ирэн тэднийг угтана. Тэр дөрвийн хойноос хэдийн хоёр цагдаа дагасан явна. Тэр дөрөв түүнээс Эрдэнэ, Оюунхүү хоёр руу дайран ирэхүй дор цагдаа буу тавин ирнэ. Тэр дөрөв зугтан чадах үгүй баригдана. Цагдаа авч одно.

	Должин нар буцаж нөгөө талаар тойрон одно. Одохдоо “Эцэс дор хөшигний чанадад багш ийн дуулна:

	 

	Эрдэм соёлоор хүмүүжвэл

	Энхрий биед чинь чимэг

	Эцэг эхэд чинь баясгалан

	Эгүрдэ (үүрд) чиний нөхөр өө.

	Энэ төр дор тустай.

	Адаг муугаар хүмүүжвэл

	Аав ээжээ зовооно.

	Ах дүүдээ жигшигдэнэ.

	Аль ч этгээд дор ач үгүй....”

	 

	хэмээн дуулан өнгөрнө. Түүнийг Сандаг, Цэцэг хоёрын эцэг эх хармагц Сандагийн эцэг “Манай хоёр хүүхэд тэр мөн шиг, яах нь энэ буй” хэмээхүй дор Цэцэгийн эх “Мөн байна, яадаг билээ” хэмээлцэн дуу алдаж “...” хэмээн уйлалдан гаслалдан хойноос нь дагана.

	 

	Хөшиг хаана.

	 

	Дөрөвдүгээр үзэгдэл төгсөв.

	36.11.30

	
ИХ АВГАЙ

	 

	НЭГДҮГЭЭР ҮЗЭГДЭЛ

	 

	Тайзны заслал; Шар орд баруун талаасаа үзэгдэж байна. Баруун өргөө. Хоймор нь бурхан шүтээн залж тахисан ба түүний хажуугаар хурал номын хэрэгслийг тавьсан байна.

	(Хөшиг нээхийн өмнө бишгүүр дуугарч байна). Бүхий л үзэгдлийг дуустал дуударам зөөлнөөр хааяа дуугарч байна.

	Дуганы дотор хоёр чомбо, балин тахил, энэ тэрийг хийж байна. Хамба, цорж хоёр бурхны өмнө босоо зогсон мандал өргөж, уншлагыг ёсчлон гүйцэтгэхийн завсар дор: “Дээрхийн шавдан батажтугай” хэмээн байн байн өгүүлж байна. Да вангийн хатан Цагаан дар, хаван Базарваань хоёр хажуу дор суух бөгөөд хаван өврөөсөө ембүү гаргаж, баранзад хадгийн хамтаар хатан дор барина. Хатан түүнийг лам нарын өргөж буй мандал дээр тавьж залбиран байна.

	 

	Xатан 

	(нүдээ аньж, орой дээрээ залбиран номын (ая) дангаар):

	Оройн чандмань, Очирдарь ламын минь

	Шавдан батдаж, шашныг мандуулах болтугай

	Өлмийд нь багтсанаас ноён минь

	Эгүрд (үүрд) шадарлаж, маныг жаргуулах болтугай (хэмээн мөргөнө).

	 

	Xаван 

	(нүдийг бүлтийлгэж, зүрхэн дээр залбиран маанийн аялгуугаар);

	Шашны эзэн, төрийн хааны минь

	Шавдан өнө, суурь бат болоод

	Шавь нар, лам ноёд бид бүхэн

	Шамбалын дайнаа мордох болтугай (хэмээн мөргөнө).

	 

	Мандал өргөж дуусмагц гаднаас сойвон орж ирнэ. Бүгдээр хэргэм цолыг дуудалцан амгалан эрэлцэж, ёс гүйцэтгэлцэнэ. Хатан, хаван хоёр бас мэндчилнэ. Гэтэл

	 

	Сойвон 

	(зогсоогоор хөмсгийг атируулан, амьсгал давхцуулж):

	Яа...ралтай, яа...ралтай!

	Чу...хал,  чу...хал!

	Шав...дан, шав...дан!

	Үсэлринбүүчи (Үл сэл рин бо чи) ламтангаас

	“И...х-ав...гай-г, 

	“И...х-ав...гай-г

	“И...х-ав...гай-г

	“Залуул” гэж айлдав!

	Нуу...ц-нуу...ц

	Бу..шуу-Бу...шуу

	Нар...ийн-нар...ийн

	Яахыг та нар мэд (хэмээн сууна). 

	 

	Гэтэл цугаар хирдхийн шивэр авир гэлцэх бөгөөд Хамба (нүдээ их болгож цоржийн зүг нам дуугаар)

	үсэлринбүүчи (үл сэл рин бо чи) ламтангаас, 

	 

	“Их авгайг залуул хэмээсэн нь

	Миний санаж байсантай нийлэв

	Ойрын хэдэн жилд

	Дээрхийн шавдан чилээрхүү болоод

	Хижиг тахал дэлгэрсэн биш үү

	Энэ авралыг дүвлэж залахыг

	Эрхэм долоон цорж та нар

	Эндэх юун аж!

	(хэмээн эрхээ эргүүлэн сууна)

	 

	Цорж 

	(нүүрийг илж, хамбын зүг чичирсэн хоолойгоор)

	Их авгайг ихийнхээс залж

	Зүгийн муу зүүн хойш гаргавал, 

	Зэтгэр гамшгийг авч одно

	Долоон цорж бид бүхэн

	Долоон өдөр шөнө дүвлэж, 

	Долоон давааг давуулна, 

	Тавилал хэрэгслийг даруй төхөөрч

	Таван хошуу мал есөн эрдэнийг бүртгэж, 

	Тахилын бүсгүйг олохыг та бүхэн мэднэ

	(хэмээн хамба, сойвон, хатан, хаван нарын зүг ээлжлэн харна)

	 

	Хамба 

	(Сойвон, хаван хоёрын зүг)

	Гэгээн сан байсан хойно

	Хэрэгсэл тавилал цөм бүрэн, 

	Таван газар байсан хойно

	Таван хошуу мал бэлхэн

	Хишиг хүртэх бүсгүйг олохыг

	Хаван, сойвон хоёр мэднэ.

	(хэмээн хамрын тамхи чихэж найтаана).

	 

	Хатан 

	(тэдний зүг гайхсан байдлаар), 

	Их авгай гэнэ, их авгай гэнэ ээ

	Их авгай залахын учрыг айлдмуу?

	Бас бид даган баясалцах асан, 

	Барцад гайгаа гаргуулах асан

	(хэмээн баруун гараар зүрхэн дээрээ наманчилна).

	 

	Хамба 

	(төв царай гарган)

	Их авгай гэж, их авгай гэж

	Энэ үг бол ихэд цээрлэсэн нэр

	Түүний алдрыг хэлбэл аймшигтай

	Дэргэд цорж байх тул, гай үгүй биз

	Дорчин барам гаргах гэгч хатуу гүрэм

	Түүнийг их авгай залах гэдэг юм

	(хэмээн тамшаана).

	 

	Хатан 

	(сочин сүрдсэн байдлаар дуу алдаж), Еэ, хайрхан, хайрхан (хэмээн залбирна) Совон Хавангийн зүг мэхэсхийж

	Хаван авгай дайралдсаныг

	Харин сайн юм болж ээ, 

	Хуучин удаагаар бүсгүй олохыг

	Харуул та тушааж гүйцэтгэмүү

	(хэмээн хөөргийг өгнө).

	 

	Xаван 

	(хөөргийг авч тамхи татан, нэгэн зэрэг юм бодож баахан суугаад), 

	Хишиг хүртэх бүсгүйг

	Хичээнгүйлэн олъё би

	Эзэн ноёны агьд гуйхад

	Элдвээр шалтгаацаж болоо үгүй

	Эрхэм дээдсийн алдрыг хөнгөлж, 

	Өчүүхэн миний нүүрийг улайлгасан

	Нэгэн шивэгчин буй

	Түүнээс

	Агийн таалал аягүйцэж, 

	Авгай тогтоохыг больсон

	Тэр хүүхэн

	Үзэл төлөг дор орж, 

	Өлзий бус болсон

	Тэгээд

	Дорчин барамд гаргуулбал

	Түйтгэр гай тонилох биз

	Түүнд

	Одоо үүнд зольж гаргавал

	Ёстой таарах шивэгчин тэр

	Ийм нэгэн шивэгчин буй (хэмээн зуйгар байдлыг үзүүлнэ).

	 

	Хатан 

	(хамба, цорж хоёрын зүг яншаа дуугаар), 

	Нээрэн нээрэн тэр өлөгчин

	Манайд өлзий бус болсон юм

	Түүнийг үүнд гаргавал

	Гай байвал, гарна биз

	Гамшиг байвал арилна биз

	Түйтгэр байвал, устана биз

	Түй байвал, түлэгдэнэ биз

	(хэмээн нүдийг эргэлдүүлнэ).

	 

	Сойвон 

	(Хаваны зүг их харж)

	“Нас жилийг нь мэднэ үү та

	Яаж түүнийг олном та”!

	Хишиг хүртээе ээ гэх үгүй бол

	Хэрхэж түүнийг авчирнам та”

	(хэмээн эрүүг тулж, бодмоглоно).

	 

	Xаван 

	(тэдний зүг өндийн ойртож)

	Арван найман настай тэр, 

	Улаан луу жилтэй тэр

	Оюунчимэг нэртэй тэр

	Өвгөн Хаван авгай нь

	Агьд гуйж явсан шүү

	Өгөө үгүйн өшөөг

	Өнөө авах цаг болжээ

	Хөгшин толгой би

	(Хэрэг өнгөрүүлсэн) биш үү.

	Хишиг хүртэхийг хэлүүлэх

	Хэдий арга байлгүй даа

	Үг алдуулж авахыг

	Өвгөн түшмэл чинь дөнгөнө

	Арван тавны цагдаа байна

	Авчрахыг тэд дөнгөнө

	(хэмээн сахлыг илбэж сууна)

	 

	Xамба 

	(Сойвоны мөрийг хөдөлгөж)

	Өнгө зүс үзэсгэлэн, 

	Нас жил тэнцүү бол

	Уул золионд чанартай гэдэг юм

	Өвгөн түшмэлийн хэлж байгаа зүйтэй байна

	(хэмээн дохис дохис хийнэ).

	 

	Xаван 

	(босон тэдний зүг мэхэсхийн ёсолж), 

	Одоо би явъя аа, ордны хавиар очъё оо

	Олон мөргөлчний дунд

	Оюунчимэгийг үзсэн

	Үг алдуулж аваад, өнөөдөр түргэн илгээе

	Өвгөн түшмэл надтай нэгэн хаалгач явуулмуу

	(хэмээн босно).

	 

	Тэр даруй хатан мөн явахаар босно. Гэтэл мөнөөх сойвон “Би хамт явалцъя” хэмээн гурвуул гарч одно.

	 

	(Бүрээ дуугаран, хөшиг хаагдана)

	 

	 

	 

	ХОЁРДУГААР ҮЗЭГДЭЛ

	 

	Тайзны заслал: Голын сүм үзэгдэж байна. (Хөшиг нээхийн өмнө), 

	 

	“Зуун лангийн жороо луусыг

	Жууз дундаа хөлөглөнө

	Зураг болсон Богд ламыгаа

	Алтан ширээнд зална

	 

	Мөнгөн амтай бишгүүрийг бол

	Мөргөлийн дунд татна

	Мөнх болсон шавь нар нь.

	Мөргөж хүслээ хангана”

	 

	хэмээн дуулах нь хөгжмийн хамт сонстоно.

	Сүмийн хонх бүхий л үзэгдлийг дуустал тасар тасар хангинан байна. Сүмийн дэргэд хот, хөдөөгийн олон эргэлчин, мөргөлчин цугларан зарим нь эргэж, зарим нь мөргөж, зарим нь маань мэгзэм уншин, зарим нь шивэр авир ярилцан байна. Гэтэл хаван Базарваань, нэгэн хаалгач нэгэн хиа дагуулан гарч ирэх бөгөөд олны дундуур гэм үгүй царай гаргаж, сэлгүүцэн явна. Тэр үе, Оюунчимэг нэгэн суваргын өмнө адис авч байхыг үзмэгц хаван түүнийг сэм заан хиа хаалгач хоёрын чихэн дор шивгэнээд тэр зүг дохино. Хиа, хаалгач хоёр Оюунчимэгийн зүг явна. Хаван нөгөө талаар суваргыг тойрон мөн түүний ойр очиж, сэм ажиглаж байна. Хаалгач, хиа хоёр Оюунчимэгийн дэргэд очно.

	 

	Хаалгач 

	(аяархан дуугаар):

	“Хүүхээн! Хишиг хүртэнэ үү?” (хэмээн хоёр дахин хэлнэ).

	 

	Оюунчимэг 

	(нүүрээ буруулж гайхсан дуугаар):

	“Юу гэнэ ээ?” (хэмээн түүний өмнөөс нь харна), 

	 

	Хиа 

	(Оюунчимэгийн мөрөн дээрээс нь татаж):

	“Дээрхийн хишиг хүртэнэ үү?” (хэмээн ордны зүг заана).

	 

	Оюунчимэг 

	(баахан гайхаж, нэлээд удаан дуугаар):

	“Хүртье, юу хайрлах юм буй? Юу хүртээдэг юм буй?”

	(хэмээн хаалгач, хиа хоёрыг ээлжлэн харна).

	 

	Хаван 

	(хажуугаас гарч ирэн цочмог дуугаар):

	“Хишиг хүртье гэж байхад бушуу дагуулаад явах үгүй юу

	(хэмээн хиа, хаалгач хоёр тийш толгойгоор зангана).

	 

	Гэтэл Оюунчимэг гэнэт сочин хаванг хараад зогтусаж гэдрэгээ ухрахуй дор хаван дохино. Хаалгач, хиа хоёр Оюунчимэгийн хоёр гар дээрээс хөтлөн одно.

	 

	Хаван 

	(толгой сэгсрэн):

	Хээ, яасан амны хишигтэй хүүхэн буй (хэмээн зогсоно).

	Бусад мөргөлчний зарим нь амаа амгайн зарим нь нүдээ бүлтийлгэн, зарим нь саравчлан харж хоцорно.

	 

	(Хэнгэрэг, цан дуугаран хөшиг хаагдана)

	 

	Хоёрдугаар үзэгдэл төгсөв.

	Түүнийг төгсөхөд комбинатын яндан дуугарч байв.

	26.3.17

	 

	 

	 

	ГУРАВДУГААР ҮЗЭГДЭЛ

	 

	Тайзны заслал: Оюунчимэгийн гэр байна. Доторх бурхан тахил, авдар сав, ор дэр энэ тэр бүхий л байдал хуучин хүрээний нэгэн тохитой айл байна, 

	(Хөшиг нээхийн өмнө)

	 

	Арванхан тавны сар нь ай хө

	Агаар тэнгэртээ дэнлүү дээ, ай хө

	Арванхан тавтай охин нь ай хө

	Аав ээждээ дэнлүү дээ, ай хө

	 

	хэмээн дуулах нь хөгжмийн хамт сонстоно.

	Гэрийн зүүн тал дор Оюунчимэгийн эх Дэжид (хижээл эхнэр) дээл эсгэж байна. Түүний бага охин Дэнсмаа баруун тал дор сууж, зүү ороон

	 

	Жийжүү хотын

	Жинтэй торгоор

	Жинтүүний нүүрийг

	Хатгаад оёсон юм аа хө

	 

	хэмээх дууг шивгэнэн аялж байна. Гэтэл

	 

	Дэжид 

	(Дэнсмаагийн зүг харж):

	“Хүүхэн ээ! Юмаа больж хоолоо хийж үз!” (хэмээн...)

	 

	Дэнсмаа 

	(хийж байсан юмыг хураан босож)

	Эгч ирэх үгүй, яасан удах юм буй? (хэмээн Дэжидийн зүг харна).

	 

	Дэжид

	(яншиж)

	Мөргөл саатаа л биз. Ирж яваа л биз. Хаачдаг юм буй? (хэмээн тамхи татна).

	Дэнсмаа, хоол хийхээр сав суулгыг бэлтгэж байна. Гэтэл гаднаас эхлэй4

	хөгшин хүүхэн Думаа орж ирнэ.

	 

	Дэжид 

	(түүний зүг эргэж)

	За Думаа хаанаас ирэв. Дээш суу (хэмээн тулганы хажуу тийш заана).

	 

	Дэнсмаа 

	(идээ цай авчирч)

	Думаа авгай цай уу хэмээн өмнө нь тавина).

	 

	Думаа 

	(суухын өмнө яармаг цочимгой байдлаар)

	Хүүе! Би танд баяртай юм хэлэхээр мөргөл дээрээс янагш гүйсээр ирлээ. Танай Оюунчимэг яасан амны хишигтэй хүүхэн буй (хэмээн залгамжлан өгүүлэх хэмээтэл), 

	 

	Дэжид 

	(тоомсор үгүй байдлаар)

	За? Тэр бид хоёр юу болох буй. Думаа авгай хүүхдийг дандаа тэгж дэмий магтаж явдаг юм (хэмээн ширэв татан сууна).

	Думаа 

	(дуу алдаж)

	Амны хишигтэй гэл үгүй яах буй. Төдий олон мөргөлчний дундаас тэр өнөөдөр дээрхийн хишиг хүртэхээр явлаа шүү, хөөрхий минь! Хайрхан! (хэмээн залбирна).

	 

	Дэжид 

	(сочин хирдхийж):

	Юу гэнэ ээ? Думаа авгай! Яалаа гэнэ ээ? Хүүхэн минь! Дээрхийн хишиг хүртлээ гэнэ ээ? Яах нь тэр буй? Худлаа байгаа, базарваань! (хэмээн Думаагийн зүг гөлөрнө).

	 

	Думаа 

	(тэнэгэрхэг байдлаар сэцэрхэн):

	Юу гэнэ ээ гэх юу байх буй. Дээрхийн хишиг хүртэхээр явлаа гэж байна шүү дээ. Яалаа гэнэ ээ хэмээж яах юу байх буй. Хаалгач хиа хоёр ирж хишиг хүртэнэ үү гэж асуугаад хаван авгайтай адилхан нэг хар хүрэмтэй хүний зааснаар аваад явахыг би үзлээ. Харж үзсэнийгээ ярьж байхад худлаа гэх юу байх буй! Баяртай юм хэлж байхад, базарваань гэх юу байх буй? Яадаг билээ, яршиг даа! (хэмээн намжирдана).

	 

	Дэнсмаа 

	(баярласан байдлаар хажуугаас):

	Еэ тэгвэл эгчид юу өгөх бол. Эгч юу авчрах бол Думаа авгай, ээж ээ! (хэмээн тэр хоёрыг ээлжлэн шалгаана).

	 

	Дэжид 

	(ихэд сандарч):

	Ингэж муу хүүхнээсээ хагацдаг юм аа. Одоо яадаг билээ, базарваань (хэмээн уйлна).

	 

	Дэнсмаа 

	(босон харайж):

	Эгч яав? Ээж яав? (хэмээн өмнө нь очно).

	 

	Думаа 

	(зогтусан):

	Дэжид ээ! Чи яах нь энэ буй? Юу болов? Яасан муу ёрын юм буй! (хэмээн аягатай цайг тавьж дэргэд нь очно).

	 

	Дэжид 

	(гаслант царай гарган, зангирсан дуугаар):

	Ай, ай! Халаг хуухай! Муу хүүхэн минь чингэж гаргалтад гарах гэж байх уу. Томоо үгүй амьтан минь (хэмээн бас уйлна).

	 

	Дэнсмаа 

	(айн дагжиж):

	Эгч минь, эгч минь яах нь тэр буй (хэмээн эхийг дагалдан уйлна).

	 

	Думаа 

	(гөлрөн, байж ядаж):

	Дэжид ээ! Гаргалт гэж чи юу хэлж байна! Би тийм үг хэлээ үгүй байтал,  чи яаж байгаа нь энэ буй? Юу бодов? Юу санав? Юунд уйлах нь энэ буй? (хэмээн дахин дахин асууна).

	 

	Дэжид 

	(нулимсыг арчин Думаагийн зүг):

	Ай Думаа авгай минь! Та жаран насан шахаж байж, жаахан хүүхэд шиг яасан томоо үгүй юм буй, хөдөөгийн хүн гэж ингэж юм дуулж нүд тайлаа үгүй байх юм. Хамгийн муу юманд гаргах хүнийг тэгж хамгийн сайхан үгээр хуурч аваачдаг юм шүү, цаадуул чинь! Барам гаргана гэдгийг та дуулаа үгүй юу? Хүний үрийг бас ингэж салгадаг юм аа (хэмээн үргэлжлэн уйлна).

	Гэтэл гаднаас хаван Базарваань орж ирэхүй дор Дэжид, нар нам гүм болж, энгийн байдлыг үзүүлэн байх бөгөөд түүний амгаланг эрцгээн “Дээш морил, цай зоогло! Хаанаас морилж ирэв?” гэх зэргээр сандарсан, айсан байдалтай янагш чинагш гүйлцэнэ.

	 

	Хаван 

	(цайг уухын хамт):

	За Дэжид! Бие сайн биз дээ? Би ч өнөөх нэг яриагаа сэргээж явна шүү дээ. Харин яахаар болж байна та нар? (хэмээн тамхи татна).

	Чингэтэл Дэжид дув дуугүй дорогш харж нэгэн хэсэг сууна. Хажуугаас Думаа нүдийг ирмэн, Дэжидийг нударна.

	 

	Дэжид 

	(Хаваны зүг хилэгнэж):

	Та томоотой хүн байтлаа бүсгүй богино жолоотой биднийг юунд ингэж элэг барьж явдаг юм буй? Хүүхнийг минь яасан буй? Хүүхнийг минь бушуу түргэн ац! (хэмээн давшилна).

	 

	Xаван 

	(гэм үгүй царай гаргаж):

	Юу! Юун хүүхэн, яасан хүүхэн? Хүүхэн гуйж явахад, харин өмнөөс хүүхэн нэхэх чинь. Юу болж байгаа нь энэ буй? Галзуурав уу чи? (хэмээн ташааг тулан, их сууна).

	 

	Дэжид 

	(улам уурсан өндөр дуугаар):

	Гаргалт тандаж яваа хүнд муу хүүхнийг минь зааж өгч, залилж авхуулсныг чинь мэдэж байна. Бас чингээд янз үзэж явахыг нүдээр үзсэн хүн энэ сууж байна. (хэмээн Думаагийн зүг заана).

	 

	Думаа 

	(Хаваны зүг):

	Оюунчимэгийг суваргаас адис авч байхад хиа, хаалгач хоёрыг ирэхэд, та түүний цаана нуугдан хуруугаараа зааж байгаад аваад яв, аваад яв хэмээгээгүй юу? (хэмээн муухай харна).

	 

	Хаван

	(баахан хулчийж, мэлзэн):

	Яасан худалч хар яатуу буй. Тэр чинь би биш, өөр хүн. Еэ хөөрхий зайлуул, Оюунчимэг хишиг хүртэх болоо юу? Дэжид, хэдийн агьд гуйхад доор нь өгсөн бол ийм явдал юунд болох буй. Үйлийн үр, тавилан гэгч ийм байх юм даа. Яая гэх буй. Эзэн ноёны сүлд түүнийг буруу харжээ. Харин ингэж дээрхийн шавдангийн төлөө золиосонд гарсан нь хувь зохиол биш үү (хэмээн ярвайна).

	Гэтэл хаяа дор зогсон, тэдний яриаг чагнаж байсан, тэдний хүргэн 

	 

	Амгаасэд 

	цухалдсан дуугаар, 

	“Оюунчимэгийг яасан гэнэ ээ”

	хэмээн гялбалзан орж ирэх дор Хаван босон харайн зөрөн гарах хэмээтэл Амгаасэд (Хавангийн мөрөн дээрээс барьж аван дугтран суулгаж):

	Үхэр толгойт, өмхий доторлосон хар чоныг хувхай,  чи миний хүүхнийг яасан буй, ийм зальхай ёс байж болно уу (хэмээн хутгыг сугалан далайна).

	 

	Хаван 

	(айн дагжин):

	Би-би-би-мэдэх үгүй (хэмээн гарахаар тэмүүлнэ).

	 

	Дэжид 

	(туйлын айсан байдлаар босож, Амгаасэдийн хутгатай гарыг барьж):

	Хүргэн минь байз, байз (хэмээхийн үе хаван мэнд санд гарч одно).

	 

	Дэжид 

	(үргэлжлэн):

	Хүргэн минь, уураа түр тат, ингэж арай болох үгүй. Ээж чинь нэлээд оймс элээхдээ энэ гайхлуудын зан аашийг баахан мэдсэн шүү. Цаадуул чинь, яаж ч хорлож мэднэ. Яахыг хоёулаа сайхан ярья (хэмээн сууна).

	 

	Амгаасэд 

	(амьсгал давхцуулан):

	Юу хэлэх гэв, та? Юу ярих гэв та? (хэмээн асууна).

	 

	Дэжид 

	(дорой дуугаар):

	Одоо Оюунчимэгийг яаж олж авах билээ? Хүргэн минь? (хэмээн уйлна, Дэнсмаа Думаа хоёр бас уйлна).

	 

	Амгаасэд 

	(царайг барайлган):

	Харин яаж олж авах билээ, ээж минь (хэмээн эрүүг тулан бодмоглоно).

	 

	Хөшиг хаагдана.

	 

	Гуравдугаар үзэгдэл төгсөв.

	 

	Үүнээ төгсөх дор Оюунчимэгийн үүдний байшин дор үдийн нар орж байв.

	 

	36.4.3

	 

	 

	 

	ДӨРӨВДҮГЭЭР ҮЗЭГДЭЛ

	 

	Тайзны заслал: Талбай дээр нэвт үүдэт өвсөн овоохой байна.

	(Хөшиг нээхийн өмнө яндан дуугарч байна). Овоохойн хавиар олон үзэгчид шахцалдан үймэлдсэн байна. Арван тавны цагдаа нар жагсан байна. Гэтэл тэртээгээс Оюунчимэг дор бармын хувцас өмсгөж, нүүрийг соёо гарган хараар будаж, хоёр хүн сугадан гарч ирэх бөгөөд өмнө нь цагаан лам5, хойно нь сор авч явна. Хүрч ирээд цөмийг цувуулан зогсоогоод дадар хиурыг хийсгэн, бүрээ, бишгүүр, гандан зэрэг хөгжмийг дуугарган овоохойн дэргэд ихэс лам ноёд ёслол гүйцэтгэн цорж лам нар зохих уншлагыг уншиж байна. Энэ үе хажуугаас Дэжид, Дэнсмаа, Амгаасэд гурав гарч ирэх агаад Амгаасэд “Та хоёр энд бай” хэмээн тэр хоёрыг орхиж олны дундуур зүтгэн орно.

	 

	Дэжид 

	(тэр доороо сууж гаслан):

	Халаг хуухай! Би муу хүүхнийхээ оронд нь гарч болдог болоосой! (хэмээн уйлна)

	 

	Дэнсмаа 

	(эхийн өмнө үсэрсхийн(?) очиж...):

	Бид хоёр, эгчийг дагаад явж болдог болоосой! (хэмээн бас дагалдан уйлна).

	Хоёр, гурван хүн тэр хоёрыг үзэж гайхсан байдлаар тойрч, шивэр авир хийлцэж байна. Гэтэл олны дотроос цагдаа нар бургас барьж шавхчин, зай тавиулна. Овоохойн дэргэд болж буй үзэгдэл илхэн болно. Амгаасэд нүүрэн дор гарч хилэнт байдлаар хамба цорж нар ба ноёд түшмэд болон гаргалтын зүг хялайн ширтэж, шүдийг зуун, гарыг зангидан ер хөдлөх үгүй зогсоно. Тэр Оюунчимэгийг хараад сочин далдиравч, бас л хэвээр зогсоно. Оюунчимэг түүнийг хараад гэнэт тэр зүг тэмүүлэн ухасхийхүй дор хажуугийн хоёр хүн барьж хэвээр зогсооно. Цагдаа нар олныг чинагш хөөнө. Удал үгүй гандан тэргүүтэн дахин шинээр дуугарахуй дор, цорж эцсийн уншлагыг уншиж, цагаан ламыг овоохой дотор хаян бармын ар дор ирээд, бас нэгэн уншлага уншиж, дохихуй дор бармыг овоохой руу оруулна. Гэтэл түүний хажуугаас Амгаасэд ухасхийхүй дор, тэнд байсан Хаван Базарваань сэм дохио өгмөгц, хоёр цагдаа Амгаасэдийг барьж хүлэн авч одно. Оюунчимэгийг овоохой дундуур шургуулан, хоёр хүн сугадан авч одно. Хойноос нь цорж сор хаямагц, буу гурав тавьж овоохойг шатаана. Шашны хөгжим жигдрэн дуугарч байхын дунд олон цугларагсад уван цуван сонирхолтой юмнаас цөм тархана.

	Дэжид, Дэнсмаа хоёроос өөр хүн үгүй болно.

	 

	Дэжид 

	(галзуурсан мэтээр сорын шатаасан суурины зүг гүйж):

	Эдний лам ноёдын энэ хар нүүрс эх үр хоёрыг ингэж бас салгадаг юм аа” (хэмээн түүн дээр унаж ойчно).

	 

	Дэнсмаа 

	(хойноос нь гүйн):

	Яадаг билээ, яадаг билээ! (хэмээн унасан түүнийг татаж холдуулна. Түүнээс Дэжид огт сэргэх үгүй байна. Шөнө болно).

	 

	Дэнсмаа 

	(эхийн толгойг өргөн сэргээхийг оролдон сууж):

	Эгч дүү бид хоёрыг цувруулан төрүүлсэн ээж минь

	Яруу сайхан эгшгээрээ бөн бөн бүүвэйлсэн ээж минь

	Зөөлөн цагаан гараараа хөдөлгөн өсгөсөн ээж минь!

	Зүйтэй уран үгсээрээ сурган хүмүүжүүлсэн ээж минь! Яа яа яа яа (хэмээн дуулан сууна).

	 

	(Нохой хуцан,  чоно улин хөшиг хаана).

	 

	ТАВДУГААР ҮЗЭГДЭЛ

	 

	Тайзны заслал: Автономийн үеийн шорон (Бат гүн) байна. Түүний хажуу дор нэгэн хоосон мүглэн байна. Шоронгийн дотор цагаан сахалтай өвгөн хар хүн эрих барин маань уншиж хажуулна. Үс нь өндөр ургасан нэгэн залуу банди өцийн бөхийж яс мэрэн байна. Наян жингийн төмөртэй, хацар нь шархалж цус гоожсон нэгэн хижээл хар хүн гурилаар даалуу хийж сууна. Бас нэгэн хүн унтаж байна. Гэтэл хажуугийн хаалга чанад талаас хөдөлмөгц тэр гурав нүдийг их болголцон шивэр авир хийлцээд эрих, яс, даалуу энэ тэрээ нууж хэвтэцгээнэ.

	Хаалга нээгдмэгц, хоёр хуяг Амгаасэдийг түлхэж оруулан үүдийг хав хийтэл хаагаад тар хийтэл цоожлон одно. Өнөөх гурав түүнийг үзээд сонирхлыг тавин өндийцгөөж зэрэг зэргээр “Янагш суу, янагш суу, энд суу” хэмээлцэн булаалдана.

	 

	Амгаасэд:

	“Яасан харанхуй газар буй” (хэмээн сууна).

	 

	Өвгөн 

	(өндийж чичирсэн хоолойгоор):

	Гайгүй гайгүй, удах үгүй нүд чинь дасна. За, хүү минь хаанаас яагаад ирэв? (хэмээн ханиалгана).

	 

	Хар хүн 

	(Амгаасэдийн дэргэд ирж,  чанга дуугаар):

	За, эрээ үгүй ярьж бай. Шилийнх үү? Хогийнх уу? Тамхи байна уу? (хэмээн гар сарвайна), 

	 

	Банди 

	(өцийн, байсан газраас дорой дуугаар):

	Би чинь сууя аа сууж чадах үгүй, босъё оо босож чадах үгүй болтлоо хонгоо ухуулсан ийм нэг хүн байна. Идэх юмтай орж ирэв үү та? (хэмээн аягаа долооно).

	 

	Амгаасэд 

	(тод дуугаар):

	Миний ханилсан хүүхнийг нэгэн ноёных агьдаа гуйсанд эс өгсөнд өшөөлж, харин тэдний хаван элдэвлэж хүүхний минь барамд гаргуулахад нь би булаан авах хэмээгээд баригдан, энд ирэв. Ингэсэн хүнийг ер нь яадаг юм бол, удаадаг болов уу? Та бүгд чинь одоо яасан улс байна даа? (хэмээн тэднийг олж харан ядна).

	 

	Өвгөн 

	(Амгаасэдийг ойртуулж):

	Еэ, хүү минь яль үгүй юманд орсон юм асанж даа. Гэвч “нохойд халдвал хормой үгүй, ноёнд халдвал бөгс үгүй” гэж ихэс ноёдтой тэмцээтэй бол ярвигтай даа. Энд чинь орох үүдтэй байтлаа гарах хаалгагүй газар юм шүү. Би тэр жил Богдтой муудаад шоронд үхдэг, хөөрхий Ямааны6 хүүд хоол оруулж өглөө гэж хоригдоод одоо хүрч байна. Шоронд мартсан юм гэх шиг билээ (хэмээгээд дахин хажуулна).

	 

	Хар хүн 

	(ширэв татан сууж):

	Манай ноён түншийн өрөнд миний хөрөнгийг хурааж хохь хоосон болгоод, одоо бас мал хөрөнгө дарсан гэж барьж шүүдэг байгаа юм. Миний адил хэрэгтэй гурван хүн энд орсон юм. Нэг маань хөгшин юм. Бам чийгээс болоод үхсэн. Нэг маань муу эр юм. Шүүлтээ даал үгүй үхсэн. Нас залуу, нар дээр байна. Нэгийг үзнэ дээ. Хүүхээ, эр хүн элдвийн юм үздэг юм, гутах хэрэг үгүй. Даалуу тавиад гайгүй (хэмээн цовоо сууна).

	 

	Банди 

	(ёолон, эмзэг дуугаар):

	Би ч хийсэн хэрэг огт үгүй хүн. Хулгайч нар баригдах үгүй болсон юм байл үгүй дээ. Тэгээд шударга ардуудыг барьдаг болсон юм биз дээ. Богдын дэргэдээс сувд алдсан хэрэг дор хулгай хийсэн шадар бараа бологч лам нарын оронд хувиар явсан муу зам7 би ороод байна. Шүүгдээд тэсэхийг болилоо. Одоо хүлээхээс яах вэ, ёо ёо (хэмээн толгой сэгсрэн гасалж түрүүлгээ харан хэвтэнэ).

	 

	Хар хүн 

	(даалуу гаргаж ирснээ байж):

	Одоо харагдах үгүй болох шив. Маргааш хоёулаа тоглоё, унтъя. Үүнийг дэвсэж хэвт (хэмээн нэгэн навтас хаяж өгнө).

	Амгаасэд түүнийг авч дэвсээд нэгэн булан дор хажуулна. Хар хүн унтана. Тэд бүгдээрээ дугжирна. Гадуур нь манаач “манаа, манаа” хэмээн хашхирах дуулдана. Амгаасэд унтан чадах үгүй хавьчин байтал, сараалжин цонхоор сарны гэрэл орж ирэхүй дор

	 

	Амгаасэд 

	(босон тэрхүү цонхоор шагайж уянгат аялгуугаар):

	Гайхамшигт сайхан саран чамайг

	Харанхуй гяндангаас харуулдана

	Хасын сайхан гэрэлд чинь

	Хайртай хүү минь харагдах шиг

	Саруул сайхан сар минь

	Сацарсан сайхан туяанд чинь

	Шударга ард явахыг

	Шашин төрөөс цаазалжээ

	Тэргэл сайхан сар минь

	Танын сайхан өнгөтэй

	Төмөр сараалжны завсраар

	Тэмүүлэн энэ орой ширтэнэ

	(хэмээн дуулж гуньхарна). Гэтэл гаднаас хүмүүс ирж, үүд нээн

	 

	Ерөнхий 

	(зандран дэвсэж):

	Харанхуй шөнө чи юунд хашхирсан юм буй (хэмээн хоёр хуяг дагуулан орж ирнэ).

	 

	Амгаасэд 

	(тэднийг муухай харж):

	Миний бие хоригдовч, дуун хоригдох үгүй (хэмээн хээв байна).

	 

	Ерөнхий 

	(хуяг нарын зүг):

	Энэ яасан танхай хүн буй! Өнөө өдөр барихад их зодолдсон, Базарваань хаван авгайг алгадаж, бас нэг цагдааг өшиглөсөн хүн гэнэ билээ. Өлстөл нь агдал. Мүглэнд, хар нохойг (хэмээн түүнийг заана).

	Шоронд байгчид харж өвгөн өндийж, банди хөдлөн байна.

	 

	Хар хүн 

	(босож ирэн):

	Агдлаад агдлаад та нар хүний дууг хорих юм уу. Наян жингийн төмрөөр тархийг нь хага цохиж байгууштай хар мондиудыг хуухай (хэмээн шүд зуун төмрөө харчигнуулна).

	Хэдэн хуяг гар хөдөлж, Амгаасэд дор гав тушаа торгож, гадна байсан мүглэнг оруулж ирэн түүний дотор хийж орхин гарч одоцгооно. Даруйгаар хар хүн босож мөнөөх мүглэнг төмрөөрөө хэмх цохиж гарган суулгаад

	“Хоёулаа энэ муу шоронг нь хэмхэртэл дуулъя” хэмээх дор

	 

	Амгаасэд

	“Яадаг юм буй, тэгвэл тэгье”

	 

	хэмээнэ. Тэр хоёр ийн дуулна:

	 

	Харанхуй гяндангийн дотор

	Гаслангийн униар татнам

	Хагсах өлсөх хоёроор

	Хань нөхөр болгоном

	Хүсэх мөрөөдөх хязгаарлаш үгүй

	Хүлээст гяндан завсар үгүй ч, 

	Хүний эрмэлзэл хэмжээлш үгүй

	Хүслэнгийн үүд нээлт үгүй ч

	Харгисын цааз төмөр шиг ч

	Хүний зориг мэс шиг

	Хилс ардын гаслах нь

	Хязгаар үгүй дуурьсахад

	Гашуудсан олны долгионоо

	Гяндан шорон нураа үгүй юу

	Хилэнт ардын хилэнд нь

	Гав тушаа ханзраа үгүй юу (хэмээн дуулна).

	 

	Манаа, манаа хэмээн хашхиралдах сонсогдож хөшиг хаагдана.

	 

	Тавдугаар үзэгдэл төгсөв.

	 

	 

	 

	ЗУРГААДУГААР ҮЗЭГДЭЛ

	 

	Тайзны заслал: Хөдөө газар байна.

	(Хөшиг нээхийн өмнө Хэрлэнгийн барьяаг дуулах сонстож байна).

	Тэрхүү хээр газар Оюунчимэг хар нүүртэй хэвээр авч зүгээр сайхан дээлтэй ганцаараа сууж байна. Гэтэл дэргэдүүр нь нэгэн чавганц аргал түүж явна. Оюунчимэг түүнийг саравчлан хараад “Авгай, авгай” хэмээн дуудан даллана. Чавганц ойртон ирээд түүний царай зүсийг хармагц зогтусан (сочиж айсан мэтээр гөлрөн зогсоно). Гэтэл

	 

	Оюунчимэг 

	(босож ойртон):

	“Авгай, авгай. Та надаас битгий ай! Би чинь нэг ядарсан, гэм үгүй амьтан явна. Та миний эхээс ялгаа юу байх буй? Би зовлонгоосоо ярья танд. Янагш ир. Би чинь гаргалтад гаргагдсан нэг амьтан байна. Ээж, дүү, нөхөр гурваасаа хагацаж чадах үгүй болоод буцаж очсон нь харин өмнөөсөө хөөгдөөд одоо орох орон үгүй ингэж тэнүүчилж явна (хэмээн уйлна).

	 

	Чавганц 

	(айх сэжиглэхийг больж дэргэд нь очин):

	Еэ, хөөрхий зайлуул. Чингээд би чинь одоо чамайг яах билээ дээ. Өлсөж умдаасаж яваа болов уу даа. Энэ урд толгойн хажууд ганц муу замын бор гэр буй. Юу ч болов манайд оч. Наад нүүр царайгаа угаа! Яасан муухай юм буй? (хэмээн хажууд нь сууна). Гэтэл

	 

	Цэрэнжид хиа лам 

	(хажуугаас нь гарч ирээд муухай харж):

	“Дайлаг авгай, Дайлаган авгай! Та чинь яаж байгаа нь энэ буй. Чанадах (цаадах) амьтан чинь ямар юм буй? (хэмээн дуудна. Оюунчимэг нүүрийг буруулна).

	 

	Чавганц 

	(уцаарлан)

	Яах юу байх буй. Аргал түүж явна. Ямар юм юу байх буй? Бүсгүй хүн үзээ үгүй юу (хэмээн ойртоно).

	 

	Цэрэнжид хиа лам 

	(сэжиглэн ярвайсхийж):

	Чанадах (цаадах) чинь юу яваа гэнэ ээ? Яаж яваа хүүхэн буй? (хэмээн амаа ангайн очно).

	 

	Чавганц 

	(араг савраа тавин сууж):

	Яахаа алд. Гаргалтад гарсан ганц хүүхэн тэнэж л явна. Хөөгдөөд яваа юм гэнэ. Хөөрхий зайлуул гэртээ аваачиж хүүхнээ хийж авах юм байна (хэмээн Оюунчимэгийг даллана).

	 

	Цэрэнжид хиа лам 

	(дуу алдан):

	Яасан гайтай түйтэй юм буй. Алтан замын хажууд аяга хоолоо мөрөөрөө олж идэж болох үгүй байна уу (хэмээн муухай аашилна).

	 

	Чавганц 

	(ширэв татан):

	Гай байвал чиний биед, ганц хүүхэн нь миний гэрт, асман ламаас ахисан чавганц хэмээсэн юм. Дуугай яв (хэмээн хээв сууна).

	 

	Цэрэнжид хиа лам 

	(давшлан):

	Базарваань хум пад! Барам дор гаргасан хүн гэдэг чинь амьд шулам байдаг юм. Бүү үзэгд! Байсаар байгаад харин энд чөтгөр оруулцгаах болох нь (хэмээн загнана).

	 

	Чавганц 

	(хэгжүүрхэн):

	Тангадын бурхнаас монголын чөтгөр гэдэг юм. Бор гэртээ богд, хар гэртээ хаан гэж хэнийг ч оруулна хамаа байж уу,  чамд! Хаяагаар та нар гарахаа байна биз (хэмээн агсарна).

	 

	Цэрэнжид хиа лам 

	(уурсан)

	“Бурхан үгүй газар бумба галзуурна гэж энэ муу галзуу чинь харин эзгүй хээр их юм болох нь. Шанзавынд аваачиж шаахайдуулах (хэмээн чирэн одно).

	Түүнээс тэр хоёр далд орно. Оюунчимэг хойноос нь харуулдан ганцаардаж хоцрон “Одоо хаачъя” хэмээн гэлдрэн явж булгийн дэргэд очоод умдаассандаа, баярлаж түрүүлгээ харан хэвтэж ус залгилна.

	Баахан байзнаад усны гэрэлд өөрийн нүүрийг гэнэт харж, өөрөө өөрөөсөө сочин

	“Яасан муухай амьтан буй”

	хэмээн дуу алдаж, баахан ажиглан өөрийн нүүрийг хэмээн мэдээд

	“Муусайн лам нар намайг ийм болгож”

	хэмээн нүүрийг угааж, үсийг самнаж, урьд ёсоор үзэсгэлэнт сайхан охин болоод салхин дор зогсож ийш тийш харна.

	 

	Оюунчимэг 

	(уяран мэлмэрч):

	Агула (уул) усан үзэсгэлэнтэй ч

	Надтай хэлэлцэх амьтан үгүй еэ!

	Алтан дэлхийн уудамд ч

	Намайгаа багтаах газар үгүй еэ

	(хэмээн дуулж байна).

	 

	Гэтэл хажуугаас аяны хятадын хөтөл шушмаа хувин барин булгаас ус авахаар гарч ирэх бөгөөд тэр Оюунчимэгийг үзэж сочин баахан ажиглаад гэнэт хувингаа хаян дуу алдаж гэдрэгээ гүйн “Ай ай, Да-яа” хэмээн дахин дахин хашхиран тэртээ хажуу дор зогсож байсан данжаадын зүг очиж “Ай ёо, ай ёо” хэмээн гэдрэгээ зааж үг хэлэн чадах үгүй дэмий харна.

	 

	Данжаад 

	(гайхаж):

	“Ай чи яасан? Галзуурсан?”

	 

	Шушмаа 

	(чичрэн дагжин):

	“Ай ёо, тэнд нэг сайхан хүүхэн байна. Нэг гэхүл дагина баа, нэг гэхүл шулам баа” (хэмээн санаа алдана).

	 

	Данжаад 

	(инээж)

	Хүүхэн? хүүхэн? хүүхэн? (хэмээн заасан зүг явна).

	 

	Шушмаа 

	(хойноос нь дагаж)

	“Дагина биш шулам баа, шулам биш дагина баа” (хэмээн үглэн үглэн явна).

	Гэтэл Оюунчимэг тэдний өмнөөс гарч ирэх бөгөөд нэгэн зэрэг зайлан одохыг завдсан авч арга үгүй учрах хэрэгтэй болсон мэт байдлыг үзүүлэн ойртоно.

	 

	Данжаад 

	(эелдэг дуугаар)

	“Танай зүгээр хүн биш баа. Энэ эзгүй хээр газар яаж явна?” (хэмээн гөлөрнө).

	 

	Оюунчимэг 

	(нэгэн хэсэг дуугүй байж)

	“Би хөсгөөс төөрсөн мөргөлийн хүн. Зам зааж аль!” (хэмээн гуйна).

	 

	Данжаад 

	(санаа алдан)

	Хөөрхий та ч зам андах үгүй баа, би ч харин өөр зам мэдэх үгүй. Энэ замаар Тай Юуан-фу орно. Тэр Утай ханы нэгэн дэргэд биш үү. Танай бурхны оронд очно баа, мөн мөн (хэмээн бялдуучилна)

	 

	Оюунчимэг 

	(нүдийг аньж)

	“Би тийшээ явах хэрэг үгүй. Гэвч...? (хэмээн шанааг тулан бодмоглоно).

	 

	Данжаад 

	(даруй Оюунчимэгийн өмнө сөгдөж)

	Цагаан дар эх минь толилмуу

	Таныг залж аваачъя би!

	Гэгээн гэрэлд чинь гялбанам би

	Хишиг хүртэх хувьтай болов уу (хэмээн залбирна).

	 

	Луугарын хонх дуулдан (хөшиг хаагдана).

	 

	 

	ДОЛООДУГААР ҮЗЭГДЭЛ

	 

	Тайзны заслал: Тай Юуан-фу хотын байдал үзэгдэж байна. Данжаадын баялаг гэр байна.

	(Хөшиг нээхийн өмнө шанз хөгжим дуугарч байна).

	 

	Байшингийн дотор нэгэн орон дээр данжаад хэвтэж хар тамхи татан байна. Байшингийн нэгэн булан дор Оюунчимэг хятад хувцастай зогсож цонхоор шагайн “Гандий мод” хэмээх дууныг шанзанд цохиж гиюүрэн байна. Зарц хүүхэн ширээн дээр элдэв дийз, сав, хундага, архи тэргүүтнийг өрж байна. Гэтэл гаднаас мань шушмаа хоол авчран тавиад “Чи-фань”8 хэмээн данжаад дор хэлж түүнийг сугадан авчирч суулгаад зарц хүүхний хамт гарч одно.

	 

	Данжаад 

	(хоёр хундага дор архи хийж, савхыг аван идэж эхлэхийн хамт)

	Ни мэ ньюба9,  чи-фань! Оюунчимэг ээ хоолоо ид баа (хэмээн Оюунчимэгийг дохино).

	Оюунчимэг дуугүй суун шанзыг үргэлжлэн цохино. Ийн данжаад руу хааяа хааяа нэг муухай харна.

	 

	Данжаад 

	(санаа алдаж)

	Ни зам мэ лаа? Ши ма дун ши. Шо дүн ши. Ни чи. Чи бү чи! Хэй! Хэй бү хэ! За мэ. Шан си бин ла.10 Ай чи яав. Юм бүгд, цөм байна. Идээ идэхгүй, уух уухгүй яасан сэтгэлийн өвчин туссан бэ? (хэмээн очиж гарыг барина).

	 

	Оюунчимэг 

	(уцаарлаж)

	Хүнийг зүгээр суулгахгүй яасан буй? Надад идэх, уух юм ер хэрэг үгүй (хэмээн босон өөр газар сууна).

	 

	Данжаад 

	(хойноос нь даган очин)

	Тянь тянь бу хэ. Вань вань бү сүй. Өдөр өдөр идэх үгүй уух үгүй, шөнө шөнө унтах үгүй яаж тэснэ. (хэмээн аргадна).

	 

	Оюунчимэг 

	(уурсаж)

	Идэх ч байг ч чамд ямар хамаа. Хүний хоол гашуун байдаг юм (хэмээн загнана).

	 

	Данжаад 

	(хараан босон харайж)

	Цау ни нян. Муу заяатай хүн, бас сайн хоол идэж чадах үгүй. Сайхан гэрт сууж бас чадах үгүй! (хэмээн орон дээрээ сууна).

	 

	Оюунчимэг 

	(уйлан)

	Хоол чинь сайхан гэвч гашуун, гэр чинь сайхан гэвч шавар, би эсгий гэр, уул талаа санаж байна (хэмээн загнана).

	 

	Данжаад 

	(босож давшлан)

	Нэг эс гэвэл чи надтай зүгээр суу. Үгүй бол би чамайг худалдана (хэмээн ширээ алгадна).

	 

	Оюунчимэг 

	(хараан)

	Хар илжиг чам дор хавчигдаж ер суух үгүй. Хээр тэнэж үхвэл, миний заяа тэр яавал яа (хэмээн босно).

	Данжаад хоолыг огт идэл үгүй шаазан, дийзийг хэмхчиж гарч одно. Түүний чимээгээр шушмаа орж ирэн Оюунчимэгийн зүг хараад “Ай дагина биш, шулам баа (хэмээгээд гарч одно).

	 

	Оюунчимэг 

	(нулимс унагаан шалан дээр уяран сууж шанз цохин)

	Балмад зальхай харгисаараа

	Базарваань хаван гэр дороо

	Барамд гарсан муугаараа

	Бяцхан би харь дор

	 

	Эх таны минь бие амьд болов уу

	Энхрий дүү минь мэнд болов уу

	Эр нөхөр минь гянданд болов уу

	Энэ гуравтайгаа уулзах болов уу.

	 

	Хүний хоол гашуун

	Хүний гар ширүүн

	Хүний гэр давчуу

	Хүний газар хүйтэн (хэмээн дуулна).

	 

	Харанхуй болохын дунд шанз дуугаран (хөшиг хаагдана).

	 

	Долоодугаар үзэгдэл төгсөв.

	 

	 

	НАЙМДУГААР ҮЗЭГДЭЛ

	 

	Тайзны заслал: Хятад газраа хоёрдугаар зэрэг дуучийн хүрээлэн байна.

	 

	Лоо маамаа нэгэн ханзан дээр завилан сууж, урт гаансаар тамхи татан өглөөний цайг ууж сууна. Гэтэл гаднаас гурван дууч охид орж ирж өглөөний ёс гүйцэтгэнэ. Эмгэн ёслохыг хүлээн авна. Дууч охид гарч одно. Дараагаар гаднаас данжаад орж ирж харилцан ёс гүйцэтгэлцэнэ. Эмгэн түүнийг “Чин зуа, хэ ца, саат саат цай уу” гэнэ. Данжаад гийчирхэн сууж цай ууна.

	 

	Эмгэн 

	(найр тавьж)

	Эрхэм шансан11 та яасан эрт явах юм буй? Хаанаас морилж ирэв, маймаа инад сонин юу бол оо? (хэмээн тамхи өгнө).

	 

	Данжаад 

	(бялдуучлан)

	Эрт юу байх буй, орой болсон шүү. Лоо эмгэн нас дээр болоод орой дээшлэх болсон биз. Би хэдийний хэлэлцсэн хүүхнийг хүргэж ирэв. Хүлээж авах болов уу (хэмээн гадагш заана).

	 

	Эмгэн 

	(сандарч)

	Ай болжээ болжээ, хэрэв тэр үнэхээр үзэсгэлэнт охин болоод манай хүрээлэнгийн алдрыг гутаах үгүй царай байвал, жаран лан цагаан мөнгийг энэ удаа гаргаж дэнсэлнэ. Оруулж ирэх үү хүүхнээ (хэмээн босно).

	 

	Данжаад 

	(мэхэсхийж)

	Та билгийн нүдээр нэгэнт ширвэн харвал, хамаг шинжийг агшин зуур болгооно. Би дуудан авчиръя аа (хэмээн гарна).

	Гаднаас Оюунчимэгийг дагуулан авчирч эмгэний өмнө зогсооно. Оюунчимэг худалдах мал мэт үг дуун үгүй гөлөрнө. Гэтэл

	 

	Эмгэн 

	(босоод):

	Лай Лай Лай (хэмээн хашхирмагц хоёр дууч охин орж ирэн үгийг хүлээнэ).

	 

	Эмгэн 

	(Оюунчимэгийг зааж)

	Үүнийг аваачиж өнгө зүсийг засаж, оо энгэсэг түрхэн, шинэ ёслолын хувцас өмсгөн зургийг авхуулан, хамтаар авч ир (хэмээн биеэ зааж хятадаар хэлнэ).

	Хоёр хүүхэн Оюунчимэгийг дагуулан авч одно.

	 

	Эмгэн 

	(босож цагаан мөнгийг гарган ширээн дээр тавьж өгч)

	Царайг хэлбэл, эртний Зоу Жүн няан няангаас12 дутах үгүй, үнэхээр умард газрын дагина хэмээж болно. Гагцхүү зан авир догшин, эелдэг хөөрхөн аашийг гаргах үгүй байлтай, хөмсөг нь халин нисэх бүргэдийн жигүүр шиг болоод нүд нь баатар эрсийн сүр дарах шинж байна. Би Ван Шянь-юй хэмээн нэрлэн, гай (зээл) гудамжнаа тунхаг зарлал наалдуулна. Шинэ нэр, шөнийн цэцгийг хүсэх хүн цөөхөн үгүй биш үү” (хэмээн тамхийг татна).

	 

	Данжаад 

	(их л баярласан байдлаар)

	Эмгээ тан дор мянган лууны ухаан буй тул, энэхэн хүүхнийг сурган хүмүүжүүлж авах нь даруй нүдэн ирмэхийн төдий биз. Гагцхүү түүний зол заяа мэдтүгэй (хэмээн мөнгийг өвөрлөж ёслон одно).

	 

	Эмгэн 

	(чинагш үдэж)

	Хүүхэн хос үгүй бол хожим бэлэг хүргэнэ (хэмээгээд хоцорно). (Эмгэн орж ирж дахин сууж цай уутал гаднаас мөнөөх хоёр хүүхэн Оюунчимэг дор дууч охины хувцас өмсгөн зургийн хамтаар дагуулан орж ирүүлэн “...” хэмээн ёслох үг зааж хэлүүлэн, мөн зааварлан ёслуулна)

	 

	Эмгэн 

	(инээмсэглэн ёсыг хүлээж аваад)

	1. “Эмээ эгч нартаа ёслохыг сур!

	2. Гаднын зочид гийчид дор ёслохыг сур!

	3. Эелдэг хөөрхөн ааш маягийг сур!” (хэмээн тус тус ийнхүү зааварлана).

	Энэ тухай бүр Оюунчимэг огт чадах үгүй, аймтгай, ичимтгий, болхи, дурамж янз янзаар орсон үгүй байхад эмгэн эхэн дор сургаж, дараагаар зэмлэж, эцэс дор харааж байна. Хажуугийн хоёр хүүхэн бас л зааварлаж, өөлж, шоолж байна. Түүнээс үүгээр нэгэн удаа өнгөрөөд Ван Шянь-юйн зургийг улаан цаасны ар дор хадаж хажуугаар нь, 

	 

	“Өнгөтэй хүн олон боловч, 

	Үнэхээр Ван Шянь-юйтэй тэнцэх нь ховор

	Өсөх төлжих нь амьд эрдэнэ шиг болоод

	Үнсэн өвөрлөн, таалавч гал шиг бадарна”

	 

	хэмээн шүлэг бичээд гаргаж үүднээ өлгө хэмээн хоёр хүүхэн дор өгч гаргана. Оюунчимэгийг дэргэдээ авч хоцорно. Түүнийг гадна өлгөсний хойно, үүдээр гарагсад сонирхолдон зогсоцгоож шивэр авир ярилцан өнгөрнө. Удал үгүй нэгэн баян данжаад орж ирнэ. Эмгэн угтана. Оюунчимэгийг дохиж угтуулан, ёс гүйцэтгүүлнэ. Цай өгнө. Данжаад аар саар сул үг ярина. Оюунчимэг ёс гүйцэтгэж эелдэг ааш гаргаж чадах үгүй буюу. Эмгэн муухай муухай харж байна. Зочин баахан янз үгүй мэт болон гарч одно. Эмгэн Оюунчимэгийг зэмлэж загнана, дахин заана. Дараагаар нэгэн офицер, нэгэн бичгийн хүн, нэгэн гадаадын хүн орж тус тус аар саар үгс ярьж шалиглан байвч Оюунчимэг, эмгэн хоёрын байдал урьдаар адил тул тус тус гарч одоцгооно. Эцэс дор эмгэн мод барин Оюунчимэгийг загнаж

	 

	Эмгэн 

	(Оюунчимэгийг нүд чичин):

	Чи үг дуул! (хэмээн зандарна.)

	 

	Оюунчимэг:

	Таны хоол бузар гашуун! (хэмээн үсээ, нүүр ба дээлийг урна).

	 

	Эмгэн:

	Миний гэрийн үүдийг бузарлаж, миний хүрээлэнгийн нэрийг гутаасан өлөгчин. Энэ газар хэдэн үе болтол би ингэж нүүр улайж явсан үгүй. Миний хүүхнүүд цугаар амьд эрдэнээс дутах үгүй. Идээ муу бол савдаа, эд муу бол эзэндээ гэдэг юм. Ирсэн замаараа сурсан дуугаа дуулаад тонил (хэмээн харааж дохино).

	Хажуугийн хоёр хүүхэн хувцсыг тайлж, авч одно.

	 

	(Хөшиг хаагдана)

	Наймдугаар үзэгдэл төгсөв.

	 

	 

	 

	ЕСДҮГЭЭР ҮЗЭГДЭЛ

	 

	Тайзны заслал: Хятад газар баялаг тариачин айлын гэр хашаа гаднаас үзэгдэн байна. Хашааны дотор гэрийн эзэн нуруу үүрэн сэлгүүцэж дуулан явна. Түүний эхнэр цэцэг сүрчиж байна. Нэгэн тариачин ард тээрэм тээрэмдэж байна. Нэгэн тариачин хүүхэн олс зулж байна. Гэтэл гаднаас Данжаад орж ирэхүй дор гэрийн эзэн угтан очно. Харилцан ёс гүйцэтгэлцэнэ.

	 

	Гэрийн эзэн 

	(мэхэсхийж):

	Дун шянь-шин! Манай өчүүхэн гацааг энэ өдөр гийгүүлж ирсэн дор их баярлана. Бодвол, энэ намрын тариа хураах дор арван хувь (илүүтэй) биз. Морилон орж, цай зоогло (хэмээн байшингийн зүг удирдана).

	 

	Данжаад 

	(хариу мэхэсхийн):

	Хэрхэн газрын эзэн минь завшаан дор би нэгэн чөлөө олж байшингийн мухраас гаран эрхмийн газар тариалангийн сайхан дор, намрын салхийг үнэрлээр ирэв. Зол мөхөс тул, удтал саатах зав хаа. Гагцхүү өвөл идэх хэдэн шуудай гурил хэлэлцэхээр ирэв (хэмээн хажуугийн вандан дээр сууна).

	 

	Гэрийн эзэн 

	(цай авчруулан барьж):

	Тэгвэл сэрүүн салхин дор чингээс амталж түр суу. Ямар тариан хэрэгтэй бол (хэмээн цай барина).

	 

	Данжаад 

	(цайг ууж):

	Энэ удаа нарийн гурил мянга таван зуун жинг авъя! Бусад хэрэглэх зүйлийг дараа ирж авахад эрхмийн тариалан уул мэт тул гагцхүү миний чинээ мэднэ (хэмээн тамхи татна).

	 

	Гэрийн эзэн 

	(бас тамхи татаж):

	Ай таатай, таатай, гурил бэлэн. Одоо аваачих болов уу? Дараа аваачих болов уу? Гагцхүү бэлэн шуудай хүрэлцэх эсэхийг мэдэх үгүй (хэмээн сууна).

	 

	Данжаад 

	(гайхсан мэт болж):

	Эрхэм авгай та, бэлхэн шуудай хүрэлцэх үгүй хэмээн юу хэлнэм. Талыг бүрхье гэвч танайд шуудай дутах гэж байх уу? (хэмээн асууна).

	 

	Гэрийн эзэн 

	(санаа алдан):

	Тэр ч тийм, гэвч энэ жил хулгана олон, зарц цөөн, цаг муудахад хулгана олширч зарц цөөрөх юм байна шүү (хэмээн эвшээнэ).

	 

	Данжаад 

	(гэнэт санаа авсан шиг болж):

	Ай авгай санаанд ороо үгүй юмыг та санаанд оруулав. Би тан дор шуудай нөхөх нэгэн шивэгчин бэлэглэе. Уранхай хагархай шуудайгаа нөхүүл, хэрэв боломжтой бол бүрмөсөн зарцаа хий, түүний өртөг илжиг тэжээх ганц хоёр шуудай вандуй өгвөл барав санж (хэмээн сахлыг илбэнэ).

	 

	Гэрийн эзэн:

	Аан, аан (хэмээн) Юутай сайн, сайн. Таны бэлгийг би хүлээн авал үгүй яах буй. Гагцхүү таны дээд гэрт тийм доорд хүн хэрхэн болном (их харна).

	 

	Данжаад 

	(гаансыг цохин):

	Уг нь авчрахыг хэлбэл хойд газраас ашгүй юм бодож авчирсан юм. Арга ядахдаа янханд өгөхөд бас тогтох үгүй тийм нэгэн гай болсон шивэгчин буй. Одоо би хариад зарцаар хүргүүлье. Сайн захирч байж зарцалбал барав (хэмээн тамшаана).

	 

	Гэрийн эзний эхнэр 

	(тэдний дэргэд ирж ёслон):

	Тийм зарц байвал сайн, сайн. Фүн шянь шин даруй явуулмуу. Бид шуудайг хурдан нөхүүлээд, гурилыг тань савлаж явуулъя (хэмээн чинагш одно).

	Данжаад, гэрийн эзэн хоёр ёс гүйцэтгэлцэн салалцана. Гэрийн хүмүүс хуучин байсан ёсоор байна. Гэтэл удал үгүй гаднаас нэгэн хятад, Оюунчимэг дор муу уранхай хятад хувцас өмсгөн авч ирнэ.

	Эхнэр тосон очиж, нэгэн хэдэн үг шулганаад Оюунчимэгийг дагуулан одно. Гэрийн эзэн, тэр хүний зүг найр тавин ёсолж буцаагаад Оюунчимэгийг сонирхон дагаж очно. Эхнэр тэр даруй Оюунчимэгийг хашааны булан дор суулгаж хэдэн онгорхой шуудай, тэвнэ, утасны хамт хаяж өгөн, ийн тийн хэмээн шулганан хэрхэн оёхыг зааж өгнө. Оюунчимэг дув дуугай шүүрсэн алдан оёж сууна. Гэрийн эзэн, түүний дэргэд очиж сэртгэнэн гоочлох байдлыг үзүүлнэ. Оюунчимэг айсан мэт байна. Гэтэл эхнэр гэрийн эзнийг дуудан оруулаад, Оюунчимэгийг хараан нэгэн шигшүүр авчирч өгөн, будаа шигшүүлэн Оюунчимэг дор зааж өгнө. Оюунчимэг дахин дахин шигшив ч огт чадах үгүй, оролдож байна. Эцэс дор эхнэр түүний шигшүүрийг авч дахин шуудай нөхүүлээд “Бушуу оё” хэмээн хараан, гэртээ орно. Оюунчимэг уйлан бас оёно. Түүний хажууд байсан тариачин хүүхэн өрөвдсөн байдлаар нэгэн мантуу авчирч өгөн, үг хэлэлцэж нэвтрэлцэх үгүй байна. Тариачин ард түүнийг харж “Ай ёо” хэмээн толгой сэгсрэн байна.

	 

	Оюунчимэг 

	(шуудайг нөхсөөр)

	Шантай тарианы газарт

	Шуудай нөхөж үзээ үгүй сэн

	Сайхан монгол орондоо

	Саа ороож өссөн сөн

	Зүү хатгах тутам

	Зүрх минь өвдөнө

	Зүрхний амраг минь

	Зүүдэнд ороод зовооно

	Утас татах бүр

	Ухаан санаа минь балартана

	Урт замын мухраас

	Уул нутаг минь санагдана

	(хэмээн дуулна. Тэр хоёр гөлрөн уярч байна).

	 

	(Хөшиг хаагдана)

	Есдүгээр үзэгдэл төгсөв.

	 

	 

	АРАВДУГААР ҮЗЭГДЭЛ

	 

	Тайзны заслал: Голын сүм үзэгдэж байрын өмнө Богдын сэрүүн тугдам байна.

	(Монголын зүйл бүрийн дуу хөгжим үргэлжлэн дуугарч байна).

	Тугдмын хоймор луут сандлын нэгэн дээр Богд, нэгэн дээр Эх дагина сууж байна. Хоёул согтуу байдалтай хоорондоо алиалалдан байна. Өмнө нь нарийн хоол, архи зэрэг зүйл цөм байна. Баруун талаар хоёр их лам морилон айраг ууж архи хааяа балгаж, ном тавилцах мэтээр ярилцан байна. Зүүн тал дор нэгэн ноён, хоёр гурван хатан сууж архи айргийг мөн ууж шивэр авир ярилцан байна. Гурван шадар бараа бологч лам зочлон сүйд болон байна. Ийм байдлаар байхын дотор бүгдээрээ хөгжмийн аялгууг дагалдан хуалалдан дуулалдан байх авч, бараг бүгдээр элий балай ухаантай байх мэтийн дотор Богд маш согтонгуй, Эх дагина арай барагтай. Их лам нар бараг зүгээр, ноёд нэлээд ондоо байх амой. Гурван шадар бараа бологчид нар зүв зүгээр ийш тийш солбилдон хүн бүрийн нүдийг харуулдаж ажиглан байх бөгөөд нэгэн нь сэм босож, Богдын ширээний өмнөх мутрын тэмдгийг авч хэд хэдэн цаасан дээр дарж байна. Нэгэн нь олон хүмүүсийн араар орж, нэгэн авдрын түлхүүр тааруулан элдвийн юм хулган өвөрлөж байна.

	Нэгэн нь Богдын өмнө очин бялдуучлан мөргөж “Цэрэн хиагийн бага хүүхнийг чин сүжигт вангийн агьд өгье. Халхай хулхай, зүүн хошууны Сэдэдийг их шавь болгоё, хайрхан, майрхан” хэмээн уулгайлан алиалан элдэвлэж архи барина.

	 

	Богд 

	(согтуугаар):

	тэг тэг (хэмээж байна.)

	 

	Тэр лам 

	(тэр даруй гадагш шагайн):

	Хуяг аа (хэмээн дуудахуй дор нэгэн хүн ирэхүй дор) зарлиг. Цэрэн хиагийн бага хүүхнийг чин сүжигт вангийн агь дор очуул хэмээв. Зүүн хошууны Сэдэдийг их шавь болго хэмээв (хэмээн ихэмсгээр өгүүлнэ).

	 

	Тэр хүн 

	(мэхэсхийн):

	За за (хэмээн одно).

	Дараагаар лам орж ирэх ба ордны дотор урьд адил будилаантай явдал үргэлжлэн байх ба ноён “Дууч хүүхэн дуудуул” хэмээх дор бараа бологчоос: “Дэжид эхнэрийн бага хүүхэн Дэнсмаа гэж нэг сайн дууч буй. Түүнийг авчруулбал яах бол” хэмээнэ. Бүгдээр зөвшөөрнө. Даруй авчирна. Ийм тийм дуу дуул хэмээцгээн архи өгч гоочлон байна. Дэнсмаа дуулавч, архийг уух үгүй алчуур дор асгаж байна.

	Ийн дунд гаднаас барон Унгерн, буриад Жамбалын хамт орж ирнэ. Лам ноёд хөлчүүгээр босон ёсолно. Тэр хоёр мөн ёсолж, Богд Эх дагина хоёрын өмнө ёс гүйцэтгэн, найр тавьсан суудал дээр сандайлан сууна.

	 

	Нэгэн настай ноён 

	(босож хадагтай архи тус тусаар барина):

	Эрхэм тавдугаар богд таны авралаар бид ингэж жаргаж сууна (хэмээн ёсолно, бусад нэгэн адил ёсолно).

	 

	Унгерн 

	(түүнийг хүлээн авч):

	Очирдарь богдын тул, бид зүтгэнэ. Богд бас миний төлөө тусална (хэмээн архийг ууна).

	 

	Жамбал 

	(архийг даруй уугаад):

	Бароны их нөхөр болбол нэг савнаас Богдын хишгийг хүртлээ (хэмээн бас дахин ууна).

	 

	Богд 

	(эвшээн):

	Сайн сайн, жанжин нар минь, баатрууд минь, шавь нар минь бид жаргана (хэмээн Эх дагинын толгойг илбэнэ).

	Бүгд ноёд, лам нар дуу найрыг дахин сэргээж, найр бололцоно. Унгерн, Жамбал хоёр архийг учир үгүй ууна.

	 

	Унгерн 

	(ханхалзан)

	Богд эзэн цагаан хааныг

	Барон...

	....

	....

	(хэмээн дуулж сүйд болно).

	 

	Жамбал 

	(найган), 

	Тарийн булангаар нутагтайхан, 

	Тарган Долгор хамгантайхан

	Танай хүрээний байлдаанд ирээд

	Тарган Долгорыг таягдаахан (хэмээн нулимж байна).

	 

	Гэтэл гаднаас нэгэн хаалгач айлтгал барьж ирэн гэрийн үүднээ зогсоно. Бараа бологчийн нэг нь (түүний дэргэд очиж) Энэ өдөр хуралтай! Бас Барон жанжин морилж ирсэн. Айлтгал оруулах үгүй (хэмээн буцаана).

	 

	Хаалгач 

	(түүний хойноос чангааж):

	Энэ айлтгалыг саатуулж болох үгүй юм гэнэ. Цаг төр хэцүүдэж байгаа гэнэ ээ (хэмээн өгнө).

	 

	Бараа бологч 

	(түүнийг оруулан):

	Хуралтай гэж буцаах хэмээсэн боловч, цаг төрийн тухай чухал юм гэхэд нь авчрав (хэмээн ноён дор өгнө).

	 

	Ноён 

	(түүнийг үзэн, сочсон мэт нүдээ их болгож унших нь):

	Шавь боол Ц... нар хичээнгүйлэн сөгдөж, айлтгах нь: “Улаан намын этгээд лугаа нийлэн монгол ардын цэрэг Манхтайн даваанаас янагш урагшлан ирж явнам хэмээнэ. Найрамдлыг гуйн аяыг дагахаас өөр арга үгүй мэт тул, Богд эзэн гэгээнээр толилж айлдах зарлигийг гуйна” (хэмээн уншина).

	 

	Барон 

	(зогтусан):

	Одоо явна. Цэрэг, морь, хүнс, хэрэглэл! (хэмээн дуу алдан, гарч одно).

	 

	Жамбал 

	(яарал үгүй босон):

	тэгвэл Тарийн буландаа буцаж Тарган Долгор дээрээ очих болно гээш дээ (хэмээн бас гарч одно. Ноёд лам нар шивэр авир хийлцэн ярилцах бөгөөд)

	 

	Богд 

	(дэн дунгаар):

	“Гуйсан ёсоор болгогтун” хэмээгээд хэвтэнэ.

	Ноён улаан бийрээр цохож, айлтгалыг буцаана. Дараагаар бүгдээрээ уруу царай гарган суутал, гадна байсан нэгэн зам орж ирэн:

	“Шоронд байсан Амгаасэд оргож гэнэ”

	хэмээн ярина. Гэтэл Дэнсмаа “Ардын намын журамт цэрэг” хэмээх дууг дуулна.

	 

	(хөшиг хаагдана)

	 

	 

	 

	АРВАН НЭГДҮГЭЭР ҮЗЭГДЭЛ

	 

	Баян тариачны хашаа байшин үзэгдэж байна. Түүний хажуу дор нэгэн нуур байна. Хашааны хажуу дор нэгэн саравчны доор Оюунчимэг хүлээстэй дэмий ярин хэвтэж байна. Эргэн тойрон хэдэн хятад хүүхэд “Галзуу хүүхэн, галзуу хүүхэн” хэмээн шаагилдан дооглож байна.

	Гэтэл 

	 

	Оюунчимэг 

	(хашхиран):

	Ээж ээ, Дэнсмаа, Амгаасэд ээ! Намайг тавиад өгөөч (хэмээн орилно). Гэрийн эзний эхнэр хашаан дотроос бүстэй бүсгүй хоёр зарцыг дагуулан гарч ирэн “Орилоод чих амруулах үгүй яасан монди буй? Үүнийг хунзын дор хийгээд холхон аваачиж хая” (хэмээгээд орно).

	Зарц нар даруй ёсоор үйлдэж “хөөрхий” хэмээн хүлгийг тайлж хунзын дор хийн хээр аваачиж тавина. Гэтэл тэнд Оюунчимэг хунзын дотор цовхчин, нэлээд дэмий ярьж загнаж байгаад гэнэт гарч “Ингэж би тавигддаг юм аа! Одоо би харьяа” хэмээн гүйн нуурын амсар дээр очиж сууна. Энэ үе мөнөөх зарц эрэгтэй, эмэгтэй хоёр тариачин гадна ажил хийн байна.

	 

	Оюунчимэг 

	(нуурын ус руу тонгойн харж):

	Ээж минь энэ байна. Дүү минь тэр байна. Амгаасэд ээ янагш ир. За та нар сайн сууж байна уу? Би та нарыг их саналаа. Аль вэ нутаг минь энэ буй (хэмээн нуурын ус руу гарыг сунгана).

	Тийнхүү нуур руу унах хэмээтэл хажуу дор байсан хоёр тариачин дуун алдаж гүйн түүнийг татан авна.

	 

	Оюунчимэг 

	(хашхиран):

	Та нар, хүн ээж, дүү болоод нөхөртэйгөө уулзаж байхад яасан муухай улс буй (хэмээн давшилна).

	 

	Тариачин эмэгтэй 

	(хөөрхийлөн):

	Ай ёо яаж болно. Ухаан солиорсон биш үү. Одоо яана. Манай гэр байна. Чамайг хэвтүүлэх асан (хэмээн царайгаа барайлгана).

	 

	Тариачин эрэгтэй 

	(эмэгтэйн зүг):

	Зайлуул үүнийг сүрэл дотор нууж хэвтүүлээд хоол авчирч өгч байя (хэмээн заана. Эмэгтэй зөвшөөрөн хоёул авч явах гэтэл тэртээ монгол жинчин хоёр хүн харагдана.)

	 

	Тариачин эрэгтэй 

	(яаран):

	Тэнд монгол жинчин явна. Энэ хүүхэн монгол хүн шүү. Нутгаа санасан байна. Тэднийг дуудан гуйж өгөөд хүргүүлье (хэмээн дуудна).

	 

	Тариачин эмэгтэй 

	(Оюунчимэгийг барьж):

	Хүү минь танайхан тэр явна. Чи тэдэнтэй цуг гэртээ харь (хэмээн аргадна).

	Оюунчимэг нүдийг их болгон тэр зүг ажиглана. Тариачин, жинчнийг даллана. Тэднээс хоёр хүн хүрч ирнэ. Оюунчимэг “Ах аа” (хэмээн тэдний зүг гүйн одно).

	 

	Уул жингийн дарга лам 

	(зэвүүцсэн байдлаар):

	Танай юу хэрэгтэй. Юуны чинь ах (хэмээн амаа ангайн харна).

	 

	Жинчин эр хүн 

	(угтаж):

	Хөөрхий чи монгол хүн үү. Хаанаас яаж яваа бүсгүй буй? (хэмээн очно).

	Оюунчимэг тэр хоёрын хөл доор ойчин ухаан үгүй болон унана.

	Тариачин эрэгтэй 

	(Оюунчимэгийг зааж):

	Энэ бол монгол хүн. Дотор газар зовж яваа хүн. Орон нутгаа санаж, сэтгэлийн өвчин болсон хүн. Та нар нэгэн нутгийн ах дүү байна аваад яв (хэмээн гуйна).

	 

	Тариачин эмэгтэй 

	(хөсөр сөгдөж):

	Энэ хүүхэн хөөрхий, энэ газар аав, аав байхгүй, ээж, ээж байхгүй айл дор зарагдсан. Дандаа зодуулсан. Одоо өвчтэй байна, сая усанд унаж үхэн алдсан. Бид аварч авсан. Одоо бид хоёр аваачъя гэвэл манд бас гэр байх үгүй. Бид сүрэл дээр хэвтэнэ. Одоо яана (хэмээн шүүрс алдана).

	 

	Жинчин эр 

	(Оюунчимэгийг өргөж):

	Нүүртээ галтай, нүдэндээ цогтой нэгэн монгол бүсгүй байна. Аваад явъя. Сэхэх байл үгүй яах. Уул нь гэр оронтой юм байгаа байл үгүй яах вэ. Хөөрхий (хэмээн ламын зүг харна).

	 

	Лам 

	(ярвайж)

	Бүү, бүү! Базарваань хум пад. Монгол ч юм уу, хятад ч юм уу. Хүн ч юм уу. Чөтгөр ч юм уу. Золбин юм гай болно (хэмээн буцна).

	 

	Хар хүн 

	(хүүхнийг тэврээд):

	“Ядуу хүнд ядарсан хүн гай болдог үгүй юм. Дүүгээс минь юун ялгаа. Би аваачна!” (хэмээн өргөнө).

	Монгол хөгжим сонсогдоно

	 

	(Хөшиг хаагдана)

	 

	 

	 

	АРВАН ХОЁРДУГААР ҮЗЭГДЭЛ

	 

	Тайзны заслал: Монголын хилийн газар байна. Харуулын улаан цэрэг зогсож байна. Чанадаас аянчин ирнэ.

	 

	Цэрэг 

	(ойртон)

	Зогс! Хаанаас яваа хүмүүс буй? Зам нэвтрэх бичгээ гарга (хэмээн сарвайна).

	 

	Лам, хар хүн хоёр:

	Боо тү хотноо очиж, будаа аваад буцаж явна (хэмээн тус тусын бичгийг үзүүлнэ).

	 

	Цэрэг 

	(чинагш нарийвчлан):

	За тэгвэл яа. Чанад нэг хятад чинь юу юм буй? (хэмээн асууна).

	 

	Хар хүн 

	(Оюунчимэгийг зааж):

	Энэ хүн хятад биш, нэгэн монгол бүсгүй байна. Хятад газар тэнүүчлэн солиорон явахад нь олж авчирсан юм аа (хэмээн хүлээн зогсоно).

	 

	Лам 

	(хажуугаас)

	“Солиорсон ч биш, ухаантай хүн. Монгол ч биш хятад хүн. Хятад хятаддаа харин тагнуул байж мэднэ (хэмээн дохис дохис хийнэ).

	 

	Хар хүн 

	(ламын зүг уурсан):

	Энэ муу хүүхэн чамд ямар гэм хийсэн буй. Хүний нутагт тэнэсэн хүн, өөрийн хилийг даван арай хийж алхах гэж байхад хөндөлдөх чухам ямар санаа байна (хэмээн давшилна).

	 

	Цэрэг 

	(буугаар занган хориглож):

	Юу болов та хоёр. Тэмцэлдэх хэрэг үгүй. Инадахыг (наадахыг) чинь энд хянах газар буй (хэмээн шүгэл үлээнэ). Гэтэл тэртээгээс харуулын дарга гарч ирнэ. Цэрэг учрыг хэлнэ.

	 

	Дарга 

	(Оюунчимэгийг ойртуулж):

	Чи юун хүн буй. Ямар хүн буй. Монгол хэл мэдэх үү? (хэмээн дахин дахин лавлана).

	 

	Оюунчимэг 

	(яг гөлрөн)

	Амгаасэд, Амгаасэд (хэмээн байн байн үглэнэ).

	 

	Дарга 

	(гайхаж учрыг лавлаж):

	“Амгаасэд хэмээх чиний юу буй?” (хэмээн асууваас Оюунчимэг мөн л “Амгаасэд, Амгаасэд” хэмээхээс өөр юм үгүй байх дор)

	 

	Дарга 

	(бодмоглон)

	“Амгаасэд гэнэ ээ?”...

	 

	 

	
ХАГАЦАЛ ХЭМЭЭХ ЖҮЖИГ

	 

	Гарах хүмүүс:

	1. Хаснавч

	2. Эцэг буурал

	3. Тугал хар

	 

	Тайзны байдал: Хөдөөгийн уул хадыг ихээхэн гоёмсгоор засамжилж хөх цэнхэр гэрэлтэй байхын дээр хуучрын зовлонгийн аялгуу даран сонсогдохын үед цэвэр хувцас бүхий нэгэн залуу эмэгтэй их л зовсон байдлаар айн сандарч гарч ирээд

	— Харин (хайран) залуу бие минь харгис эрийн гарт үрэгдэх нь. Нас болсон эцэг минь намайг хаачсан хэмээн эрэх бол хэмээн хэлмэгц хөшигний чанад чанга чимээ гарахаас сочиж уул араар зугтан одно. Гэтэл хөшгийн чанадаас дал шахам насан нэгэн өвгөн гарч ирээд нүдээ арчин ийш тийш алсын барааг саравчлан харж байх үед хүүхэн Хаснавч ийш тийш алсын барааг харж байгаад өвгөнийг харж

	— Аав аав хэмээн хоёр гурав дуудаад нэгэн хөндлөн хадын дээгүүр савж унамагц өвгөн харж сандран хадын дээр гарч хүүхнийг тэврэн үнсэж уйлан байх үед хөшгийн чанадаас ихээхэн баян хөрөнгөтэй бөгөөд харгис дарангуй байдалтай нэгэн хүн далдаас

	— Хаснавч аа хэмээн чанга дуугаар бархиран дуудсаар гарч ирээд

	— Муу нохой эм чамайг эцэгтэй чинь хоёулыг чинь хүйс тэмтрэх үгүй бол нохойн хүү болъё хэмээн занан харааж ийш тийш эргэн харж уулын баруун хажууд хүрмэгц хүүхэн сая ухаан орон сэргэж

	— Аав аа ам цангаж байна хэмээн дуугарах дууг харгис хүн сонсож

	— Аа та хоёр ингэж хуйвалдаж яваа гуйлгачид буй хэмээн нэгэн хуруугаар занан харааж шууд хадын дээр дэвшин гарч өвгөнийг барьсан ташуураар хоёр гурав дахин цохиж

	— Чи муу хөгшин зөнөг! Хэний нь дарлаж, Энэ хүүхдээ аваад оргож явна хэмээхүй дор өвгөн өгүүлрүүн

	— Бие нэгэн нас буурай болсон тул чиний гараас гарч чадах үгүй, үхэх магад үгүй. Харин миний гагц хүүхэн нас залуу тул над мэт буурай болтлоо чамд дарлуулах үгүй байл үгүйдээ хэмээхүй дор харгис хүн

	— Ээ тийм хэмээн барин авч өндөр дээрээс түлхэн унагахуй дор өвгөн үхнэ. Мөн харгис хүн хүүхний зүг эргэн харж өгүүлрүүн

	— Чамайг хамгаалдаг хөгшин зөнөг чинь үхэв. Чи одоо босгож аваад танимуу. Ерөөсөө бие тэнгэр язгууртан хүний буянт хөвүүн тул чи муу надтай тэмцвээс дээрээс чинь тэнгэр ниргэж, дороос чинь газар дэлбэрнэ. Ер нь энэ яваа насандаа миний гараас гарч чадах үгүй хэмээхүй дор хүүхэн царайгаа хувилган харгис хүний зүг нүд ширтэн ирж юун. Их л занасан байдлаар босож өгүүлрүүн

	— Галзуу чоно чи над дор тийм хоосон үгс бүү хэл. Миний заналын хутга чиний зүрхэнд нэгэнтээ тогтсон хэмээхүй дор харгис хүн өгүүлрүүн:

	— Эм хүнд чиний хэлэх ч үг буй, хэлэх үгүй үг ч буй. Хутгатай золиг буй хэмээн барин авч хоёул ноцолдсоор хүүхэн нөгөө харгис хүнийг түлхэн унагаж алаад аавын зүг харан

	— Миний муу хөгшин буурал аав хэний төлөө явж өвгөн болсон насаа үрж байна (хэмээн) уйлан гаргаж ар дахь хадыг түшин гөлөрч гэнэт үхсэн харгисыг хараад шүд зуун занаж

	— Хар муу харгис чи олон жил одоо миний биеэр гараа угааж явах чинь яагаа буй. Галзуу харгис аа хэмээн бархиран занаж хөшиг хааж дуусна.

Заметки

		[←1]
	 Цогтой




	[←2]
	 Цагаан, бараан гэж цагаан цэрэг, гэ мин цэргийг төлөөлөн хэлжээ.
 




	[←3]
	 Хулигаан гэдэг танхай хүн, балмад хүн




	[←4]
	 дүйнгэ, тэнэгдүү гэсэн үг




	[←5]
	 Өглөгийн эзний золиос болгож, гурилаар хийсэн лүд




	[←6]
	 Ямааны хүү гэж ямаан Дамдингийн хүүг хэлжээ




	[←7]
	 тогооч (Д. Ц.)




	[←8]
	 Хоол ид




	[←9]
	 Чи юунд гуньхраа буй?




	[←10]
	 Ни зам мэ лаа? (Чи яасан буй), Ши ма дун ши (Чи ямар юм буй). Шо дүн ши (жижигхэн амьтан). Ни чи (чи ид). Чи бү чи (идэх юм уу үгүй юм уу). Хэй! (уу). Хэй бү хэ (уух юм уу үгүй юм уу). За мэ (яасан буй). Шан си бин лаа (сэтгэлийн өвчин олчихов уу) Д. Ц.




	[←11]
	 Шян шин (бичгийн багш)




	[←12]
	 Хүннүгийн хаанаа хатан болгосон хятад хүүхний нэр болой (Д. Ц.)

